
Візітная картка Полацкага раёна
Полацкі раён размешчаны ў цэнтры Віцебскай вобласці. Ён утвораны 17 ліпеня 1924 г. у складзе Полацкай акругі (знаходзіўся да ліпеня1930 г.). У лютым1938 г. раён увайшоў у Віцебскую вобласць. У сучасных межах з1960 г. Плошча раёна 3,2 тыс. км2. Насельніцтва на 2003 г. складала 30,8 тыс. чалавек.
Цэнтр раёна — горад Полацк. У раён уваходзяць горад Наваполацк, гарадскі пасёлак Ветрына, 405 сельскіх населеных пунктаў. Адміністрацыйна падзяляецца на 19 сельсаветаў: Адамоўскі, Азінскі, Астроўшчынскі, Бабыніцкі, Баравухскі, Вароніцкі, Гаранскі, Гомельскі, Заазерскі, Зялёнкаўскі, Маласітнянскі, Нацкі, Палатоўскі, Салоніцкі, Трудаўскі, Фарынаўскі, Шпакоўшчынскі, Экіманскі, Юравіцкі, а таксама Ветрынскі пасялковы Савет.
Згодна з Указам № 27 ад 14.01.2013 г. Прэзідэнта Рэспублікі Беларусь Полацк і Полацкі раён аб’яднаны ў адну адміністрацыйна-тэрытарыяльную адзінку.
Па тэрыторыі раёна праходзяць чыгункі: Невель (Расія) — Полацк — Маладзечна; Віцебск — Полацк — Даўгаўпілс (Латвія).
Аўтадарогамі злучаны з Віцебскам і Рыгай, Лепелем, Глыбокім, Міёрамі, Верхнядзвінскам, Асвеяй, Апочкай (Расія), Расонамі.

Дарэвалюцыйны перыяд

Упершыню Полацк названы ў «Аповесці мінулых часоў» пад 862 г. Першапачаткова яго цэнтрам было гарадзішча на правым беразе р. Палата, дзе калісьці існавала паселішча днепра-дзвінскай культуры. Плошча дзядзінца складала каля 0,8 га. Вакол яго размяшчалася і неўмацаванае паселішча — перадграддзе з матэрыяламі VIII—IX ст., а таксама пасад IX—X ст. Існаванне Полацка ў IX—X ст. дае магчымасць меркаваць, што ў гэты час ужо фарміруецца самае старажытнае дзяржаўнае ўтварэнне эпохі феадалізму на тэрыторыі Беларусі — Полацкая зямля, межы якой значна перавышалі сучасныя межы Полацкага раёна. Такім чынам, пачынаючы з IX і да XIII ст. гісторыя Полаччыны неразрыўна звязана з гісторыяй г. Полацка і Полацкага княства.
Нягледзячы на тое, што Полацк упершыню ў пісьмовых крыніцах згадваецца ў IX ст., з першым князем, заснавальнікам асобнай полацкай дынастыі, мы знаёмімся толькі у канцы X ст. У «Аповесці мінулых часоў» пад 980 г. значыцца наступнае паведамленне: «Бе бо Рогволод пришёль из заморья, имяше власть свою в Полотьске...». У Лаўрэнцьеўскім летапісе сустракаем удакладненне сказанага: «О сих жа Всеславичих ище есть яко сказаша ведущим преж яко Рогволоду держащю и владеющю и княжщю в Полотьскую землю». Да гэтага часу сярод гісторыкаў вядуцца спрэчкі аб паходжанні Рагвалода. Некаторыя лічаць яго варагам, іншыя ж выводзяць з мясцовай дынастыі князёў. Але якім бы вынікам ні скончыліся спрэчкі, зразумела адно: у 80-я гады X ст. Полацк па моцы становіцца трэцім горадам на ўсходнеславянскіх абшарах, пасля Кіева і Ноўгарада.
Значнай падзеяй для Полаччыны ў канцы X ст. стала распаўсюджанне хрысціянства. Да хрысціянства на землях Полацкага раёна панавала язычніцкая сістэма вераванняў. Хрысціянізацыя Полацка і Полацкай зямлі пачалася, відаць, у канцы X ст. Некаторыя з навукоўцаў лічаць, што яшчэ да падзей 980 г. некаторыя з членаў княжацкага роду былі ўжо хрысціянамі. Так гэта было ці не, але застаюцца бясспрэчнымі два факты. Па-першае, епархія ў Полацку была ўтворана пасля 992 г. Па-другое, у адрозненне ад Кіева хрышчэнне палачанаў не насіла гвалтоўнага характару. Хрысціянства, прынятае ў канцы X ст., яшчэ доўгі час з'яўлялася знешняй фармальнасцю. Спрадвечныя язычніцкія вераванні не саступалі свайго месца хрысціянству, таму апошняе рознымі сродкамі змагалася супраць традыцыйных вераванняў. На месцах, дзе калісьці былі капішчы, будаваліся цэрквы, каля святых дрэваў і месцаў — каплічкі, на святых камянях выбіваліся крыжы або на месцы гэтых камянёў ставіліся каменныя крыжы. I ўсё ж хрысціянства фармальна, але атрымала перамогу. Яго пазіцыі ўзмацніліся пасля будаўніцтва Усяславам Чарадзеем у 50-х гадах XI ст. Сафійскага сабора, і заснавання ім і яго нашчадкамі шэрага манастыроў, першымі з якіх можна лічыць: Бельчыцкі, Спаса-Ефрасіньеўскі, Барысаглебскі, Прадцечанскі. Асветніцкая дзейнасць такіх падзвіжнікаў, як Ефрасіння Полацкая, спрыяла замацаванню хрысціянскіх каштоўнасцей сярод мясцовага насельніцтва.
Вяртаючыся да палітычнай гісторыі Полаччыны, заўважым, што звесткі пра яе ў многім залежаць ад летапісных крыніц. Менавіта з іх мы даведаліся аб аднаўленні Полацкай княжацкай дынастыі сынам Рагнеды Ізяславам і аб яго смерці ў 1003 г., аб пачатку кіравання новага князя Полацкай дынастыі Брачыслава і шмат аб чым іншым. Але аб тым, што ў сярэдзіне XI ст. цэнтр старажытнага Полацка быў перанесены на правы бераг Заходняй Дзвіны пры ўпадзенні ў яе Палаты, нам расказалі археалагічныя крыніцы. 3 гэтага часу горад атрымлівае новы імпульс да развіцця. Яго цэнтр – дзядзінец абкружаецца валамі, умацаванымі драўлянымі сценамі з вежамі. Расце і пасад горада. Яго плошча ў XI ст. складала каля 20 га. Эканамічная моц садзейнічала знешнепалітычнай актыўнасці Полацка, асабліва пры княжанні Брачыслава Ізяславіча (1003 – 1044) і Усяслава Чарадзея (1044 – 1101). Полацкае княства пры гэтых князях дасягае найвышэйшага росквіту. Барацьба за панаванне на шляху «з варагаў у грэкі» прывяла да прамых сутыкненняў Полацка з Кіевам і Ноўгарадам, як гэта было ў 1021 г. і пазней. Але нягледзячы на гэта, каб не даць ворагу таптаць Полацкую зямлю, князі ўдзельнічалі ў шэрагу паходаў кіеўскага князя і да 1066 г. захоўвалі з ім мір, а разам з тым і сваю незалежнасць. Падзеі 1067 г., асабліва бітва на Нямізе і палон Усяслава Чарадзея, прывялі да істотных наступстваў. Першае: Полацкае княства на пэўны час страціла незалежнасць і свайго князя. Замест яго быў прызначаны кіеўскі намеснік. Другое: цэнтр Полаччыны быў аслаблены эканамічна з дзвюх нагод: шмат аратаяў загінула ў сутычках з кааліцыяй, якую ўзначальваў кіеўскі князь, бо каб супрацьстаяць ворагу, акрамя прафесійнай дружыны, якая налічвала не больш за 1500 чалавек, відаць, склікалася вясковае апалчэнне; да таго ж з-за барацьбы кіеўскіх князёў супраць Усяслава разараліся полацкія ваколіцы. Красамоўна аб апошняй акалічнасці сведчыць паход у 1078 г. чарнігаўскага князя Уладзіміра Манамаха і наўгародскага князя Святаполка з ардой полаўцаў на Полацк. I хоць Полацк не быў узяты, усе яго ваколіцы былі папалены, шмат людзей трапіла ў палон. Пасля гэтых падзей мы амаль не сустракаем ніякіх звестак аб Полацку да канца XI ст., што, відаць, тлумачыцца паслабленнем яго знешнепалітычнай актыўнасці.
XII стагоддзе ў гісторыі Полаччыны было больш трагічным, чым папярэдняе, і прайшло ва ўмовах міжусобнай барацьбы князёў. Першы ж год прынёс бяду. «В лето 6609 (1101) преставися Всеслав, Полоцкий князь, месяца апреля, в 14 день, в 9 час дне, в среду», — запісана ў летапісе. У яго засталося шасцёра сыноў. Усяслаў пакінуў ім у спадчыну галоўную мэту свайго жыцця — барацьбу за незалежнасць Полаччыны і ўмацаванне яе межаў. Таму нядзіўна, што ў 1102 г. полацкі князь Барыс пайшоў у паход на яцвягаў, а ў 1106 г. — на земгалаў.
I тут узнікае знакамітае пытанне аб Барысавых камянях, тры з якіх знаходзіліся каля Полацка. На ўсіх гэтых вялікіх, па памерах, камянях паабапал васьміканцавога крыжа выбіты аднолькавы надпіс: «Господи помози рабу своему Борису». Адны з гісторыкаў меркавалі, што гэтыя камяні і неабходна звязваць з паходамі Барыса ў 1102 і 1106 гг., другія ж схіляліся да думкі, што камяні пастаўлены іншым полацкім князем Барысам падчас голаду 1127 і 1128 гг. Але як было на самой справе, пакуль што дакладна невядома.
Новыя імкненні Полацка да незалежнасці зноў выклікалі незадавальненне кіеўскіх князёў. I вось у 1127 г. на чале з князем Мсціславам накіроўваецца кааліцыйнае войска, каб разрабаваць Полаччыну і пазбавіць Полацк незалежнасці. Для больш паспяховага выніку паходу было вырашана адначасова нанесці ўдар па значных абарончых пунктах: Заслаўю, Лагойску, Барысаву і Друцку, а потым рушыць на Полацк. Князям удалося ажыццявіць задуманае, і вось яны зноў пад сценамі Полацка, і зноў рабуецца і паліцца ваколіца. I толькі адзінае выратоўвае Полацк ад бяды. Па патрабаванні кіеўскіх князёў і са згоды веча быў выдадзены ворагам князь Давыд з сынамі і пазней сасланы ў Візантыю. Замест яго быў прызначаны правіць у Полацку кіеўскі стаўленік — князь, які ў хуткім часе быў зменены адным з полацкіх князёў. Пасля гэтай падзеі звесткі пра Полацк у летапісах сустракаюцца радзей і радзей. На Полаччыне атрымалі далейшае развіццё міжфеадальныя ўсобіцы і раздробленасць.
У гэтых умовах у Полацку ўзвышаецца роля веча, якое, па сутнасці, кіруе ўсімі сферамі жыцця. Так, у 1151 г веча аддаляе з Полацка князя Рагвалода Барысавіча і бярэ Расціслава Глебавіча, менскага князя. У 1158 г. па рашэнні таго ж веча адхіляецца ад кіравання князь Расціслаў і зноў вяртаецца Рагвалод Барысавіч, які робіць безвыніковую спробу прагнаць з Менска Расціслава Глебавіча. Пасля паражэння пад Менскам Рагвалод, ведаючы, што яго чакае з боку веча, у Полацк не вяртаецца. Пасля яго ў Полацку стаў правіць Васілька Святаславіч. У гэты час Полацк слабее і падпадае пад палітычны ўплыў Смаленскага княства. Так, у 1167 г. палачане разам са смаленцамі і суздальцамі ўдзельнічаюць у барацьбе супраць Ноўгарада. Некаторы час Полацк знаходзіўся ў палітычнай залежнасці ад растова-суздальскіх князёў і ў 1174 г. прыняў нэпасрэдны ўдзел у паходзе Андрэя Багалюбскага на Кіеў. Неабходна адзначыць, што да канца XII ст. паступова міжусобныя спрэчкі паміж полацкімі князямі заціхаюць, аб чым сведчыць той факт, што ў 1180 г. адбыўся сумесны паход шасці князёў Полаччыны на Друцк дзеля ўмацавання адзінства княства.
А адзінства гэтае зрабілася неабходным перад новай пагрозай з захаду, нечаканай як для Полацка, так і для ўсёй Беларусі. А пачыналася ўсё даволі проста. У 1186 г. сціплы прапаведнік Мейнард папрасіў дазволу ў полацкага князя Уладзіміра весці хрысціянскую пропаведзь сярод ліваў. Потым яго справу прадоўжыў прапаведнік Бертольд, які быў забіты і на змену яму з'явіўся біскуп Альберт, а разам з ім і крыжацкая пагроза. Альберт, каб замацаваць свой уплыў на полацкіх землях, у 1201 г. у вусці Заходняй Дзвіны будуе крэпасць Рыгу. Пачынаецца доўгая і зацятая барацьба Полацкага княства супраць крыжакоў. Многія з жыхароў, што жылі ў той час на тэрыторыі сучаснага Полацкага раёна, склалі за Радзіму свае галовы і абаранілі (як не раз дасюль) пакутную зямлю, якой яшчэ давядзецца сказаць сваё слова і ў XIII, і ў XIV, і ў XV ст.
У сярэдзіне XIII ст. пульс гістарычных падзей пачынае адчувацца на паўднёвым захадзе Беларусі. Навагрудак пачынае збіраць беларускія землі. Полацк саступае яму сваё гістарычнае месца. Палітычнае аслабленне Полацка праявілася і ў тым, што баярская алігархія стала запрашаць на праўленне літоўскіх князёў. Пры такім падыходзе стала зразумела, што нядоўга засталося Полацку быць вольным ад маладой дзяржавы — Вялікага княства Літоўскага.
3 сярэдзіны XIII ст., калі ў Полацку з'явіўся першы літоўскі князь, пачаўся працэс паступовай інтэграцыі полацкіх земляў у магутную дзяржаву еўрапейскага сярэднявечча — Вялікае княства Літоўскае, Рускае, Жамойцкае.
Працэс гэты быў няпросты і заняў прыкладна паўтары сотні гадоў. Войны прыцягвалі першачарговую ўвагу летапісцаў, таму мы ведаем пра іх параўнаўча многа. Калі ворагі трымалі Полацк у аблозе, найбольшую шкоду і спусташэнні яны прыносілі менавіта яго ваколіцам. Яны рабаваліся, а насельніцтва бязлітасна знішчалася ці выводзілася ў палон.
3 пачатку XIII ст. сур'ёзным праціўнікам Полацкага княства на захадзе становяцца нямецкія крыжакі. Пачаўшы з нападаў на яго ўскраіны, яны ўжо ў першай палове XIV ст. спрабуюць захапіць Полацк.
Надзвычай цяжкім часам для Полаччыны стала другая палова XIV ст. Апошні полацкі князь Андрэй Альгердавіч вызначаўся ваяўнічым і амбіцыйным характарам, вёў частыя войны з суседзямі і актыўна ўдзельнічаў у міжусобіцах. У адказ на дзеянні Андрэя ў 50-я гады XIV ст. дзве выправы на Полацк здзейснілі пскавічы. Хоць у час княжання Андрэя крыжакі, здаецца, і не рабілі больш спробаў захапіць сталіцу Полацкага княства, аднак яны ўсё ж непакоілі яго заходнія ўскраіны.
3 40-х гадоў XV ст. на Полаччыне нарэшце ўсталяваўся доўгачаканы мір. Пакуль Полацкая зямля разам з усім Вялікім княствам Літоўскім спажывала яго плён, на ўсходзе дужэў прэтэндэнт на валоданне Падзвіннем і іншымі «рускімі» землямі дзяржавы — Масква. Напрыканцы XV — у першай палове XVI ст. ВКЛ пяць разоў вяло з ёй цяжкія войны. Не ўсе яны закранулі Полацкі край, але і тыя, што пракаціліся па ім, пакінулі свой нядобры след.
Нягледзячы на войны, пошасці і голад, палачане кожны раз вярталіся ў апусцелыя вёскі і з новай сілай браліся за аднаўленне разбураных вайной хат і гаспадарак, каб зноў і зноў наладжваць мірнае жыццё.
Полаччына вельмі рана ўключылася ў міжнародную гаспадарчую сістэму, і ў першую чаргу ў міжнародны гандаль. Спачатку палачане карысталіся вельмі зручным геаграфічным становішчам сваіх земляў і ўзбагачаліся за кошт збору пошлін з купецкіх караванаў, што праходзілі па тэрыторыі Полаччыны, у асноўным па Дзвіне. Самі яны як пасрэднікі, відаць, таксама ўдзельнічалі ў гандлі. Пра аб'ёмы і характар таварапатокаў, якія праходзілі праз Полацк у раннім сярэднявеччы, дае ўяўленне манетны скарб, які быў знойдзены ў 1973 г. каля в. Казьянкі. Ён быў схаваны ў 40-я гады X ст. і налічваў тысячы арабскіх сярэбраных манет (дырхемаў), з якіх захавалася, на жаль, толькі частка — 7588 штук. Паступова палачане пачалі гандляваць і прадуктамі, на якія была багатая іх уласная зямля. Футры і воск, драўніна і попел, збожжа і крупы былі асноўнымі прадуктамі вывазу з Полаччыны, увозілі галоўным чынам соль, селядцы, тканіну ды іншыя рамесныя вырабы. Гандаль Полацка меў ярка выяўлены транзітны характар: яго асноўнымі партнёрамі, нягледзячы на ўсе войны і палітычныя катаклізмы, былі: на захадзе — рыжскія купцы, а на поўначы і ўсходзе — Пскоў, Вялікі Ноўгарад, Смаленск. Не выключана, што палачане вялі гандаль і з Масквой.
3 цягам часу ў структуры эканомікі Полаччыны ўсё большую вагу набывала сельская гаспадарка і асабліва вытворчасць збожжа. Гандаль збожжам аказаўся выгаднай справай, і на Полаччыне пачынаюць актыўна займацца вырошчваннем хлеба. У сувязі з гэтым вырасла каштоўнасць апрацаванай глебы — раллі. Разам з ёй узрасло значэнне рабочай сілы. Каб забяспечыць гарантаваную і рэгулярную апрацоўку сваёй зямлі, пануючы клас дзяржавы — феадалы — праводзіць палітыку запрыгоньвання сялянства, г.зн., з аднаго боку, сяляне прымацоўваюцца да зямлі і такім чынам пазбаўляюцца права свабоднага пераходу ад аднаго землеўладальніка да другога, а з другога — трапляюць у асабістую залежнасць да феадала-землеўладальніка. Працэс гэты быў, аднак, вельмі паступовы ды працяглы, і ў XVI ст. на Полаччыне было яшчэ шмат свабодных («вольных») сялян.
Вялікае княства Літоўскае так, відаць, і не змагло б вярнуць Полаччыну, калі б не тыя змены, якія адбыліся ў яго статусе. Дзяржава, знясіленая шматгадовай барацьбой з моцным ворагам, была вымушана пайсці на цесны палітычны саюз з суседнім Каралеўствам Польскім. Унія, заключаная ў Любліне 1 ліпеня 1569 г., фактычна скасоўвала дзяржаўную незалежнасць ВКЛ і ўтварала новую федэратыўную дзяржаву — Рэч Паспалітую. Яе кароль, Стэфан Баторый, распачаў актыўныя ваенныя дзеянні на ўсходзе краіны 11 жніўня 1579 г. ён падышоў пад Полацк, а 30 жніўня ўзяў яго. Полаччына зноў злучылася з беларускімі землямі, але ўжо ў складзе новай дзяржавы.
Першая палова XVII ст. была ў асноўным мірнай для Полаччыны, толькі ў чэрвені 1633 г. расійскія войскі раптоўным нападам прайшлі па яе землях і падпалілі Полацк. Затое вайну сярэдзіны гэтага стагоддзя палякі нездарма назвалі «патопам». Не інакш як сапраўдным крывавым патопам стала яна для Падзвіння.
У 1654 г. расійскі цар Аляксей Міхайлавіч распачаў вайну супраць Рэчы Паспалітай. Адной з першых яе ахвяраў стаў Полацк, узяты 17 чэрвеня. 3 самага пачатку 13-гадовага панавання Расіі на полацкіх землях стаўленне мясцовага насельніцтва да новай улады было неадназначнае. Частка шляхты прысягнула Аляксею Міхайлавічу, і з яе былі сфарміраваны цэлыя палкі, якія ваявалі на баку цара, частка ж не захацела рабіць гэтага. Багацейшыя паехалі ў незахопленыя раёны дзяржавы, бяднейшыя — хаваліся па лясах.
Наступствы вайны для Полаччыны былі жахлівыя. Паводле некаторых падлікаў, калі да вайны ў Полацкім ваяводстве жыло 162 478 чалавек, дык пасля яе — 40 930. Страты насельніцтва склалі, такім чынам, 74,8 %. Аднак горад Полацк і яго ваколіцы пацярпелі яшчэ больш, чым ваяводства. Так, калі да вайны ў Полацку налічвалася 1500 «дымоў», дык пасля яе — 102, іх колькасць скарацілася на 93,2 %. У мястэчку Экімань да вайны было 136 дымоў, пасля — 14, страты склалі 89,7 %.
Не абмінулі Полаччыну таксама і падзеі Паўночнай вайны (1700—1721), хоць яе наступствы і не былі такімі катастрафічнымі, як наступствы папярэдняй.
Мірнае жыццё, якое з XVIII ст. надоўга ўсталявалася на разбуранай войнамі Полацкай зямлі, не было такім ужо спакойным і лёгкім для яе жыхароў.
Уся ўлада ў Рэчы Паспалітай XVIII ст. належала шляхце. Яна вельмі высока цаніла свае «залатыя вольнасці» і не дапускала да іх нікога. Слабая каралеўская ўлада была бездапаможная ў барацьбе са шляхецкай анархіяй, якая літаральна захліснула краіну. Часта шляхціцы самі вырашалі свае спрэчкі, не звяртаючыся да паслугаў суда. Нярэдка гэта рабілася з дапамогай зброі, напады аднаго шляхціца на маёнтак другога сталі справай звычайнай і нагадвалі сапраўдныя мінівойны. Падчас такіх нападаў пакутавала не столькі шляхта, колькі яе падданыя — сяляне, бо паліліся іх хаты, рабавалася іх маёмасць, уганялася іх жывёла. Не такімі ўжо рэдкімі былі і выпадкі забойства сялян.
Пры гэтым трэба адзначыць, што ў XVIII ст. сяляне ўжо былі прыгоннымі і не маглі пераходзіць ад аднаго землеўладальніка да другога. Яны таксама па законе не мелі права валодаць зямлёй.
Вось што ўяўляла панская гаспадарка, на якой павінны былі працаваць прыгонныя сяляне (паводле звестак 1766—1767 гг.). Маёнтак Мяніца належаў пану Антонію Сяляве і складаўся, апрача самой Мяніцы, яшчэ з вёсак Астравенец, Глыбачка, Заполле, Падгор'е (ці Лазоўка і Баравыя), Машчоны, Папоўка. У Мяніцы знаходзілася панская сядзіба: стары дом, свіран, фальварак, пякарня, даржнік з дзесяці хлявоў, дзве стайні, пры іх хлявок, паветка, адрына і іншыя пабудовы, сырніца, скарбец. За ім пачынаўся сад. Былі пры сядзібе таксама гумно, бровар, а пры ім лазня і хлеў. Побач з сядзібай стаяла карчма. Каля Папоўкі, якая тады называлася Папоўшчынай, стаяў млын.
У в. Астравенец жылі сяляне па прозвішчах Корсак, Коршун, Шліпёнак, Васілішын, Касач, Каўронак; у Глыбачцы — Корсакі, Коршуны, Каўронкі, Касачы; у Заполлі — Коршуны, Бладычкі, Жалейкі, Шарыпы, Машчоны, Корсакі, Лупенкі; у Лазоўцы (ці Лазове) — Буздыкі, Альхімёнкі, Коршуны, Папко, Андрыёнчыкі; у Машчонах — Машчоны (ці Машчуны); у Баравых — Баравыя і Коршуны; у Папоўцы — Кубліцкія і Корсакі. Усе яны неслі цэлы шэраг павіннасцей на карысць пана.
Да канца XVIII ст. Рэч Паспалітая ўступіла ў паласу глыбокага крызісу, які ахапіў многія сферы жыцця. Краіну маглі выратаваць толькі карэнныя рэформы. Магнаты і шляхта, аднак, не жадалі іх праводзіць ды ахвяраваць нават частку сваіх правоў і прывілеяў на карысць цэнтральнай улады ды іншых слаёў насельніцтва.
Дзяржава хуткімі крокамі ішла насустрач сваёй гібелі.
За тым, як страчвае апошнія сілы Рэч Паспалітая, назіралі Расія, Аўстрыя і Прусія. У 1772 г. яны праводзяць першы падзел Рэчы Паспалітай. Кожная краіна далучыла да сваіх земляў частку яе тэрыторыі. Да Расійскай імперыі адышла Паўночная (правы бераг Дзвіны) і Усходняя Беларусь.
23 кастрычніка 1772 г. быў выдадзены ўказ, паводле якога ўсе далучаныя да Расіі землі былі падзелены на тэрытарыяльна-адміністрацыйныя адзінкі, якія існавалі тады ў імперыі. Былі створаны Пскоўская і Магілёўская губерні. У першую ўвайшлі 5 правінцый: дзве расійскія (Пскоўская і Велікалуцкая), дзве беларускія (Полацкая і Віцебская), а таксама адна латышская (Дзвінская). Губернскім цэнтрам Пскоўскай губерні была прызначана Апочка.
Указам ад 14 жніўня 1776 г. Пскоўская губерня была перайменавана ў Полацкую, а з яе складу былі выведзены 2 расійскія правінцыі. Такім чынам з'явілася Полацкая губерня з цэнтрам у Полацку, якая складалася з правінцый Полацкай, Віцебскай і Дзвінскай.
22 ліпеня 1773 г. у Полацкай правінцыі, тады яшчэ толькі частцы Пскоўскай губерні, былі вылучаны 2 павятовыя цэнтры Себеж і Невель, а ўказам ад 22 сакавіка 1777 г. уся Полацкая губерня была падзелена на 11 паветаў: Полацкі, Дрысенскі (ці, як у дакуменце, Дрызскі), Себежскі, Невельскі, Дынабургскі (цэнтр — сучасны Даўгаўпілс), Рэзіцкі (цэнтр — сучаснае Рэзекне), Люцынскі (цэнтр — сучасная Лудза), Віцебскі, Веліжскі, Гарадоцкі (ці, як у дакуменце, Гарадзецкі) і Суражскі.
У 1793 г. адбыўся другі падзел Рэчы Паспалітай, паводле якога да Расійскай імперыі адышла Цэнтральная Беларусь, у тым ліку і частка Полацкага ваяводства, якая пасля 1772 г. заставалася ў складзе Рэчы Паспалітай. У хуткім часе яна была ўключана ў склад Полацкага і іншых паветаў губерні. Адміністрацыйныя межы тагачаснага Полацкага павета і сучаснага Полацкага раёна блізкія.
Указам ад 12 снежня 1796 г. Павел I правеў новы падзел імперыі на губерні, паводле якога губерні Полацкая і Магілеўская злучаліся ў адну. Яна атрымала назву Беларускай, а цэнтрам новай губерні стаў Віцебск.
Праіснавала яна, аднак, нядоўга: указам ад 27 лютага 1802 г. Беларуская губерня была зноў падзелена на дзве: цэнтрам першай, як і раней, стаў Магілёў, а вось у Полацк губернскае праўленне вяртаць не сталі, і яно засталося ў Віцебску; у выніку ўся губерня атрымала назву Віцебскай. Яна праіснавала да 1924 г. і за ўвесь гэты час спазнала невялікія тэрытарыяльна-адміністрацыйныя змены.
3 далучэннем беларускіх земляў да Расійскай імперыі з'яўляюцца першыя статыстычныя іх апісанні.
Пра дынаміку росту насельніцтва Полацкага павета ў канцы XVIII — першай палове XIX ст. можна меркаваць па наступных лічбах (праўда, трэба ўлічваць, што ў дадзены перыяд яго плошча мянялася). У 1780 г. у Полацкім павеце жыло 26 490 «душ» (гэта значыць асобаў мужчынскага полу). У 1796 г. павет налічваў ужо 30 385 «душ», у 1804 – 63 526 чалавек (31 087 мужчын і 32 439 жанчын), а ў 1808 – 69 282 (34 092 мужчыны і 35 190 жанчын). Руска-французская вайна 1812 г., неўраджай і голад 1818, 1820, 1821, 1822 ды іншых гадоў, а таксама эпідэмія халеры 1831 г. нанеслі, аднак, такія значныя страты насельніцтву павета, што яшчэ ў 1842 г. яно налічвала толькі 68 740 чалавек (35 169 мужчын і 33 571 жанчына).
У 1808 г. у Полацкім павеце налічвалася 4 праваслаўныя царквы і капліцы (1 мураваная і 3 драўляныя), 6 каталіцкіх касцёлаў (3 мураваныя і 3 драўляныя), 3 яўрэйскія школы (усе драўляныя) і 96 уніяцкіх храмаў (таксама ўсе драўляныя).
Полацк быў цэнтрам уніяцкай епархіі, а недалёка ад горада, у сяле Струнне, знаходзілася летняя рэзідэнцыя полацкага архіепіскапа. Тут у 1809 г. быў пахаваны адзін з апошніх уніяцкіх мітрапалітаў і адначасова полацкі архіепіскап Іраклій Лісоўскі. Полацкі сабор 1839 г. прыняў рашэнне аб скасаванні уніі, і ўсе уніяты былі пераведзены ў праваслаўе.
Полаччына і пасля далучэння да Расійскай імперыі заставалася ў асноўным аграрным краем, хоць былі тут і прамысловыя прадпрыемствы. У 1842 г. у Полацкім павеце (без г. Полацка) налічвалася 2 медзеплавільныя заводы (яны выраблялі прадукцыі на 5500 руб. у год), 1 кафляны (на 1500 руб.), 2 цагельныя (на 574 руб.), 3 гарбарныя (на 1060 руб.) і 1 паташны (на 185 руб.). У 1859 г. засталіся 1 медзеплавільны (выпускаў прадукцыі на 300 руб. у год) і 3 гарбарныя (на 690 руб.) заводы.
Сельская гаспадарка была вельмі кансерватыўнай галіной эканомікі. Вялася яна старымі метадамі. Яшчэ на пачатку XIX ст. аралі сохамі, а баранавалі баронамі, зробленымі з сасновых і яловых сукоў. Жыта малолі на ручных жорнах. Хлеб сеялі як яравы (больш), так і азімы, але ўраджаі былі нізкія. У Віцебскай губерні досыць часта здараліся неўраджаі: з 10 гадоў 3 бывалі неўрадлівымі. Нярэдкай з'явай быў і голад.
Моцным штуршком у развіцці сельскай гаспадаркі павінны былі стаць карэнныя змены ў становішчы сялянства, якое ўсё яшчэ заставалася прыгонным. Эксплуатацыя памешчыкамі сваіх сялян дасягала ў шэрагу выпадкаў проста невыносных для апошніх памераў. Так, у 1846 г. віцебскаму, магілёўскаму і смаленскаму генерал-губернатару даносілі, што некаторыя памешчыкі і арандатары Полацкага павета пакідаюць сялянам для працы на ўласных палетках толькі адзін дзень на тыдзень, таму іх палі і агароды стаяць неапрацаваныя, незасеяныя, а ўжо хутка пасля жніва ў іх «рэдка можна сустрэць кавалак печанага хлеба». Становішча на вёсцы напружвалася ўсё больш і больш. Сяляне чакалі волі. У 1847 г. сярод прыгонных Себежскага і Дрысенскага паветаў распаўсюдзіліся чуткі, быццам той, хто пэўны час адпрацуе на будаўніцтве Мікалаеўскай чыгункі, атрымае свабоду Пачаліся масавыя ўцёкі сялян разам з сем'ямі і маёмасцю ў раёны будаўніцтва. Рух гэты распаўсюдзіўся і на Полацкі павет. Станавілася ўсё больш відавочна, што прыгоннае права дажывае свае апошнія гады.
У другой палове XIX — пачатку XX ст. тэрыторыя сучаснага Полацкага раёна ўваходзіла ў склад: Полацкага павета — Арцейкавіцкая, Банонская, Замшанская, Мікалаеўская, Петрапаўлаўская, Струнская, Тураўлянская, Юравіцкая воласці; Лепельскага — Бабыніцкая, Варонецкая, Ветрынская, Нацкая, Чарствяцкая; Дрысенскага — Дзёрнавіцкая, Каменская; Гарадоцкага — Уладзімірская воласць.
Паводле даных першага ўсеагульнага перапісу насельніцтва Расійскай імперыі 1897 г., у Полацкім павеце пражывала 141 841 чалавек: 70 127 мужчын і 71 714 жанчын. Насельніцтва было шматнацыянальным. Тут жылі беларусы, рускія, украінцы (усіх 119 413 чал.), палякі (2795), літоўцы (305), латышы (1721), немцы (298), яўрэі (17 140). У павеце налічвалася 3608 дваран, 586 прадстаўнікоў духавенства, 345 купцоў 27 420 мяшчан, 109 328 сялян, 509 чалавек іншых саслоўяў. Па канфесійнай адзнацы насельніцтва павета размяркоўвалася наступным чынам: праваслаўныя — 102 197, стараверы — 5953, рыма-католікі — 14 835, пратэстанты — 1612, іудзеі — 17 178.
Полацкі павет большай часткай размяшчаўся па правабярэжжы Заходняй Дзвіны і толькі невялікая частка выходзіла на яе левы бераг.
На рубяжы 50—60-х гадоў XIX ст. крызіс феадальна-прыгонніцкай сістэмы і рост вызваленчых настрояў выклікалі рэвалюцыйную сітуацыю, якая прывяла да сялянскай рэформы 19 лютага 1861 г. — адмены прыгоннага права.
На Полаччыне рэформа праводзілася на аснове «Агульнага палажэння» і аднаго з «Мясцовых палажэнняў». Паводле «Агульнага палажэння» сяляне атрымлівалі асабістую свабоду і права распараджацца сваёй маёмасцю. За памешчыкамі замацоўваліся ўсе землі, але яны мусілі аддаць сялянам на сталае карыстанне (за павіннасці — паншчыну, аброк) сядзібу і палявы надзел «для забеспячэння іх быту і для выканання іх абавязкаў перад урадам і памешчыкам». Сяляне атрымалі права выкупу сядзібы і, са згоды памешчыка, палявога надзелу. Сяляне, якія выкупілі свае надзелы, называліся сялянамі-ўласнікамі, астатнія — часоваабавязанымі сялянамі.
Пасля выхаду з-пад прыгону па-ранейшаму вялікім цяжарам на сялянскія гаспадаркі клаліся шматлікія падаткі і павіннасці. Самым буйным грашовым зборам былі выкупныя плацяжы па 66 кап. за дзесяціну прыдатнай надзельнай зямлі. Так званыя грамадскія зборы ішлі на ўтрыманне валасной адміністрацыі і суда, урачэбнага і ветэрынарнага персаналу, цэркваў і г. д. па 44,9 кап. з дзесяціны надзельнай зямлі.
Вялікае месца ў жыцці сялян займалі натуральныя павіннасці (дарожная, падводная, паліцэйская і інш.). Дарожная павіннасць заключалася ў спраўным утрыманні замацаваных за сялянамі паштовых, ваенных, грунтовых дарог, у пабудове і рамонце мастоў, плацін, у пракладванні грэбляў. Па падводнай павіннасці сяляне абавязаны былі пастаўляць падводы з праваднікамі для чыноў паліцыі, жандармерыі, суда, для перавозкі вайскоўцаў, хворых арыштантаў, земскай пошты. Права на падводы мелі таксама сялянскія ўрачы, фельчары, павітухі, ветэрынары і г.д.
Пасля адмены прыгоннага права былі праведзены рэформы дзяржаўнага ладу: ваеннай справы, органаў суда і пракуратуры, сістэмы гарадскога самакіравання, народнай асветы, цэнзуры і інш.
У першае парэформеннае дваццацігоддзе вядучае месца ў гаспадарках памешчыкаў займала вытворчасць збожжа. Беларусь у другой палове 70-х гадоў становіцца важным раёнам экспарту збожжа.
У памешчыцкіх гаспадарках пачалі распаўсюджвацца севазвароты, выкарыстоўвацца і сельскагаспадарчыя машыны. Паступова таварны характар набылі таксама жывёлагадоўля, ільнаводства. За парэформенны перыяд узрасла пасяўная плошча пад бульбай. Жывёлагадоўля, агародніцтва, садоўніцтва развіваліся галоўным чынам у гаспадарках памешчыкаў і заможных сялян.
Важным накірункам спецыялізацыі памешчыцкай гаспадаркі было вінакурства. У 1886 г., па даных абследавання статыстычнымі ўстановамі, вінакурныя заводы былі ў вёсках Банонь, Прыхабы, Рудня, Саланевічы, у маёнтках Экімань, Туроўль, Чырвоны Рог, Казімірова, Туржэц, у мяст. Ветрына быў піўзавод.
Развіццё капіталістычнага рынку залежала ад стану шляхоў зносін і сродкаў сувязі. У 70 —90-я гады рачным транспартам перавозіліся сотні тысяч пудоў грузаў, галоўным чынам лесаматэрыялы, дровы, збожжа. У гандлі лесам вядучую ролю адыгрывала рака Заходняя Дзвіна, у 1865 г. па ёй прайшло 13,3 тыс. плытоў.
У 1866 г. быў пабудаваны ўчастак Рыга-Арлоўскай чыгункі Дзвінск — Полацк — Віцебск, а на ім чыгуначныя станцыі Баравуха і Полацк. Асноўнымі прадметамі пагрузкі і адпраўкі былі лесаматэрыялы, сельскагаспадарчыя прадукты.
У 1897 г. у гандлі Полаччыны было занята больш за 1300 чалавек. 3 іх больш за палову гандлявалі сельскагаспадарчай прадукцыяй, каля 130 чалавек — лесам, будаўнічымі матэрыяламі і палівам, звыш 200 чалавек — прамысловымі матэрыяламі.
У гэты час актывізавалі дзейнасць магазіны і лаўкі. Лаўкі меліся ў вёсках Маліна Рудня, 2 лаўкі ў в. Арэхаўна, па 3 лаўкі ў мястэчках Бабынічы і Гомель.
3 сярэдзіны 40-х гадоў XIX ст. з'яўляецца паштова-тэлеграфная сувязь. Яна выклікала да дзеяння падарожныя корчмы. У 1886 г. яны былі ў вёсках Белае, Юравічы, Ветрына, Ропна.
У 1886 г. у в. Маліна Рудня Банонскай воласці працавалі цвікавы і папярова-кардонны заводы, у в. Гурнаполле Тураўлянскай воласці — дзягцярны завод, у Спаскім жаночым манастыры — цагельны завод.
Акрамя гэтых прадпрыемстваў працавалі вадзяныя млыны ў вёсках Саланевічы, Экімань, у маёнтках Туроўль, Якаўкі, мястэчку Гомлі, у памесці Вусце, ветраны і паравы млыны былі ў в. Маліна Рудня. Тут пачала ўзрастаць і колькасць насельніцтва.
Аднак нягледзячы на значныя поспехі ў развіцці сельскай гаспадаркі ў парэформенныя дзесяцігоддзі, перабудова яе на капіталістычны лад да пачатку XX ст. далёка не завяршылася. Характар вытворчых адносін у многім вызначаўся ў вёсцы кабальнай адпрацовачнай сістэмай. У 1898 г. у Полацкім павеце з 650 маёнткаў і фальваркаў толькі ў 247 гаспадарылі самі ўладальнікі, прычым у многіх выпадках на аснове палавіншчыны. У 199 маёнтках зямля здавалася ў арэнду, у 24 — на ўзворванне.
У 1874—1875 гг. дэмакратычная моладзь распачала «хаджэнне ў народ». Пунктам, што прыцягнуў увагу народнікаў у Беларусі, была в. Гараны Полацкага павета, дзе знаходзіўся маёнтак, частка якога належала А.I. Вярыга (па мужу Філіп). Яе стрыечная сястра К.К. Брэшка-Брашкоўская, актыўная ўдзельніца народніцкага руху, задумала план стварэння сельскагаспадарчай фермы для работы на ёй інтэлігентных людзей. Такую ферму са згоды А.I. Вярыга і вырашана было арганізаваць у Гаранах. Члены «Кіеўскай камуны», адным з арганізатараў якой была Брэшка-Брашкоўская, падтрымалі гэтае мерапрыемства. У лістападзе 1873 г. К.К. Брэшка-Брашкоўская і В.Ф. Фішар прыехалі ў Гараны з мэтай арганізаваць узорную ферму і пункт для прапаганды У студзені 1874 г да іх прымкнуў В.Г. Кукушкін, пазней I.I. Кабліц, М.Ф. Цвінева, В.П. Рагачоў, Л.А. Тэтэльман. Яны прабылі ў Гаранах нядоўга. Звестак аб іх прапагандысцкай дзейнасці няма, але вядома, што летам 1874 г. яны прапагандавалі ў іншых месцах.
Летам 1874 г. у Гараны прыехала група кіеўскіх народнікаў Т.П. Стронская, Т.Д. Даўжанская, I. Пятровіч і гэтая група не затрымалася доўга. Арганізатар фермы К.К. Брэшка-Брашкоўская летам 1874 г. падалася «ў народ» у Херсонскую губерню.
Нялегкія ўмовы жыцця, цяжар прыгонніцкіх перажыткаў, малазямелле вымушалі сялян пакідаць абжытыя мясціны і ў пошуках лепшай долі, свабоднай зямлі перасяляцца ў Сібір, іншыя раёны імперыі. Але самавольныя перасяленні былі забаронены. Час ад часу выдача дазволаў на перасяленні прыпынялася.
У канцы XIX ст. пісьменнасць у Полацкім павеце складала 16,3 %. У 1892/93 навучальным годзе ў Полацкім павеце было 17 царкоўнапрыходскіх школ у вёсках Белае, Струнне, Сосніца, Экімань, Шацілава і інш., 13 школ граматы ў весках Базылева, Верхачэнне, Забалоцце, Залессе, Запруддзе, Зюзіна і інш. У царкоўна-прыходскіх школах навучалася 574 хлопчыкі і 82 дзяўчынкі, у школах граматы — 99 хлопчыкаў і 39 дзяўчынак 3 іх праваслаўных 637 хлопчыкаў і 105 дзяўчынак, 27 хлопчыкаў католікаў і 19 лютаран.
Да пачатку рэвалюцыі 1905—1907 гг. у Полацку дзейнічала сацыял-дэмакратычная арганізацыя. У лютым 1905 г. яна распаўсюдзіла адозву «Да сялян», якую паліцыя выявіла ў вёсках Абалонне, Асінаўка, Зялёнка, Вялікія Жарцы, Лютаўка і інш.
У студзені — сакавіку 1905 г. у павеце адбылося 18 сялянскіх выступленняў. Сярод сялян в. Канашы палітычную агітацыю вёў рабочы Полацкага млына «Гамерня» Мікалай Пятроў, у Юравіцкай воласці — рабочы М. Ракіцёнак, у Аляксандраўскай — Я. Навуменка і В. Жаглоў, пасланыя піцерскім пралетарыятам. Яны распаўсюджвалі сацыял-дэмакратычную літаратуру, заклікалі да ўзброенага паўстання. Услед за гарадскімі рабочымі, сялянамі ў барацьбу за звяржэнне царызму ўключыліся сезонныя рабочыя. Летам 1905 г. на чыгуначным участку Полацк — Дрэтунь баставала каля трох тысяч працуючых.
Рэвалюцыйны рух на вёсцы прымаў усё больш арганізаваныя формы. Сяляне секлі панскі лес, захоплівалі сенажаці і пашу. Адбыўся шэраг буйных сутыкненняў, у якіх удзельнічалі сяляне вёсак Барова, Васільева, Казімірова і інш. Сяляне вёсак Чарнаручча, Чарнаполле і Шастова, жыхары хутара Кароўнікі правялі масавыя парубкі лесу ў маёнтку Казімірова і лясной дачы Экімань.
3 кастрычніка 1905 г. па студзень 1906 г. зафіксавана 38 выступленняў сялян.
Забастовачная барацьба ў павеце працягвалася і ў другой палове 1906, у 1907 і 1908 гг. Па-ранейшаму пераважалі парубкі лесу, патравы і пасьба жывёлы на панскіх землях, арыштаваны ў асобных выпадках і захопы ворыўнай зямлі і лугоў. Мелі месца таксама забастоўкі сельскагаспадарчых рабочых, адмовы ад выплаты падаткаў, ад выканання розных павіннасцей, падпальванне будынкаў, убранага хлеба і сена. Прычым, нягледзячы на тое, што ў сялянскіх выступленнях працягваўся спад, як сведчаць статыстычныя даныя, у 1907 у Полацкім і Лепельскім паветах (куды ўваходзілі вёскі сучаснай тэрыторыі раёна), колькасць іх была ўсё ж высокай.
Вясной 1907 г. сяляне мяст. Гомель самавольна захапілі і ўзаралі ўчастак зямлі ў суседнім панскім маёнтку, прагналі панскіх касцоў і для сябе скасілі панскія лугі. У 1908 г. сяляне вёсак Вуглы, Гараны, Плігаўкі, Заполле і іншых самавольна пасвілі жывёлу на лугах уладальніцы маёнтка Ухвішча. Паліцыі з вялікай цяжкасцю ўдалося, і толькі часова, спыніць «сялянскае самаўпраўства».
У сакавіку 1908 г. сяляне в. Мачулішча зрабілі самавольную парубку ў маёнтку Крашуты. Калі панскія служачыя паспрабавалі перашкодзіць парубшчыкам, то на дапамогу ім прыйшлі сяляне суседняй в. Дудчына.
Створаная напярэдадні рэвалюцыі 1905—1907 гг. Полацкая арганізацыя РСДРП у гады спаду рэвалюцыйнай актыўнасці панесла вялікія страты: частка яе членаў загінула ў барацьбе, дзесяткі былі арыштаваны і сасланы ў Сібір, многія, ратуючыся ад праследаванняў, вымушаны былі пакінуць родныя мясціны. Да пачатку 1908 г. Полацкая сацыял-дэмакратычная арганізацыя часова спыніла сваё існаванне. I толькі асобныя яе члены працягвалі працаваць у глыбокім падполлі.
У 1914 г. пачалася першая сусветная вайна. Яна пагоршыла і без таго цяжкае становішча большасці сялян. У Полацкім павеце, які знаходзіўся ў прыфрантавой паласе, праводзіліся масавыя мабілізацыі на абарончыя работы, рэквізіцыі для патрэб арміі жывёлы, хлеба, фуражу. Увесь цяжар клаўся перш за ўсё на плечы беднякоў і сераднякоў. У снежні 1916 г. сяляне в. Гамзялёва забілі стражніка, які прыехаў іх абіраць. Такія ж акцыі мелі месца і ў іншых вёсках.
У канцы 1916 — пачатку 1917 г. у Расіі зноў склалася рэвалюцыйная сітуацыя. Вайна паказала поўную няздольнасць царскай манархіі кіраваць краінай. Рэзка абвастрылася гаспадарчая разруха. У гарадах усё больш адчуваўся недахоп прадуктаў. 3-за адсутнасці паліва, сыравіны спыняліся прамысловыя прадпрыемствы. Мільёны людзей, перш за ўсё сем'і рабочых, галадалі. Армія не атрымлівала зброі, боепрыпасаў і цярпела паражэнне за паражэннем. I калі Расію абляцела вестка аб звяржэнні цара і перамозе буржуазна-дэмакратычнай рэвалюцыі ў Петраградзе, у вёсках Полаччыны адбыліся мнагалюдныя сходы сялян у падтрымку. У асобных месцах пачалі ствараць сельскія і валасныя камітэты.
25 красавіка Полацкі Савет рабочых і салдацкіх дэпутатаў на аб'яднаным пасяджэнні абмяркоўваў пытанне «Аб харчовым становішчы ў горадзе і павеце». Дэпутаты ад рабочых і салдат абвінавачвалі павятовы і гарадскі прадуктовыя камітэты ва ўдзеле ў спекуляцыі прыпасамі і іх раскраданні. Было прынята рашэнне: «Прыступіць да ўліку наяўных прадуктаў у прыватных гандляроў, а рэквізіцыю ў вёсцы пачаць з буйных землеўладальнікаў».
6 чэрвеня 1917 г. павятовы камісарыят і павятовая ўправа праводзілі ў Полацку з'езд прадстаўнікоў валасных харчовых камітэтаў. Не было прынята ніякіх дзейсных рашэнняў. Бальшавікі прапаноўвалі ліквідаваць землеўладанне памешчыкаў і аддаць зямлю сялянам. Сяляне самавольна пачыналі захопліваць землі памешчыкаў, прымяняючы сілу ў адносінах да асабліва ненавісных памешчыкаў і іх стаўленікаў. У Полацкім павеце былі сканцэнтраваны падраздзяленні 15-га уланскага палка. Але стрымаць сялянскія выступленні было ўжо немагчыма.
Вясной і летам 1917 г. у многіх валасцях павета ўзамен старых валасных праўленняў сталі ўзнікаць валасныя камітэты.

Рэвалюцыйныя падзеі і ўстанаўленне Савецкай улады

Вестка аб узброеным паўстанні ў Петраградзе прыйшла на Полацкую зямлю 26 кастрычніка (8 лістапада па н. с.) 1917 г. У ім актыўны ўдзел прынялі многія ўраджэнцы Полаччыны, якія ў той час працавалі на петраградскіх прадпрыемствах або знаходзіліся там, на вайсковай службе.
У складзе групы маракоў каля Зімняга Палаца быў Віктар Сцяпанавіч Барэйка. Ва ўзяцці Петрапаўлаўскай крэпасці і юнкерскага вучылішча ўдзельнічаў чырвонагвардзеец Васіль Яфрэмавіч Спірыдонаў. Матросам на лінкоры «Гангут» сустрэў рэвалюцыю Іван Васільевіч Пятроў. Качагарам-апальшчыкам доменнай печы на Абухаўскім заводзе працаваў Міхаіл Кірылавіч Іваноў. Сярод актыўных удзельнікаў рэвалюцыйных падзей таксама былі Фёдар Іванавіч Сысоеў, Васіль Рыгоравіч Аксяновіч, Сцяпан Пятровіч Брыль, Кірыла Рыгоравіч Каралькоў і інш.
Рэвалюцыйная ўлада атрымала падтрымку на сходах сялян, што прайшлі ў вёсках Полаччыны. Пачалі стварацца валасныя рэвалюцыйныя камітэты.
У канцы снежня па ініцыятыве бальшавікоў адбылося аб'яднанне Савета рабочых і салдацкіх дэпутатаў з Саветам сялянскіх дэпутатаў у Полацкі Савет рабочых, салдацкіх і сялянскіх дэпутатаў. Старшынёй Савета быў абраны бальшавік I.Л. Коган, але хутка яго змяніў Ф.П. Лук'янаў. У прэзідыум Савета апрача іх увайшлі члены армейскага камітэта М.С. Хамутоў, Д. Яфрэгаў, I.Ф. Свадкоўскі і С.Н. Чудоўскі, некалькі сялян — прыхільнікаў бальшавікоў і два левыя эсэры.
У канцы 1917 — пачатку 1918 г. пад кіраўніцтвам бальшавікоў былі падрыхтаваны і праведзены валасныя з'езды Саветаў, на якіх дэлегаты абралі валасныя Саветы і іх кіруючыя органы — валвыканкамы. У валасныя Саветы ў большасці былі абраны бальшавікі і іх прыхільнікі.
28 студзеня 1918 г. адкрыўся 1-ы павятовы з'езд Саветаў рабочых, сялянскіх і салдацкіх дэпутатаў. На ім былі абмеркаваны пытанні аб арганізацыі Полацкага павятовага Савета рабочых, салдацкіх і сялянскіх дэпутатаў, мабілізацыі ў народна-сацыялістычную гвардыю, разгледжана харчовае пытанне.
З'езд абраў выканаўчы камітэт Полацкага Савета. Старшынёй стаў бальшавік Дз.П. Салаўёў. Як вышэйшы орган Савецкай улады на тэрыторыі павета з'езд распусціў павятовую земскую думу і ўправу, валасныя земствы, гарадскую думу і ўправу і перадаў іх функцыі адпаведным Саветам. Кіраўніцтва ўсімі галінамі гаспадарчага і культурнага жыцця на Полаччыне ўзяў у свае рукі павятовы выканаўчы камітэт Савета рабочых, сялянскіх і салдацкіх дэпутатаў. У час работы з'езда Саветаў дэлегаты-бальшавікі абралі Полацкі павятовы камітэт РСДРП(б), аформіўшы такім чынам Полацкую павятовую партыйную арганізацыю бальшавікоў.
Новы бальшавіцкі Полацкі Савет рабочых, сялянскіх і салдацкіх дэпутатаў, адразу ж пасля сфарміравання прыступіў да пераўтварэнняў у эканамічным і культурным жыцці. Згодна з дэкрэтам СНК Савет нацыяналізаваў два лесапільныя заводы: адзін у маёнтку Казімірова, другі — у в. Нікалаева, паравы млын. Савет устанавіў кантроль над гандлем і вытворчасцю, цераз прадуктовую камісію прыняў на ўлік запасы прадуктаў, рэквізаваў іх для патрэб насельніцтва і арміі ў памешчыкаў і гандляроў, нарміраваў размеркаванне.
Полацкі Савет стварыў у сваім саставе аддзел народнай адукацыі. У адпаведнасці з пастановай СНК ад 11 снежня 1917 г. аддзел народнай адукацыі забраў 48 царкоўнапрыходскіх школ з духоўнага ведамства і прыступіў да ажыццяўлення рэформы народнай адукацыі. Школа была адлучана ад царквы, уведзена бясплатнае навучанне. Праводзіўся ўлік дзяцей школьнага ўзросту, непісьменнага дарослага насельніцтва, адкрылася некалькі новых школ. Аддзел народнай адукацыі ў той час узначальваў I.Ф. Свадкоўскі, які пазней стаў акадэмікам Акадэміі педагагічных навук РСФСР.
Але час мірных пераўтварэнняў скончыўся. У сувязі з набліжэннем нямецкіх войск Армейскі Савет 3-й арміі, які размяшчаўся ў Полацку, арганізаваў Ваенна-рэвалюцыйны камітэт пад старшынствам М.С. Хамутова. Было прынята рашэнне аб тэрміновай эвакуацыі на станцыі Дрэтунь выканкама павятовага Савета і членаў павятовага камітэта партыі бальшавікоў.
25 лютага 1918 г. пачалася акупацыя Полацкага павета. Нямецкія войскі захапілі Полацк і, выкарыстоўваючы чыгунку, спрабавалі расшырыць свой плацдарм, але чырвонагвардзейскія атрады і партызаны далі ім адпор. У бок Невеля наступленне праціўніка было спынена на беразе р. Палата чырвонагвардзейскім атрадам I.Ф. Шубіна, які стаў часткай рэгулярнай Чырвонай Арміі. У напрамку Віцебска немцы прасунуліся таксама толькі да першага воднага рубяжа. Чырвонагвардзейцы спынілі іх на беразе р. Сосніца, узарваўшы мост. Рух варожых войск на поўнач ад Полацка таксама быў спынены на р. Дрыса.
У сакавіку 1918 г. на тэрыторыі Полацкага павета была ўстаноўлена дэмаркацыйная лінія. Яна праходзіла на захад ад станцыі Гараны ў напрамку станцыі Палата, паварочвала на паўночны захад і ішла па р. Чарняя і далей па р. Дрыса ў напрамку станцыі Боркавічы. Дакладна яна абазначана не была. Як нашы, так і нямецкія войскі не стварылі тут суцэльнай лініі фронту, а трымалі толькі гарнізоны ў найбольш важных пунктах. Тэрыторыя павета аказалася разрэзанай на дзве часткі, прычым большая была акупіравана нямецкімі войскамі, і толькі восем валасцей поўнасцю, або часткова заставаліся ў прыфрантавой паласе.
У першыя ж дні акупацыі немцы ліквідавалі ў захопленых валасцях органы Савецкай улады і ўстанавілі жорсткі рэжым. Камендатура выдала спецыяльны загад, згодна з якім памешчыкам у трохдзённы тэрмін вярталася ўсё канфіскаванае па распараджэнні прадуктовых і зямельных камітэтаў дабро або выручаныя за яго грошы. На гэта сяляне адказалі масавымі хваляваннямі. На акупіраванай немцамі частцы Полацкага павета разгарнулася партызанская барацьба. Ва ўсіх паўночных валасцях значная частка мужчын была ўзброена. Сяляне рылі акопы, узводзілі драцяныя загароды і разам з партызанамі вялі сапраўдныя баі з акупантамі. Усё насельніцтва жыло напружаным прыфрантавым жыццём.
У сакавіку 1918 г. Віцебскі губвыканкам стварыў аргбюро, у склад якога ўвайшлі Салаўёў, Студзянкоў і Сляпнёў. Ім было даручана правесці работу па аднаўленні дзейнасці Полацкага павятовага Савета на тэрыторыі васьмі неакупіраваных валасцей павета. У красавіку Полацкі павятовы Савет прыступіў да работы на станцыі Дрэтунь і пачаў весці падрыхтоўку надзвычайнага павятовага з'езда.
29 красавіка 1918 г. у Дрэтуні сабраўся 2-і надзвычайны з'езд Саветаў Полацкага павета. З'езд абраў часовы састаў выканкама Полацкага Савета. Бальшавікі — удзельнікі з'езда правялі выбары Полацкага павятовага камітэта партыі, старшынёй якога стаў Г.М. Студзянкоў.
20 мая ў Дрэтуні сабраўся 3-і з'езд Саветаў Полацкага павета. На ім прысутнічалі дэлегаты ад васьмі свабодных, ад немцаў, валасцей (Аляксандраўскай, Арцейкавіцкай, Уладзімірскай, Вазнясенскай, Дамнікоўскай, Ефрасіннеўскай, Мікалаеўскай і Юравіцкай). З'езд абраў пастаянны склад выканкама павятовага Савета з 20 чалавек. Старшынёй выканкама стаў Шаршнёў, намеснікам старшыні — К.Ф. Гатоўскі. У чэрвені бальшавікі абралі яго старшынёй Полацкай павятовай партыйнай арганізацыі, якую ён узначальваў да восені 1919 г.
З'езд прыняў рашэнне аб стварэнні баявых дружын і для ўмацавання сувязей з пагранвойскамі ўвёў у склад павятовага Савета прадстаўніка ад 3-га пагранатрада, штаб якога знаходзіўся на станцыі Палата. У пачатку ліпеня павятовы выканкам прыняў рашэнне аб камплектаванні роты чырвонаармейцаў для абароны Савецкай улады ў прыфрантавой частцы павета. Пачала працаваць павятовая міліцыя, начальнікам якой быў назначаны Быхавец. У ліпені ж былі створаны органы міліцыі ва ўсіх валасцях.
Павятовы камітэт РКП(б) і павятовы выканкам устанавілі сувязі з камуністамі і партызанскімі атрадамі, якія дзейнічалі на акупіраванай частцы павета. Да лета 1918 г. у Дамнікоўскай, Замшанскай і Банонскай валасцях былі арганізаваны паўстанцкія ячэйкі. Кіраўніцтва партызанскай барацьбой ажыццяўлялася як праз спецыяльных сувязных, так і з дапамогай кіруючых работнікаў павятовага камітэта РКП(б) і павятовага выканкама, якіх пасылалі на акупіраваную тэрыторыю. Са станцыі Палата нелегальна сталі паступаць газета «Правда», брашуры, адозвы і лістоўкі, звароты да жыхароў акупіраваных валасцей і нямецкіх салдат.
Згодна з рашэннем павятовага камітэта РКП(б), на неакупіраванай тэрыторыі фарміраваліся чырвонаармейскія часці. Яны займалі рубяжы абароны ўздоўж фронту. Па адным і групамі, часам цэлымі вёскамі на станцыі Палата і Гараны (тут размяшчаліся штабы чырвонаармейскіх часцей) прыходзілі сяляне з просьбай залічыць іх у Чырвоную Армію. Ішлі сюды людзі і з акупіраванай часткі павета. 29 мая 1918 г. пры Полацкім Савеце быў створаны павятовы камісарыят па ваенных справах, ваенным камісарам прызначаны К.Ф. Гатоўскі. Пры валасных Саветах ствараліся валасныя ваенкаматы. Да восені ва ўсіх неакупіраваных валасцях павета было ўведзена ваеннае навучанне моладзі. У кастрычніку 1918 г. у Полацкім павеце было 110 інструктараў усенавуча з ліку малодшых афіцэраў былой царскай арміі. Часці Чырвонай Арміі былі папоўнены за лік насельніцтва павета.
Восенню 1918 г. у Германіі пачалася рэвалюцыя. Германскае камандаванне стала паспешліва адводзіць войскі з Полаччыны. Раніцай 21 лістапада 1918 г. у Полацк уступілі часці Чырвонай Арміі. У той жа дзень быў арганізаваны Ваенна-рэвалюцыйны Савет пад старшынствам Дз.П. Салаўёва. Ён як загадчык аддзела ўпраўлення губвыканкама быў накіраваны сюды для ўдзелу ў аднаўленні Савецкай улады. 22 лістапада павятовы камітэт РКП(б) прыняў рашэнне аб стварэнні свайго друкаванага органа «Красная газета», першы нумар якой выйшаў у той жа дзень.
Пачалася падрыхтоўка да склікання чарговага 4-га павятовага з'езда Саветаў рабочых і сялянскіх дэпутатаў. З'езд адкрыўся 26 снежня 1918 г. У ім удзельнічала 138 дэлегатаў, з іх 65 — бальшавікоў, 68 — спачуваючых бальшавіцкай партыі, 1 — левы эсэр і 4 — беспартыйныя.
Пасля вызвалення павета ад нямецкіх акупантаў пачалася нацыяналізацыя панскіх маёнткаў, былі створаны 15 савецкіх гаспадарак, таварыствы па сумеснай апрацоўцы зямлі і 3 камуны. Вырашэнню гэтых пытанняў вялікую ўвагу ўдзяліў павятовы зямельны з'езд, які адбыўся ў Полацку 26 лютага 1919 г. Адначасова праводзілася зямельная рэформа. Для аказання дапамогі вёсцы ў Полацку ў пачатку 1919 г. пры саюзе кааператываў на базе завода Корытца і невялікіх саматужных майстэрняў былі адкрыты майстэрні па рамонце і вырабе сельскагаспадарчага інвентару.
Кааперацыя паступова сканцэнтравала гандаль таварамі першай неабходнасці: соллю, газай, мылам, запалкамі, мануфактурай, у яе распараджэнне былі перададзены рэстараны і сталовыя.
Рабочыя калектывы стваралі падсобныя гаспадаркі, праводзілася калектыўная пасадка агародаў. Сем'ям чырвонаармейцаў, беднякам у вёсцы аказвалася дапамога насеннем і цяглавай сілай.
Аддзел народнай асветы ўзяў на ўлік і аб'явіў уласнасцю дзяржавы ўсе школьныя будынкі і іх маёмасць, правёў рэгістрацыю настаўнікаў і перапіс дзяцей школьнага ўзросту. Вясной 1919 г. у раёне функцыяніравала 4 дзіцячыя прытулкі і 4 дзіцячыя сады, адзін з іх — у в. Аўдошкавічы. Да пачатку 1920/21 навучальнага года на той частцы тэрыторыі Полацкага павета, дзе пазней склаўся Полацкі раён (без горада), працавалі 64 школы першай ступені, у якіх 81 настаўнік навучаў 2714 вучняў. Было адкрыта некалькі школ для рабочых і сялян. Бібліятэкі, хаты-чытальні, клубы сталі працаваць амаль ва ўсіх валасцях.
Уводзілася бясплатная медыцынская дапамога, стваралася і пашыралася сетка медыцынскіх устаноў. У Полацкім павеце работу па медыцынскім абслугоўванні насельніцтва ўзначальваў павятовы аддзел аховы народнага здароўя, які быў створаны ў 1918 г.
У 1919 г. Антанта арганізавала супраць Савецкай улады новыя ваенныя паходы. У красавіку 1919 г. Полацкі павет быў аб'яўлены прыфрантавой паласой. Усё працаздольнае насельніцтва актыўна працавала на рамонце і будаўніцтве дарог, перапраў і мастоў. На берагах Заходняй Дзвіны ўзводзіліся абарончыя збудаванні, капаліся акопы, «воўчыя ямы» і г. д.
У другой палове жніўня 1919 г. фронт наблізіўся да Полацка. У сувязі з гэтым быў створаны павятовы рэвалюцыйны камітэт, які 22 жніўня ўзяў усю ўладу ў павеце. У прыфрантавых валасцях пачалі арганізоўвацца валасныя рэўкамы.
23 жніўня савецкія ўстановы былі эвакуіраваны на станцыю Дрэтунь. 3 камуністаў і камсамольцаў, беспартыйных актывістаў былі сфарміраваны баявыя атрады і пераведзены на казарменнае становішча.
У верасні 1919 г. польскія войскі захапілі амаль усю левабярэжную частку Полацкага павета. Дзякуючы гераічнаму супраціўленню чырвонаармейскіх часцей 17-й стралковай дывізіі і сфарміраваных у Полацку атрадаў наступленне польскіх войск на поўнач было спынена на беразе Заходняй Дзвіны. Польскія войскі акупіравалі 7 валасцей павета: Нацкую, Арэхаўскую, Ветрынскую, Банонскую, Гомельскую, Вароніцкую, Тураўлянскую.
Уздоўж левага берага Заходняй Дзвіны вораг прасунуўся ва ўсходнім напрамку прыкладна на 20 — 25 км ад Полацка. 22 верасня варожы атрад колькасцю 200 чалавек паспрабаваў пераправіцца цераз Дзвіну каля станцыі Гараны. Палякі разлічвалі захапіць яе і адрэзаць полацкі вузел абароны ад Віцебска. Чырвонаармейскімі часцямі атрад быў цалкам захоплены ў палон. Пачалася пазіцыйная вайна, якая працягвалася восем месяцаў і нанесла Полацкаму павету велізарныя страты.
Зімой 1919 г. Чырвоная Армія на тэрыторыі Беларусі мела ўсяго каля 25 тыс. байцоў. На ўчастку фронту ад Апочкі да станцыі Баравуха абарону трымала 15-я армія, на ўчастку ад станцыі Баравуха, праз Лепель, Барысаў, Бабруйск да Парычаў — 16-я армія. На працягу зімы 1919 і вясны 1920 г. тут ішлі баі мясцовага значэння. Зноў Полацкі павет быў раздзелены лініяй фронту на дзве часткі. Яго жыхары зноў адчулі ўсе жахі акупацыі і прыфрантавога становішча.
Доўгі час абарону на тэрыторыі Полацкага павета трымалі часці 17-й пяхотнай дывізіі, штаб якой восенню 1919 г. знаходзіўся ў Полацку. Штаб 146-га палка быў размешчаны ў в. Сякераўшчына, а штаб 2-й брыгады, у склад якой уваходзіў полк, — у в. Юравічы. У сярэдзіне зімы 146-ы полк быў перамешчаны на ўчастак фронту ад в. Струнне да в. Гараны, а яго месца заняў 147-ы полк.
Асобныя атрады польскіх войск пранікалі на тэрыторыю павета. Настаўнік А.В. Кузьмічоў, які працаваў у той час у в. Баравуха 1-я, успамінаў, як аднойчы зімой 1919 г. польскія легіянеры пераправіліся праз Дзвіну па лёдзе і напалі на чыгуначную станцыю Баравуха 1-я. Яны абрабавалі і падпалілі станцыю і дамы прыстанцыйнага пасёлка.
10 снежня 1919 г. павятовы рэўкам паведамляў Рэўваенсавету 16-й арміі аб тым, што на тэрыторыі Гомельскай і Тураўлянскай валасцей у час акупацыі іх польскімі войскамі дзейнічалі мясцовыя партызанскія атрады. Партызаны вялі барацьбу з акупантамі і на тэрыторыі іншых акупіраваных воласцей Полацкага павета.
На ўсёй захопленай тэрыторыі павета палякі ўстанавілі жорсткі акупацыйны рэжым. У акупіраваных валасцях услед за польскімі войскамі з'явіліся памешчыкі. Яны зноў захапілі амаль усе маёнткі левабярэжнай Полаччыны, у якіх былі арганізаваны савецкія гаспадаркі, выганялі батракоў і беднякоў з панскіх сядзіб, адбіралі ў іх жывёлу, інвентар і іншую маёмасць, распраўляліся з сялянамі — членамі савецкіх гаспадарак.
У снежні 1919 г. у неакупіраваных валасцях Полацкага павета праходзілі з'езды валасных Саветаў. Удзельнікі з'езда Саветаў Замшанскай воласці 13 снежня 1919 г. прынялі пастанову: «...прыкласці ўсе сілы да абароны заваёў рэвалюцыі». Сяляне на працягу ўсёй вайны з буржуазнай Польшчай выконвалі планы харчразвёрсткі, забяспечвалі Чырвоную Армію транспартам, рабочай сілай для правядзення абарончых работ, папаўнялі яе рады.
У дні майскіх баёў Полаччыну наведаў камандуючы Заходнім фронтам М.М. Тухачэўскі. Ён сустрэўся з камандзірамі чырвонаармейскіх часцей, правёў нараду з членамі павятовага камітэта партыі і павятовага ваенна-рэвалюцыйнага камітэта. 14 мая 1920 г. войскі Заходняга фронту перайшлі ў наступленне. 15 мая ўся левабярэжная частка Полацкага павета была вызвалена. 20 мая павятовы рэўкам, які знаходзіўся да гэтага ў Дрэтуні, атрымаў прадпісанне вярнуцца ў Полацк.
Майскае наступленне Чырвонай Арміі на Заходнім фронце не было паспяховым. Палякам удалося адцясніць нашы войскі амаль на зыходныя рубяжы. На паўночным участку фронту Чырвоная Армія захавала Полацка-Дзісненскі плацдарм, які затым быў выкарыстаны для наступлення ў пачатку ліпеня 1920 г.
У канцы мая Чырвоная Армія пачала баявыя дзеянні на Паўднёва-Заходнім фронце. На заходнім фронце таксама рыхтавалася наступленне. Часці Чырвонай Арміі, якія знаходзіліся на полацкім участку фронту, у чэрвені атрымалі новыя падмацаванні.
Войскі Заходняга фронту пачалі наступленне 4 ліпеня. На Полацкім участку, які праходзіў уздоўж чыгункі Полацк—Маладзечна, каля станцыі Зябкі наступленне пачалося ў 6 гадзін раніцы адначасовым ударам некалькіх дывізій 15-й арміі. Да канца ліпеня польскія акупанты былі выгнаны з Полаччыны, якая ў той час уваходзіла ў склад РСФСР. Лінія граніцы прайшла месцамі за 25 км ад Полацка. Полаччына зноў стала прыгранічнай.
Насельніцтва Полаччыны вельмі добразычліва адносілася да Чырвонай Арміі. У пратаколе 14-га з'езда Саветаў і прадстаўнікоў вёсак Арцейкавіцкай воласці ад 25 студзеня 1920 г. адзначалася: «Мы, прадстаўнікі вёсак, будзем старацца ўсімі сіламі дапамагаць нашай доблеснай Чырвонай Арміі ўсім тым, што ў нас ёсць, сваёй уласнай працай, а таксама арганізаванасцю працоўных. Мы шлём брацкае прывітанне нашым братам, якія горда змагаюцца з прыслужнікамі і наймітамі капіталу. Няхай жыве наша Чырвоная Армія! Няхай жыве сусветная рэвалюцыя і брацкі саюз працоўных! Не забудзем усіх нашых братоў, якія аддалі самае дарагое — сваё жыццё, не забудзем і не будзем у іх у даўгу!».
28 мая 1920 г. адбыўся сход грамадзян Ветрынскай воласці, на якім пастанавілі: «У адказ на заклік савецкага ўрада, дапамагаючы Чырвонай Арміі, усім жыхарам мяст. Ветрына і навакольных вёсак выйсці на работу рамантаваць масты і дарогі і гэтым паскорыць рух войск, якія вядуць баі з палякамі». У валасцях абмяркоўваліся кандыдатуры грамадзян для службы ў Чырвонай Арміі і дастойных усёй вёскай адпраўлялі ў войска. У 1920 г. быў аб'яўлены трохтыднёвік дапамогі Чырвонай Арміі. У ім актыўны ўдзел прынялі жыхары Полацкага павета. Яны арганізавалі збор цёплых рэчаў для чырвонаармейцаў, адлічылі арміі частку сваёй заработнай платы.
Нямецкая, а потым польская акупацыя абумовілі цяжкае становішча ў сельскай гаспадарцы. У 1921 — 1922 гг. у павеце дзейнічалі кулацкія банды. Бандыты знішчалі савецкія ўстановы, кааператывы, школы, забівалі савецкіх работнікаў і мясцовых актывістаў. У барацьбе з бандыцкімі групамі ў Полацкім павеце актыўны ўдзел прымалі курсанты курсаў чырвоных камандзіраў, начальнікам якіх быў Я.Ф. Фабрыцыус. Да сярэдзіны 1922 г. банды ў асноўным былі ліквідаваны.
Пачалося размеркаванне зямель паміж працоўнымі. Частка зямель выдзялялася для арганізацыі саўгасаў, камун, арцеляў, тозаў.
На неакупіраванай частцы павета засталося толькі 2 саўгасы, у якіх налічвалася 207,5 дзесяцін зямлі, 14 коней і 35 кароў. Аднак у канцы 1920 г. колькасць саўгасаў рэзка ўзрасла. У снежні іх было ўжо 16 з зямельнай плошчай 2181 дзесяціна. Яны мелі 157 коней, 148 кароў, 20 свіней, 31 авечку. Саўгасы, камуны, арцелі, якія ствараліся на аснове буйных памешчыцкіх маёнткаў, выкарыстоўвалі іх землі, інвентар, жывёлу. На Полаччыне налічвалася 25 813 такіх гаспадарак.
23 студзеня 1921 г. адбыўся 1-ы надзвычайны з'езд валвыканкамаў, валасных камітэтаў працы, валземаддзелаў і старшынь сельскіх Саветаў. На ім з дакладам аб рашэннях 8-га Усерасійскага з'езда Саветаў выступіў дэлегат з'езда ад Полацкага павета, старшыня Полацкага павятовага камітэта РКП(б) А.Г. Бейлін.
У 1920 г. быў праведзены Усерасійскі перапіс насельніцтва, паводле якога ў Полацкім павеце пражывала 137 790 чалавек, з іх 103 334 беларусы, 21 583 рускія, 8617 яўрэяў, 2420 палякаў, 1197 латышоў, 497 літоўцаў, 143 прадстаўнікі іншых нацыянальнасцей.
Восенню 1921 г. у Полацкі павет прыйшло некалькі эшалонаў з дзецьмі і бежанцамі, эвакуіраванымі з галадаючага Паволжа. 18 дзяцей пасялілі ў маёнтак Казела-Паклеўскіх, дзе знайшлі сабе прытулак многія дзеці. Пазней, у 1924 г., тут быў створаны дзіцячы гарадок імя У.I. Леніна. Працоўныя павета дапамагалі насельніцтву Паволжа. Члены партыі і прафсаюзаў адлічвалі аднадзённы паёк і аднадзённы грашовы заробак на карысць галадаючых. У газеце «Октябрьское эхо» — органе Полацкага павятовага выканкама і павятовага парткама за 28 верасня 1921 г. паведамлялася, што з 1 па 25 верасня 1921 г. Арцейкавіцкі валасны выканкам ахвяраваў 10 пудоў 2 фунты жыта, саўгас маёнтка Быкаўшчына — 7 пудоў 25 фунтаў, Юравіцкі валвыканкам — 48 пудоў 36 фунтаў жыта і 16 пудоў 14 фунтаў ячменю, Тураўлянскі валвыканкам — 25 пудоў жыта, Замшанскі валвыканкам — 24 пуды 25 фунтаў жыта, 1 пуд 23 фунты ячменю, 1 пуд 18 фунтаў бульбы, 10 фунтаў гароху, 9 фунтаў аўса.
У 1921 г. для кіраўніцтва кааператыўным гандлем на Полаччыне было створана спажывецкае таварыства, якое адкрыла шэраг сваіх магазінаў. Праз іх па больш нізкіх, чым рыначныя, цэнах насельніцтва (у першую чаргу пайшчыкі) забяспечвалася прадуктамі і таварамі першай неабходнасці. У пачатку 1924 г. у спажывецкім таварыстве было 1084 пайшчыкі, 4 гандлёвыя і 1 вытворчае прадпрыемства.
Згодна з пастановай Прэзідыума Усерасійскага ЦВК ад 15 лютага 1923 г., было праведзена новае раянаванне Віцебскай губерні, у склад якой уваходзіў Полацкі павет. 3 31 воласці шляхам аб'яднання было створана 13 валасцей, якія атрымалі назвы: Боркавіцкая, Бухарынская, Валадарская, Дрысенская, Калінінская, Кастрычніцкая, Ленінская, Першамайская, Пралетарская, Працоўная, Сялянская, Савецкая, Чырвонаармейская.
У 1924 г. адбылося далучэнне Полацкага павета да Беларусі. Адпаведна з пастановай 2-й сесіі ЦВК БССР ад 17 ліпеня 1924 г. быў уведзены новы адміністрацыйна-тэрытарыяльны падзел. Згодна з ім, замест губерняў, паветаў, валасцей былі створаны акругі, раёны і сельскія саветы ў новых межах. Днём стварэння Полацкага раёна лічыцца 17 ліпеня 1924 г. — дзень прыняцця пастановы 2-й сесіі ЦВК БССР. Па архіўных даных, Полацкі раён з цэнтрам у г. Полацк быў сфарміраваны 15 жніўня 1924 г.
Плошча Полацкага раёна складала ў той час 1818 кв. км, у ім налічвалася 834 населеныя пункты, 82 220 гаспадарак, пражывала 42 060 чалавек. У раёне было 15 сельсаветаў: Баярскі, Бельскі, Булаўскі, Верхачэнскі, Громаўскі, Дамнікоўскі, Экіманскі, Махіроўскі, Салоніцкі, Семянецкі, Сосніцкі, Сястронскі, Тураўлянскі, Шацілаўскі, Юравіцкі.
Прамысловасць раёна была развіта слаба. Працавалі шклозавод «Труды» (425 рабочых), кардонная фабрыка «Ільіч» у в. Ражаншчына. Мелася некалькі маламагутных лесапільных заводаў і невялікіх млыноў.
У 1924 г. быў арганізаваны райспажыўсаюз, тавараабарот якога спачатку складаў каля 37 тыс. руб., а праз год — ужо 121 тыс. руб.
У 1923 г. з 13 батрацкіх сем'яў была створана арцель «Новая ніва», якая аб'ядноўвала 10 коней, 13 кароў, 62 дзесяціны зямлі.
У 1924 г. у в. Экімань у былым маёнтку пана Мальчэўскага была арганізавана камуна «Чырвоная зорка». У сельгасбанку камунары ўзялі 500 руб., купілі кароў, адрамантавалі інвентар, выпісалі 8 газет. У камуне была створана парт'ячэйка на чале з Андрэем Іванавічам Авоціным. Камсамольскую ячэйку ўзначальваў Андзіжыеўскі. Першымі камунарамі былі Л.I. Авоціна, П.М. Салін, А.I. Дашкевіч, В.І. Шчадроў, Ф. Паўлоўскі, В.Ф. Штэйнберг.
У наступныя гады працягвалася абагульванне сялянскіх гаспадарак. Зразумела, што ў асноўнай масе сялянства не хацела і не было гатова абагульваць сваю маёмасць, таму арганізатарамі і ўдзельнікамі першых калектыўных гаспадарак былі галоўным чынам беднякі. У 1928 г. быў створаны калгас «Рассвет» у Сястронскім сельсавеце. Спачатку ў яго ўвайшло толькі 9 бядняцкіх гаспадарак.
Напярэдадні разгортвання суцэльнай калектывізацыі сельскай гаспадаркі ў Полацкім раёне мелася 78 малатарань, 113 веялак, 148 прывадаў, 20 сарціровак, 30 культыватараў, 5 сеялак, 3 жняяркі, 5 сенакасілак. На 4-й Полацкай раённай партканферэнцыі, якая адбылася 30 жніўня 1929 г., падкрэслівалася, што калектывізацыя ў раёне хутка пайшла толькі з пачатку 1928 г. У жніўні налічвалася 13 калгасаў. У кастрычніку іх стала ўжо 16 з плошчай апрацоўваемых зямель 8893 га. Было калектывізавана 10 % усіх сялянскіх гаспадарак. Яшчэ праз 2 месяцы колькасць калгасаў дасягнула 21 з плошчай зямель 10 091 га.
У 1928 г. на былых памешчыцкіх землях у в. Баручына быў створаны калгас, а потым, у 1929 г., калі была асушана першая тысяча гектараў зямлі, лугавая гаспадарка — на той час адзіны ў Полацкім раёне саўгас.
У Баярскім сельсавеце арганізуецца калгас «Новае жыццё», першым старшынёй якога стаў Сцяпан Восіпавіч Вістуноў.
У вёсках Багушэва, Антонавічы і Крукі ў жніўні 1929 г. група дэмабілізаваных чырвонаармейцаў, сярод якіх былі Іван Пабалазец, Васіль Іваноў, а таксама сяляне, стварылі калектыўную арцельную гаспадарку.
Арганізатарам калгаса «Чырвоная Сосніца» і яго першым старшынёй быў Карней Арцёмавіч Чарноў.
У 1929 г. вучні старэйшых класаў мясцовай школы ў мяст. Ветрына заснавалі арцель КІМ, цяпер гэта эксперыментальная база «Ветрынская». Старшынёй арцелі быў выбраны вучань 10-га класа Павел Дароўка. Брыгадзіры, рахункавод, звеннявыя таксама былі з вучняў: днём працавалі ў арцелі, а вечарам садзіліся за парты.
У в. Вераб'і беднякі аб'ядналіся ў калгас «Згода», у ім неўзабаве паявіўся першы ў раёне трактар «Фардзон». На былых землях пана Лісоўскага ў Варонічах стварылі сельгасарцель «Полымя». У Шпакоўшчыне на базе маёнткаў паноў Шантара і Абрапольскага арганізавалі арцель «Прымежнік».
У в. Лесава 7 сялянскіх гаспадарак аб'ядналіся ў сельгасарцель «Чырвоны сцяг». У ёй спачатку было 7 свіней і пара коней, невялічкая конная малатарня і каля 30 дзесяцін зямлі, але праз год, у 1930 г., прыбавілася яшчэ 47 двароў, ды і зямлі стала 300 га. Першым старшынёй сельгасарцелі быў Ягор Сямёнавіч Каспіровіч. У в. Лютаўка быў створаны калгас «Барацьба», у яго першымі ўступілі сяляне-беднякі Фёдар Стральцоў, Кацярына Казлова, Фруза Новікава — дэлегат 1-га з'езда жанчын Полаччыны. У 1930 г. у Сястронскім сельсавеце было 15 калгасаў.
Адзінаццаць гаспадарак з вёсак Альховікі, Гусакі, Баравыя, Пятрова, хутароў Рабчонкі, Вуглы, Зуі аб'ядналіся ў 1929 г. у калгас «Прагрэс». У лютым 1930 г. у ім было ўжо 82 гаспадаркі.
Калгас імя Крупскай Шпакоўшчынскага сельсавета аб'яднаў 12 гаспадарак з вёсак Гуськова, Сарочына, Карсюкі, Нача-Шаняўскага, Буцвілоўшчына, Карпіншчына ў сакавіку 1929 г., але фактычна пачаў працаваць толькі ў сакавіку 1930 г.
Свінаводчы саўгас «Банонь» меў 3 аддзяленні: Банонь, Бяздзедавічы і Нача-Шпакоўшчына. Агульная плошча зямельных угоддзяў складала 3936,17 га, рабочых коней было 130, трактароў — 6,1 грузавы аўтамабіль, 215 кароў, 633 свінні. Саўгас «Варонічы» валодаў 1029 га зямлі, сельгасінвентару было мала, працавала 76 штатных рабочых.
Свой уклад у працэс калектывізацыі ўнёс і рабочы клас. Рабочыя-дваццаціпяцітысячнікі, накіраваныя ўзначаліць калектыўныя гаспадаркі, сталі праваднікамі дзяржаўнай палітыкі на месцах. Работа па мабілізацыі рабочых у калгасы пачалася ў лістападзе 1929 г. Паводле задання Калгасцэнтра СССР у Беларусі належала мабілізаваць 200 рабочых. Акрамя таго, 100 рабочых павінны былі прыбыць з Ніжняга Ноўгарада, з завода «Чырвонае Сормава». У Полацкай акрузе працавалі 34 дваццаціпяцітысячнікі, у тым ліку 6 — у Полацкім раёне. У 1930 г. старшынёй калгаса «Трактар» Верхачэнскага сельсавета быў Міхаіл Андрэевіч Смірноў, калгаса «Барацьба» Сястронскага сельсавета — Павел Фёдаравіч Іваноў, калгаса «Бальшавік» Дамнікоўскага сельсавета — Канстанцін Васільевіч Сосін, калгаса імя Сталіна Юравіцкага сельсавета — Іван Васільевіч Малькоў, калгаса «Парыжская Камуна» Шацілаўскага сельсавета — Мікалай Якаўлеў, сакратаром ячэйкі КП(б)Б камуны Экімань працаваў сормавец Мікалай Іванавіч Крабадзілаў.
Полацкая гарадская партыйная арганізацыя таксама ў першыя дні лютага 1930 г. накіравала 17 камуністаў у калгасы Полацкай акругі. Працоўныя г. Полацка аказалі дапамогу вёсцы ў набыцці новай тэхнікі, у прыватнасці трактароў. Рабочыя калектывы дапамагалі пры стварэнні МТС, абсталяванні рамонтных майстэрняў, падрыхтоўцы кадраў для калгасаў. У пачатку 1930 г. былі адкрыты шасцімесячныя курсы па падрыхтоўцы трактарыстаў.
Калектывізацыя праходзіла ў жорсткай барацьбе. У 1930 г. быў па-зверску забіты арганізатар калгаса «Зара новага жыцця» Бабыніцкага сельсавета Мікалай Захаравіч Мялешка, імя якога носіць калгас і сёння.
Адкрытыя хваляванні, маўклівы сабатаж, уцёкі з калгасаў сталі звычайнымі ў вясковай рэчаіснасці. Джяржаўны апарат быў падключаны да навядзення «парадку». Адбываліся масавыя арышты, расстрэлы, высылкі ў працоўна-папраўчыя лагеры, калоніі, спецпаселішчы раскулачаных сем'яў і тых, хто выступаў супраць мерапрыемстваў партыі і ўрада ў вёсцы, зрываў хлебанарыхтоўкі. Вялікую групу складалі беспадстаўна абвінавачаныя ў шпіянажы на карысць Польшчы жыхары прыгранічных вёсак. У Полацкім і Вытрынскім раёнах было рэпрэсіравана больш за тысячу чалавек.
Важным напрамкам калектывізацыі стала стварэнне машынна-трактарных станцый. У Полацкім раёне было 3 МТС, якія налічвалі 85 трактароў і многа іншай сельскагаспадарчай тэхнікі. Манапольна валодаючы тэхнікай, МТС рабілі калгасы цалкам залежнымі ад дзяржавы. Больш таго, з пачатку 1933 г. улада ў вёсцы фактычна перайшла да надзвычайных органаў — палітаддзелаў МТС. Яны актыўна займаліся арганізацыяй калгасаў, падбіралі старшынь, загадчыкаў жывёлагадоўчых комплексаў, брыгадзіраў і іншых кіруючых работнікаў.
На 01.01.1934 г. у калгасы былі аб'яднаны 9549 бядняцка-серадняцкіх гаспадарак, або 55,4 % усіх гаспадарак раёна. У 1935 г. у раёне было ўжо 149 калгасаў, якія аб'ядналі 83,3 % агульнай колькасці гаспадарак. Самымі буйнымі калектыўнымі гаспадаркамі ў гэты перыяд былі «Чырвоная горка», «Кастрычнік» Булаўскага сельсавета і імя Сталіна Юравіцкага сельсавета. Нездавальняюча ішла калектывізацыя ў Экіманскім — 13,8 %, Громаўскім — 21 %, Семянецкім — 23 %, Нацкім — 32 %, Шацілаўскім — 34 %, Тураўлянскім — 37 % сельсаветах. У 1936 г. быў калектывізаваны 91 % бядняцка-серадняцкіх гаспадарак. Калгасы і саўгасы сталі асноўнымі вытворцамі сельскагаспадарчай прадукцыі.
У гады другой пяцігодкі ў Полацкім раёне, як і па ўсёй краіне, быў падхоплены стаханаўскі рух. У 1935 г. у раёне налічвалася 43 стаханаўцы. Сярод іх П.В. Барановіч — брыгадзір паляводчай брыгады калгаса «Савецкая Беларусь» Махіроўскага сельсавета, Г.П. Гіндзелева — свінарка калгаса «Усходы Леніна» Салоніцкага сельсавета, М.В. Драбкова — даярка калгаса «Гігант» Баярскага сельсавета, Я.Г. Жукаў — брыгадзір паляводчай брыгады калгаса «Чырвонае Муштарова» Верхачэнскага сельсавета, В.Ф. Камянко — брыгадзір паляводчай брыгады калгаса імя Куйбышава Васільеўскага сельсавета, I.Я. Лашкоў — конюх калгаса імя Фрунзе Баярскага сельсавета, Г.П. Рыбакова — цялятніца калгаса «Трактар» Верхачэнскага сельсавета, Ф.К. Кухарэнка — трактарыст Ветрынскай МТС, В.Д. Ціхоўская — даярка калгаса імя Варашылава Шпакоўшчынскага сельсавета.
Ініцыятарам сацыялістычнага спаборніцтва пад дэвізам «Тону льновалакна з гектара» выступіла У.Н. Лапенка, звеннявая калгаса імя Сталіна Маласітнянскага сельсавета, па яе пачыне ў 1936 г. на Полаччыне працавала 208 звенняў «тысячніц».
У чэрвені 1935 г. раёны Беларусі, што гранічылі з Польшчай, зноў аб'ядналі ў 4 акругі. Была адноўлена Полацкая акруга, у склад якой увайшло 5 раёнаў: Асвейскі, Ветрынскі, Дрысенскі, Полацкі і Расонскі. У 1938 г. Пастановай Прэзідыума ЦВК БССР акругі ліквідавалі, быў уведзены абласны падзел. Полацкі раён з 20 лютага 1938 г. па 20 верасня 1944 г. уваходзіў у склад Віцебскай вобл.
У 1939 - 1940 гг. тэрыторыя Полацкага раёна складала 2,2 тыс. кв. км. На ёй размяшчаліся 963 населеныя пункты, у якіх налічвалася 13 865 двароў і пражывала 55 080 чалавек. У раёне функцыяніравала 150 калгасаў, адзін саўгас «Палата», 116 неабагуленых сялянскіх гаспадарак. Полацкі раён па колькасці жывёлы займаў адно з вядучых месцаў у вобласці: 20 120 галоў буйной рагатай жывёлы, 11 259 свіней, 19 106 авечак, 6285 коней. Раён у год пастаўляў дзяржаве 4000 ц мяса і да 25 000 ц малака. Раён абслугоўваўся трыма МТС: Полацкай, Бельскай і Трудаўской, у якіх на 01.01.1940 г. налічвалася 17 камбайнаў, 86 трактароў, 30 сеялак, 25 зернемалацілак, 23 ільноцерабілкі, 14 аўтамашын. Акрамя таго, 9 трактароў і 1 камбайн меў саўгас «Палата», 6 трактароў і 49 аўтамашын было ў калгасах.
У раёне паспяхова развівалася прамысловасць на мясцовай сыравіне: торфаздабываючая, лесанарыхтоўчая, цагельная, дрэваапрацоўчая, харчовая, а таксама па перапрацоўцы прывазных матэрыялаў — металаапрацоўчая, шавецкая.
Функцыяніравала густая сетка сярэдніх, сямігадовых і пачатковых школ: у 90 школах вучылася 8455 чалавек, працавала 370 настаўнікаў. Дзейнічалі 2 дзіцячыя сады на 50 месцаў, 14 ясляў на 357 месцаў.
У 1940 г. у раёне меліся 2 комплексныя (з радзільнымі аддзяленнямі) бальніцы на 39 ложкаў, 7 калгасных радзільных дамоў на 27 ложкаў, 9 фельчарска-акушэрскіх пунктаў.
Дзейнічала 29 клубаў, 26 бібліятэк, адна стацыянарная кінаўстаноўка, 20 паштова-тэлеграфных прадпрыемстваў, тэлефанізаваны былі ўсе 19 сельсаветаў.

Вялікая Айчынная вайна

У пачатку Вялікай Айчыннай вайны на Полацкім напрамку наступала 3-я нямецкая танкавая група генерал-палкоўніка Г. фон Гота, якая да 4 ліпеня 1941 г. дасягнула рубяжа Лепель—Ула— Полацк. Адным з апорных пунктаў асноўнага рубяжа стратэгічнай абароны, што пачала аднаўляцца яшчэ ў мірны час на Заходнім фронце, стаў Полацкі ўмацаваны раён. Больш за 3 тыдні стрымлівалі праціўніка воіны 174-й стралковай дывізіі 62-га стралковага корпуса 22-й арміі, гарнізон Полацкага ўмацаванага раёна, часці і падраздзяленні Чырвонай Арміі, якія прыбывалі сюды пасля выхаду з акружэння, пад агульным камандаваннем камбрыга А.І. Зыгіна.
16 ліпеня 1941 г. Полацкі раён быў акупіраваны нямецка-фашысцкімі захопнікамі і яго тэрыторыя ўвайшла ў зону армейскага тылу групы армій «Цэнтр». Ажыццяўляючы жахлівы план знішчэння людзей, гітлераўцы арганізавалі лагеры ваеннапалонных у вёсках Баравуха 1-я, Баравуха 2-я, Ветрына. Акупанты правялі на тэрыторыі Полацкага і былога Ветрынскага (пасля вайны большая яго частка ўключана ў склад Полацкага) раёнаў 13 карных аперацый, найбольш буйныя з якіх у 1942 г. — № 12, 15, 34, 95, «Страла», «Сокал»; у 1943 г. — «Зімовы лес», «Грамавы ўдар», «Заяц-бяляк», «Зімовае чараўніцтва», «Генрых», «Лівень», «Клетка малпы».
За час акупацыі ў Полацкім раёне спалена 209 вёсак, з іх 52 не адрадзіліся; усяго загінула 36 188 чалавек (разам з ваеннапалоннымі). На прымусовыя работы ў Германію вывезена 4414 чалавек. Калі да вайны на Полаччыне пражывала 89 646 чалавек, то пасля вызвалення (на 01.01.1945) тут засталося 41 941 чалавек. На тэрыторыі Полацкага раёна загінула 29 тыс. ваеннапалонных.
На тэрыторыі раёна дзейнічалі Полацкія і Ветрынскія падпольныя райкамы КП(б)Б і ЛКСМБ, Полацкае антыфашысцкае падполле, вялі барацьбу з акупантамі партызанскія брыгады 3-я Беларуская, «Няўлоўныя», імя Чапаева, імя Варашылава, А.М. Крыўскага, Смаленскі партызанскі полк, асобна дзейныя атрады «Баявы», «Трэція», спецгрупы асобага назначэння «Неўскага», «Зайцава», «Палоннага», «Данскога», «Грозныя», «Удалыя», «Яблыкава»; выдаваліся падпольныя газеты «Бальшавіцкі шлях», «Чырвоная звязда».
Восенню 1942 г. была створана Полацка-Лепельская партызанская зона. У яе ўваходзілі тэрыторыя Ушацкага, частка Лепельскага, Ветрынскага, Бешанковіцкага, іншых раёнаў Віцебскай, Пліскага раёна Вілейскай абласцей, якую кантралявалі партызаны. Да канца 1943 г. было вызвалена 3,2 тыс. км2, каля 1220 населеных пунктаў. Пад аховай партызан знаходзілася больш за 73,5 тыс. мірных жыхароў, у тым ліку каля 7,5 тыс. бежанцаў з іншых раёнаў. У канцы 1943 — пачатку 1944 гг. зону ўтрымлівалі 16 партызанскіх брыгад.
Са снежня 1943 г. кіраўніцтва іх дзеяннямі і каардынацыю ажыццяўляла аператыўная група ЦК КП(б)Б і БШПР. Яна мела сталую сувязь з 1-м Прыбалтыйскім фронтам праз прадстаўніка БШПР сакратара ЦК КП(б)Б І.І. Рыжыкава, з партызанскімі злучэннямі суседніх зон.
У зоне была адноўлена Савецкая ўлада, базіраваліся Ушацкі, Лепельскі, Ветрынскі, Докшыцкі, Пліскі, Бешанковіцкі, Сіроцінскі падпольныя райкамы партыі і камсамола, выдаваліся 6 раённых і 2 шматтыражныя газеты. Падтрымлівалася двухбаковая сувязь з Вялікай зямлёй; каля вёсак Сержаны, Двор Пліна, Ушацкага льнозавода дзейнічалі партызанскія аэрадромы. Працавалі 2 шкіпінарна-дзягцярныя заводы, ганчарнае, 80 кавальска-слясарных, 54 гарбарныя, 48 сталярна-бандарных прадпрыемстваў, 3 электрастанцыі, 6 млыноў, 20 маслазаводаў.
Гітлераўцы неаднойчы спрабавалі ліквідаваць зону, зімой 1943—1944 г. правялі 5 карных аперацый, буйнейшую — у красавіку—маі 1944 г. Полацка-Лепельская зона была пад кантролем партызан амаль да поўнага вызвалення тэрыторыі рэспублікі ад нямецка-фашысцкіх акупантаў.
Партызанскія брыгады Полаччыны прынялі ўдзел у падрыхтоўцы і правядзенні «рэйкавай вайны», якая пачалася на ўсіх чыгунках Беларусі. Так, у час 1-га яе этапу (03.08.— 15.09.1943) было ўзарвана на чыгунцы Полацк—Маладзечна 10 132 рэйкі, Полацк—Невель — 1285, Полацк—Дзвінск — 3406, Полацк—Віцебск — 1058 рэек. У ходзе 2-га этапу толькі партызаны брыгады імя Варашылава на чыгунцы Ветрына—Празарокі падарвалі і пашкодзілі звыш 800 рэек. У ноч на 20 чэрвеня 1944 г. народныя мсціўцы Беларусі, у тым ліку і Полаччыны, правялі 3-і этап «рэйкавай вайны». Рух варожых войск на чыгунках Маладзечна—Полацк і Полацк—Дзвінск быў паралізаваны.
3 самага пачатку акупацыі Полаччыны на яе тэрыторыі пачаў разгортвацца падпольны антыфашысцкі рух. Падпольныя групы ўзніклі ў вёсках Сіцянец (Гара; кіраўнік П.П. Бяляўскі), Бабовікі (Я.Х. Сташкевіч, загінуў), Казімірова (Ф. Максімаў), Домнікі (Філіпаў), Дрэтунь (М.Д. Свірыдзенка, Н.Е. Фалалееў), Труды (Р.І. Чарткоў, А.Я. Марчанка), Забор'е (П. Лапко), Юравічы (Д.А. Зублеў), Залессе (К.М. Макараў, загінуў), Узніцы (П.Р. Кірыленка, У.Н. Давыдзенка) і інш.
Полацкі раён вызвалялі войскі 1-га Прыбалтыйскага фронту ў ходзе асенне-зімовай кампаніі 1943—1944 г. і Полацкай наступальнай аперацыі. Баявыя дзеянні вялі войскі 4-й Ударнай і 6-й гвардзейскай армій, а таксама  1-ы танкавы корпус. Гарадскі пасёлак Ветрына вызвалены 29 чэрвеня 1944 г. 159-й танкавай брыгадай 1-га танкавага корпуса, горад Полацк — 4 ліпеня 1944 г. У баях за вызваленне раёна ўдзельнічалі таксама 16-я Літоўская, 21-я гвардзейская, 28-я Невельская, 166-я, 200, 357, 378-я і інш. стралковыя дывізіі.
Шэраг воінаў Чырвонай Арміі, якія ўдзельнічалі ў вызваленні Полаччыны, сталі Героямі Савецкага Саюза, некаторыя ўдастоены гэтага звання пазней: М.Ф. Аляксандраў (званне прысвоена 24.03.1945), А.І. Баксаў (22.07.1944), А.С. Бычак (загінуў 07.05.1944; 05.11.1944), С.Ф. Вазнясенскі (загінуў 03.07.1944; 24.03.1945), М.К. Васільеў (15.05.1946), М.М. Вінаградаў (загінуў 03.07.1944; 24.03.1945), І.М. Жагранкоў (загінуў 03.07.1944; 24.03.1945), А. Жашакаў (загінуў 30.06.1944; 22.07.1944), П.С. Кавалёў (22.07.1944), М.С. Канавалаў (22.07.1944), А.П. Лабачоў (22.07.1944), Ф.К. Лысенка (загінуў 22.02.1945; 24.03.1945), П.К. Мацвееў (22.07.1944), В.Л. Няклюдаў (05.11.1944), В.П. Нячаеў (23.02.1945), В.В. Осіпаў (29.06.1945), А.М. Пузікаў (22.07.1944), У.С. Рублеўскі (загінуў 03.07.1944; 24.03.1945), А.А. Рудноў (29.06.1945), П.Ц. Сушкоў (загінуў 30.06.1944; 22.07.1944), І.А. Філацьеў (загінуў 01.07.1944; 22.07.1944), І.Я. Чугуноў (23.04.1945).
Кавалерамі ордэна Славы 3 ступеней сталі З.Х. Амінаў і Д. Маркаўскене.
На Полаччыне нарадзіліся Героі Савецкага Саюза А.А. Барэйка (н. 26.01.1898 у в. Дубраўка, вызначыўся ў верасні 1943 у бітве за Днепр, званне прысвоена 15.01.1944), Дз.Д. Валенцік (н. 23.02.1907 у в. Райкава, удзельнік савецка-фінляндскай і Вялікай Айчыннай войнаў, званне прысвоена 07.05.1940), С.М. Канашэнка (н. у 1909 у в. Узніцы, вызначыўся ў верасні 1943 у баях за Днепр, загінуў 24.09.1943, званне прысвоена 03.06.1944), Л.С. Корнеў (н. у 1915 у в. Спас-Слабада, вызначыўся ў верасні 1944 у баях на тэрыторыі Польшчы, загінуў 20.10.1944, званне прысвоена 24.03.1945); Т.С. Марыненка (н. 25.01.1920 у в. Сухі Бор, разведчыца і сувязная партызанскай брыгады «Няўлоўныя», загінула 02.08.1942, званне прысвоена 08.05.1965), А.А. Мінін (н. 28.08.1924 у в. Арлея, вызначыўся ў Беларускай наступальнай аперацыі «Баграціён», званне прысвоена 24.03.1945), М.Г. Падсаднік (н. 01.01.1922 у в. Вуглы, у час вайны з верасня 1943 да красавіка 1945 зрабіў 106 баявых вылетаў на разведку, штурмоўку і бамбардзіроўку жывой сілы і тэхнікі праціўніка, званне прысвоена 18.08.1945); кавалер ордэна Славы 3 ступеней А.К. Марозаў (н. 23.01.1905 у в. Якубава, вызначыўся ў баях на тэрыторыі Прыбалтыкі і Усходняй Прусіі).
Беларускі паэт Мікола Сямашка (Мікалай Пятровіч) нарадзіўся ў 1914 г. у в. Барылы. Працаваў у Ветрынскай райгазеце, Беластоцкай абласной газеце «Вольная праца». Друкаваўся з 1932 г. Выдаў зборнік вершаў «Шчырасць» (1939). Загінуў у першыя дні вайны ў баях пад Оршай.
У кнізе «Памяць. Полацкі раён» названы прозвішчы 6599 савецкіх воінаў, якія загінулі ў 1941—44 гг. і пахаваны на тэрыторыі раёна; 5604 прозвішчы воінаў-землякоў, што загінулі ці прапалі без вестак на франтах вайны; 3219 прозвішчаў партызан, падпольшчыкаў, асоб, якія садзейнічалі партызанскаму руху, членаў іх сем'яў і мірных жыхароў — ахвяр фашысцкага тэрору.
У гэтай кнізе названа таксама 1331 прозвішча воінаў – землякоў, якія прайшлі дарогамі вайны і вярнуліся дамоў.
Сотні жыхароў раёна ўзнагароджаны ордэнамі і медалямі СССР.

Пасляваенны перыяд

Руіны і пусташы, разбураная эканоміка — вось што пакінулі крывавыя гады вайны на тэрыторыі Полацкага раёна. Але ўпартыя намаганні людзей, іх жаданне як мага хутчэй залячыць жудасныя раны акупацыі давалі плённыя вынікі. Ужо ў пачатку чацвёртай пяцігодкі калгасы раёна пашырылі пасяўныя плошчы і засеялі 4250 га азімага збожжа, 10 074 га яравога, што складала 73 % ад даваеннага плана сяўбы. У МТС было ўжо 46 трактароў, 6 камбайнаў, іншы сельгасінвентар.
На 25 ліпеня 1946 г. у Полацкім раёне было адноўлена 1289 жылых дамоў і 198 гаспадарчых пабудоў, узведзена 480 і падрыхтавана 775 зрубаў. 3 зямлянак у жылыя дамы перасяліліся 1562 сям'і, але 775 яшчэ працягвалі жыць у зямлянках.
У Ветрынскім раёне было пабудавана 294 дамы, з зямлянак перасяліліся 896 сем'яў. Для гэтых мэт выкарыстоўваўся дзяржаўны доўгатэрміновы крэдыт у суме 3 250 000 р.
У 1950 г. пачалося ўзбуйненне дробных калгасаў. Лічылася, што гэта дасць магчымасць больш поўна забяспечыць іх ворнымі землямі, пашамі, скараціць кіраўніцкі апарат. Аднак сяляне не былі псіхалагічна падрыхтаваны да ссялення з дробных вёсак у буйныя калгасныя пасёлкі. Ушчамляліся ў той час і сацыяльныя правы сялян, якім не выдавалі пашпартоў і таму, па сутнасці, прымусова прымацоўвалі да зямлі. Нягледзячы на гэтыя супярэчнасці, працоўныя Полацкага і Ветрынскага раёнаў стварылі ўмовы для далейшага нарошчвання эканамічнага патэнцыялу.
Паступова павялічвалася колькасць жыхароў раёна. Калі ў маі 1946 г. у ім пражывала 28 157, то ў 1950 г. ужо 31 409 чалавек, або 59,1 % даваеннага ўзроўню.
8 студзеня 1954 г. была скасавана Полацкая вобласць, якая праіснавала амаль 10 гадоў. Полацкі раён увайшоў у склад Віцебскай вобласці.
16 ліпеня 1954 г. ліквідаваны Алёсаўскі, Баярскі, Булаўскі, Верхачэнскі, Громаўскі, Замшанскі, Кушлікоўскі, Сосніцкі, Шацілаўскі, Юравіцкі сельсаветы. Салоніцкі сельсавет перайменаваны ў Тросніцкі. Створаны Адамоўскі, Гаранскі, Захарніцкі, Палоцкі сельсаветы.
22 студзеня 1960 г. быў скасаваны Ветрынскі раён, у Полацкі перайшла частка яго тэрыторыі: Астроўшчынскі, Гомельскі, Завозерскі, Заскарскі, Ліцвінаўскі, Нацкі, Тураўлянскі, Шпакоўшчынскі сельсаветы і гарадскі пасёлак Ветрына.
20 мая 1960 г. адбылося перайменаванне сельсаветаў Ліцвінаўскага ў Фарынаўскі, Тросніцкага ў Громаўскі. Скасаваны Дамнікоўскі, Заскарскі, Захарніцкі, Тураўлянскі сельсаветы.
У 1962 г. ад Ушацкага раёна да Полацкага адышлі тэрыторыі Бабыніцкага і Вароніцкага сельсаветаў.
Далейшы крок у развіцці народнай гаспадаркі раёна быў зроблены ў шостай пяцігодцы. Ураджайнасць збожжавых за гэты час узрасла на 34 %, бульбы — на 24, ільну — на 154 %. Валавы збор бульбы ўзрос больш чым у 1,5 раза, ільну — больш чым у 4 разы. Калі за 1953 г. калгасы раёна атрымалі 1304 т малака, то ў 1958 — у тры разы больш, вытворчасць мяса адпаведна складала 450 і больш за 600 т. Вялася работа ў напрамку павелічэння вытворчасці і нарыхтоўкі кармоў, будаўніцтва памяшканняў для жывёлы і росту яе колькасці, развіцця птушкагадоўлі. 3 ростам вытворчасці сельскагаспадарчых прадуктаў значна павялічыліся грашовыя даходы калгасаў. Калі ў 1953 г. яны склалі 3,2 млн. р., то ў 1957 г. — 18,3 млн. р. Адбылося зніжэнне сельгаспадаткаў з сялян. Акрамя таго, былі спісаны нядоімкі з калгаснікаў па сельгаспадатку за папярэднія гады, павялічаны памеры іх прысядзібных участкаў. 3 калгасаў была спісана запазычанасць, умацавана іх матэрыяльна-тэхнічная база.
У 1956 г. калгасы імя Молатава, «Рабочы шлях», імя Куйбышава, імя Малянкова былі ўдзельнікамі Усесаюзнай сельскагаспадарчай выстаўкі. У ёй прыняў удзел таксама гурток юных натуралістаў Кушлікоўскай школы.
13 ліпеня 1956 г. адбыўся I з'езд калгаснікаў Полацкага раёна. На ім прысутнічала 700 дэлегатаў. Званне "лепшая даярка" было прысвоена Е.В. Громавай, Т.Д. Дулянковай, Н.К. Скуматавай, "лепшая свінарка" — К.М. Пляшковай, В.П. Камісаравай, 3.К. Салаўёвай, М.А. Баевай, "лепшы пастух" — Ц.Д. Круглікаву, В.В. Багдановічу, "лепшая цялятніца" — К.П. Шыпкінай, I.Р. Бердашкевіч, "лепшы аўчар" — Д.Ф. Кокіну, "лепшы агароднік" — I.Ф. Чаркову, В.М. Журыкаву, I.Л. Юрчанка, М.I. Казарынавай, "лепшы трактарыст" — У.М. Грышановічу, М. Угоднікавай, I.П. Пузікаву. Было ўручана больш за 400 каштоўных падарункаў.
У 1962 г. у раёне налічвалася 45 калгасаў і 12 саўгасаў. На 1 студзеня 1964 г. тут пражывала 72 923 чалавекі. У гэтым годзе пабудаваны камбінат бытавога абслугоўвання, створана разгалінаваная сетка майстэрань і прыёмных пунктаў непасрэдна ў вёсках. Ажыццяўлялася жыллёвае будаўніцтва.
Калгасы і саўгасы сталі шматгаліновымі. Вырасла энергаўзброенасць працы, павялічылася механізацыя працаёмкіх працэсаў у жывёлагадоўлі і паляводстве. У калгасах і саўгасах працавала 58 аграномаў, 52 заатэхнікі, 61 інжынер-механік, 43 эканамісты, 1052 трактарысты і 431 шафёр.
У 1966 г. 146 работнікаў сельскай гаспадаркі і прамысловасці раёна па выніках выканання заданняў сямігадовага плана былі ўзнагароджаны ордэнамі і медалямі, а звеннявая-льнаводка калгаса імя Сільніцкага Г.М. Крупская ўдастоена звання Героя Сацыялістычнай Працы.
Рост даходаў у калгасах і саўгасах, іх эканамічнае ўмацаванне дазволілі выдзеліць значныя сродкі на вытворчае будаўніцтва. За кошт уласных фондаў гаспадарак і сродкаў, выдзеленых дзяржавай, за гады восьмай пяцігодкі пабудавана 15 кароўнікаў, 15 цялятнікаў, 15 свінарнікаў, 3 птушнікі, 33 механізаваныя такі, 9 рамонтных майстэрань. Быў зроблены сур'ёзны крок у павышэнні ўраджайнасці збожжавых. У 1966 г. яна складала 8,7 ц з гектара, у 1970 г. — 17 ц; бульбы адпаведна 94 і 133; ільновалакна — 3,6 і 4,4 ц.
Вялікая работа праводзілася па добраўпарадкаванні вёсак. Былі пабудаваны дарогі ў калгасе імя Дзяржынскага, дарога Новыя Гараны — Домнікі і інш. Ажыццяўлялася вялікае жыллёвае будаўніцтва.
3 сярэдзіны 60-х гадоў пачалося вырашэнне праблемы ўсеагульнай сярэдняй адукацыі. У 1967 г. у раёне працавала 11 сярэдніх школ, 32 васьмігадовыя, 85 пачатковых, 1 школа-інтэрнат. У дзённых школах навучалася 8027, у школах сельскай моладзі — 282, завочна — 416 чалавек, працавала 663 настаўнікі. Дзяржава выдаткавала на асвету 1 896 000 р.
У раёне налічвалася 67 дзяржаўных культурна-асветных устаноў, з іх 37 сельскіх клубаў, 23 сельскія бібліятэкі, 2 Дамы культуры. Акрамя таго, дзейнічалі 2 прафсаюзныя, 3 калгасныя, 30 брыгадных клубаў. Кніжны фонд бібліятэк складаў 353 243 экз. Працавала 60 кінаўстановак. У хатах сялян налічвалася 10 690 радыёкропак, 1208 тэлевізараў, 5015 радыёпрыёмнікаў. У клубах выступалі 65 калектываў мастацкай самадзейнасці.
Шмат увагі ўдзялялася ахове здароўя. Каб забяспечыць нармальную работу раённай, 10 участковых бальніц, 4 урачэбна-амбулаторных участкаў, 21 фельчарска-акушэрскага пункта, 2 фельчарскіх здраўпунктаў і 2 дзіцячых ясляў, з бюджэту было выдзелена 751 тыс. р.
За гады дзевятай пяцігодкі (1971 — 1975) адбывалася далейшае ўмацаванне матэрыяльна-тэхнічнай базы сельскагаспадарчай вытворчасці. На палях і фермах 28 калгасаў і 11 саўгасаў працавала 526 трактароў, 230 грузавых аўтамашын, 100 збожжаўборачных і 51 бульбаўборачны камбайн. Пастаянна працавала ў калгасах 5146 чалавек, у саўгасах — 5134. Сельская гаспадарка развівалася на аснове ўкаранення механізацыі, хімізацыі, паглыблення канцэнтрацыі, спецыялізацыі і інтэнсіфікацыі вытворчасці. Яе фонды ўзраслі на 20 млн. р. і склалі каля 100 млн. р., або 100 тыс. р. у разліку на 100 га сельгасугоддзяў.
Валавы збор на канец пяцігодкі склаў 38 767 т збожжа, 45 000 т бульбы, 1043 т ільну. На 100 га сельгасугоддзяў атрымана 451,9 ц малака, 101,5 ц мяса. Надой малака на фуражную карову склаў 2423 кг.
6 красавіка 1972 г. была створана СПМК-28. Ужо ў першы год работы калектыў здаў сярэднюю школу ў в. Зялёнка і іншыя аб'екты.
Асноўныя вытворчыя фонды сельскай гаспадаркі раёна за гады дзесягай пяцігодкі выраслі ў 1,4 раза і склалі амаль 78 млн. р. Забяспечанасць гаспадарак раёна энергетычнымі магутнасцямі вырасла ў 1,8 раза. На развіццё сельскагаспадарчай вытворчасці за гэты перыяд выкарыстана больш як 60 млн. р. бюджэтных сродкаў. I хоць 4 гады пяцігодкі вызначаліся неспрыяльнымі ўмовамі для сельскагаспадарчай вытворчасці, у калгасах і саўгасах раёна сярэднегадавая вытворчасць мяса ў параўнанні з дзевятай пяцігодкай узрасла на 15,9 %, малака — на 7,8, яек больш чым на 67 %. Сярэднегадавая ўраджайнасць збожжавых за гады пяцігодкі склала 18,3 ц з гектара, бульбы — 123,4, ільну — 3 ц. Пабудавана 177 аб'ектаў вытворчага прызначэння, здадзена ў эксплуатацыю больш за 29 тыс. кв. м жылля, 4 школы, 4 дзіцячыя ўстановы.
У 1979 г. прымянілі кругласутачную пашавую сістэму ўтрымання дойнага статку ўлетку на ферме эксперыментальнай базы «Ветрынская». Гэтая сістэма распаўсюдзілася ў раёне, а затым у іншых месцах рэспублікі. Упершыню быў укаранёны арэндны сямейны падрад у в. Булаўкі саўгаса «Зялёнка».
У 1976 – 1980 гг. у раёне праводзілася ўпарадкаванне школьнай сеткі – закрыта 28 малалікіх пачатковых школ, 6 васьмігадовых і 1 сэрэдняя пераўтвораны ў пачатковыя. 3 18 да 28 павялічылася колькасць дашкольных устаноў. Сярэднім усенавучам было ахоплена 99,8 % выпускнікоў 8-х класаў. Усе вучні былі бясплатна забяспечаны падручнікамі. Гарачае харчаванне атрымлівалі 96 % школьнікаў. Пабудаваны 3 сярэднія і 1 пачатковая школа, 8 дзіцячых устаноў, дамы для настаўнікаў. У вячэрніх школах атрымалі сярэднюю адукацыю 596 чалавек. У 1980 г. працавала 14 сярэдніх школ, 19 васьмігадовых, 29 пачатковых, у якіх займаўся 5 331 вучань. Настаўнікаў налічвалася 571, з іх 95,2 % з вышэйшай адукацыяй.
Далейшае развіццё сельскай гаспадаркі, як і прамысловасці, праходзіла вельмі супярэчліва. Умацаванне яе матэрыяльна-тэхнічнай базы не спрыяла росту тэмпаў развіцця сельскагаспадарчай вытворчасці. Сярэднегадавы аб'ём валавой прадукцыі павялічыўся толькі на 9 %. Ні адна гаспадарка не выканала планаў вытворчасці збожжа, бульбы, ільну. Ураджайнасць збожжавых у 1985 г. склала толькі 22,3 ц з гектара.
Маштабы работ па сацыяльным пераўтварэнні сяла, будаўніцтва жылых дамоў, аб'ектаў культурна-бытавога прызначэння, дарог спрыялі стварэнню ўмоў для замацавання кадраў на сяле. Але нягледзячы на гэта, колькасць сельскага насельніцтва зменшылася з 49,2 тыс. у 1970 г. да 35,3 тыс. у 1986 г. Недахоп рабочых рук у сельскай гаспадарцы штогод кампенсаваўся прыцягненнем, асабліва ў перыяд пасяўных і ўборачных работ, рабочых, служачых, студэнтаў, навучэнцаў школ. Прадукцыйнасць працы была нізкай. Гэта вялікім цяжарам клалася на эканоміку як калгасаў, саўгасаў, так і прамысловых прадпрыемстваў.
У 1987 г. калгасы і саўгасы раёна выканалі планы продажу дзяржаве збожжа, сена, травянай мукі, малака, мяса жывёлы і птушкі, яек і воўны. Ураджайнасць з гектара пасяўной плошчы збожжа склала 21 ц, бульбы — 79 ц. Замарудзілася развіццё жывёлагадоўлі. Скарацілася пагалоўе жывёлы: на 359 галоў буйной рагатай жывёлы, на 1134 свіней, на 414 авечак.
Жыллёвы фонд папоўніўся на 345 кватэр, здадзены ў эксплуатацыю дзіцячы сад у саўгасе «Варонічы», сталовая ў в. Багатырская, цэх перапрацоўкі харчовых адходаў у саўгасе «Шпакоўшчына». Але не былі ўведзены ў эксплуатацыю многія планавыя аб'екты, мала кватэр пабудавана гаспадарчым спосабам.
Прадпрыемствамі дзяржаўнага і кааператыўнага гандлю рэалізавана тавараў на 45 955 300 р., а 38 магазінаў у аддаленых вёсках не справіліся з гадавой праграмай з-за адсутнасці дастатковага асартыменту тавараў.
На 1 студзеня 1989 г. у раёне налічвалася 37,5 тыс. чалавек, у тым ліку 33,5 тыс. сельскага насельніцтва. Дзейнічала 13 саўгасаў, 9 калгасаў, 2 птушкафабрыкі, 7 прамысловых прадпрыемстваў і 14 будаўнічых арганізацый. Агульная плошча сельгасугоддзяў складала 77 803 га, у тым ліку 50,5 тыс. га ворных зямель.
У 1989 г. ажыццяўляліся меры, накіраваныя на структурную перабудову эканомікі, яе сацыяльную пераарыентацыю. Павялічылася вытворчасць тавараў народнага спажывання, выраслі аб'ёмы рознічнага тавараабароту і платных паслуг насельніцтву. Пашырылася прымяненне новых форм гаспадарання. Дагаворныя абавязацельствы па пастаўках прадукцыі ў адпаведнасці з дзяржаўным заказам і па прамых сувязях усімі прадпрыемствамі раёна выкананы на 100 %. Аднак карэннага паляпшэння эканамічнай сітуацыі не адбылося. Заданні па ўводзе магутнасцей не выконваліся. Заработная плата стала павялічвацца хутчэй, чым прадукцыйнасць працы і выпуск прадметаў спажывання. Не забяспечвалася стабільнасць і ўстойлівасць вытворчасці, пагоршылася працоўная дысцыпліна, на асобных прадпрыемствах павялічылася цякучасць кадраў, не хапала рабочых рук.
У 1990 г. гаспадарка раёна развівалася нестабільна. У прамысловасці адзначаны некаторы рост вытворчасці прадукцыі, але павялічылася недапастаўка яе спажыўцам на 3,3 млн. р. Пагоршылася дагаворная дысцыпліна. Працоўныя калектывы знізілі тэмпы росту як па выпуску прадукцыі, так і па прадукцыйнасці працы. 3-за адсутнасці сыравіны льнозавод недапаставіў прадукцыі на 8 тыс. р.
Істотны ўклад у сельскагаспадарчую вытворчасць раёна сталі ўносіць асабістыя падсобныя гаспадаркі грамадзян. У 1990 г. імі было прададзена 9 тыс. т малака, 1260 т мяса, што склала 18 і 11 % ад агульнага аб'ёму рэалізацыі. Акрамя таго, на падвор'ях атрымалі 30 % бульбы, 85 — садавіны і ягад, 18 % яек. Для пашырэння магчымасці асабістых падсобных гаспадарак быў павялічаны памер прысядзібных участкаў да 1 га, павышаны закупачныя цэны на мяса.
Каля 250 га зямлі было аддадзена пад індывідуальныя дачныя ўчасткі для гараджан, на плошчы 1550 га арганізаваны садова-агародніцкія таварыствы. Па прынцыпе скразной арэнды пачалі працаваць тры калектывы ў саўгасе «Зялёнка» і адзін у саўгасе імя Жыжова. За імі замацавалі 700 галоў буйной рагатай жывёлы, сельгасугоддзі.
3 пачатку 90-х гадоў у калгасах і саўгасах пачалі развівацца падсобныя промыслы і вытворчасці. За іх кошт у 1990 г. атрымана прадукцыі на суму звыш 2,5 млн р. і прыбытку звыш 1 млн р.
На 1 студзеня 1991 г. на тэрыторыі раёна дзейнічала 19 падсобных сельскіх гаспадарак, прадпрыемстваў і арганізацый. Гэтыя гаспадаркі садзейнічалі паляпшэнню харчовага забеспячэння працоўных калектываў.
Побач з традыцыйнымі калгаснымі гаспадаркамі пачалі стварацца самастойныя сялянскія (фермерскія). На 1 ліпеня 1991 г. іх было 18. Яны валодалі дзяржаўнымі актамі на 749 га сельгасугоддзяў. 7 гаспадарак мелі 30 галоў буйной рагатай жывёлы.
Лібералізацыя цэн, паглыбляючы разрыў паміж тэмпамі росту грашовых даходаў насельніцтва і коштам тавараў, прывяла да значнага, у сярэднім у 2 разы, разрыву паміж цэнамі на прамысловую і сельскагаспадарчую прадукцыю. У такіх умовах нават высокарэнтабельныя гаспадаркі апынуліся ў крытычным эканамічным стане.
Гаспадаркі Полацкага раёна ў 1992 г. засеялі 4416 га, на 6 % менш, чым у папярэднім годзе, і ўсё ж ураджай сельскагаспадарчых культур, акрамя гародніны, быў вышэйшы, чым у 1991 г. Калгасамі і саўгасамі сабрана збожжа больш на 56 %, бульбы — на 15,5 %, ільновалакна — на 30,5 %.
У 1992 г. скарацілася пагалоўе кароў на 2,5, свіней на 4,1 %, што прывяло да змяншэння закупак жывёлы і птушкі на 2124 т (21,5 %) у параўнанні з 1991 г. Увод у дзеянне жылля ў параўнанні з 1991 г. скараціўся па раёне на 27 %.
Фінансавы стан прадпрыемстваў і арганізацый раёна заставаўся напружаным. Асабліва вострай стала праблема ўзаемных разлікаў паміж прадпрыемствамі з-за дэфіцыту плацёжных сродкаў.
У 1992 г. у раёне зарэгістравана 416 нараджэнняў і 652 смерці. Створана 191 сям'я, скасавана 144 шлюбы.
У 1995 г. не ўдалося ўтрымаць узровень падзення прамысловай вытворчасці. Асабліва складаным быў год для сельскай гаспадаркі. 3-за неплацежаздольнасці гаспадарак рэзка скараціліся ўнясенне ўгнаенняў, выкарыстанне сродкаў абароны раслін, не вялося абнаўленне машынна-трактарнага парка. Большасць калгасаў і саўгасаў не выйшла на паказчыкі па вытворчасці і пастаўках у дзяржрэсурсы асноўных відаў сельгаспрадукцыі.
У 1996 г. запаволіліся тэмпы падзення аб'ёмаў прамысловай вытворчасці з 8,7 % (у 1995) да 2,7 %. Рэнтабельнасць склала 4,1 %. Прадпрыемствамі ўсіх формаў уласнасці асвоена 74,5 млрд. р. капітальных укладанняў. Рознічны тавараабарот у параўнанні з папярэднім годам павялічыўся на 12,2 %.
Валавая прадукцыя сельскай гаспадаркі ўзрасла на 2,2 %, хоць у жывёлагадоўлі працягвалася зніжэнне ўзроўню яе вытворчасці. Цяжкім заставаўся ў 1996 г. эканамічны стан калгасаў і саўгасаў, асабліва тых, якія ў папярэднія гады дапусцілі найбольшы спад вытворчасці.
Як сведчыць статыстыка, у 1996 г. у раёне захавалася адмоўная дэмаграфічная тэндэнцыя — нарадзілася 297, а памерла 753 чалавекі.
У 1997 г. аб'ём вытворчасці прамысловай прадукцыі ў параўнанні з папярэднім годам павялічыўся на 5,2 %, прычым увесь прырост атрыманы за кошт росту прадукцыйнасці працы, якая ўзрасла на 8,5 %.
У раёне скарацілася колькасць стратных прадпрыемстваў, запасы гатовай прадукцыі на складах. Павялічыліся выпуск тавараў народнага спажывання на 33,3 %, рознічны тавараабарот на 12,3 %.
Аб'ём валавой прадукцыі сельскай гаспадаркі ў 1997 г. застаўся на ўзроўні мінулага года.
Намеціўся спад фіксаванага беспрацоўя, яго ўзровень склаў 1,4 %.
На 01.01.1998 г. у раёне налічвалася 88 малых прадпрыемстваў і таварыстваў з абмежаванай адказнасцю, 256 прадпрымальнікаў без стварэння юрыдычнай асобы, 46 фермерскіх гаспадарак.
Пэўныя змены адбываліся і ў іншых сферах жыцця раёна. У 1993/94 навучальным годзе пачала працаваць Баравухская школа-гімназія. Працавалі 4 рускамоўныя агульнаадукацыйныя школы, 14 дзіцячых дашкольных устаноў пачалі паступовы і пераход на беларускую мову
Былі адкрыты клубы «Спадчына» ў Палатоўскай і Бабыніцкай СШ, клуб «Крыніца» ў Багатырскай СШ, этнаграфічны музей у Ветрынскай СШ і СПТВ-167; беларуская хата абсталявана ў Палатоўскай СШ. Шмат матэрыялаў па этнаграфіі сабрана ў Вароніцкай, Фарынаўскай, Баравіцкай і Гаранскай сярэдніх школах.
Культурнае абслугоўванне насельніцтва забяспечвалі раённы навукова-метадычны цэнтр, 24 Дамы культуры, 23 сельскія клубы, 2 дзіцячыя школы мастацтваў, 4 музычныя школы, 29 кінаўстановак. Да паслуг жыхароў працавала 51 бібліятэка з кніжным фондам у 560 тыс. экз. Сацыяльна-эканамічнае развіцце раёна ў 90-я гады адбывалася ў складаных умовах. Яго вынікі сведчаць аб тым, што шлях людзей да лепшага жыцця патрабуе ад іх яшчэ шмат намаганняў.

Геалагічная будова, карысныя выкапні, рэльеф 

Паверхня раёна пераважна плоская, ускладняецца марэннымі ўзгоркамі, рачнымі далінамі, камамі, азёрнымі катлавінамі, радзей озамі; тэрыторыя знаходзіцца ў межах Полацкай нізіны. 70 % тэрыторыі на вышыні ніжэй за 150 м над узроўнем мора, у т. л. 65 % ад 150 да 125 м, 28 % на выш. 150—170 м. Найвышэйшы пункт 180 м (за 2 км на поўдзень ад Ветрына), найбольш нізкая адзнака 105 м (урэз Заходняй Дзвіны на захад). Глыбіня расчлянення рэльефу на ўзгорыста-азёрных участках да 20 м/км2.
У тэктанічных адносінах раён прымеркаваны да паўночнай ускраіны Вілейскага пахаванага выступу Беларускай антэклізы і паўднёва - ўсходняй ускраіны Латвійскай седлавіны. Зверху залягаюць пароды антрапагенавага ўзросту паазерскага, сожскага, дняпроўскага, у ледавіковых лагчынах — бярэзінскага і беларускіх зледзяненняў магутнасцю ад 30—50 м на водападзелах да 163 м у ледавіковых лагчынах; ніжэй дэвонскія да 300 м, на захадзе ардовікскія да 10—20 м і кембрыйскія да 50 м, паўсюдна верхнепратэразойскія (венд) да 300—350 м адклады. Пароды крышт. фундамента на глыбіні 600—800 м ніжэй узроўню мора.
Глебы раёна адносяцца да Полацкага (большая частка), Сенненска – Расонска – Гарадоцкага (на паўночным усходзе) і часткова Шаркоўшчынска – Верхнядзвінскага (на паўднёвым захадзе) аграглебавых раёнаў.
Глебы сельскагаспадарчых угоддзяў (у %): дзярновыя і дзярнова-карбанатныя 0,2, дзярнова-падзолістыя 43,4, дзярнова-падзолістыя забалочаныя 32,8, дзярновыя і дзярнова-карбанатныя забалочаныя 7,4, поймавыя (алювіяльныя) забалочаныя 3,0, тарфяна-балотныя 13,2; паводле механічнага складу (у %): гліністыя і сугліністыя 45,9, супясчаныя 37,1, пясчаныя 3,8, тарфяныя 13,2.
Вядомы 114 радовішчаў торфу з агульньімі запасамі каля 90 млн. т. (найбольшыя Сосніца-Дражбітка, Судзіна балота, Замошша, Ізмацкае балота); 4 радовішчы пясчана-жвіровага матэрыялу з запасамі 46,5 млн. м3 (Канашоўскае, Плігаўскае, Кавалеўшчынскае, Ткачоўскае); 5 радовішчаў глін і суглінкаў з запасамі 33 млн. м3 (найбольшыя Саланіцкае, Сякераўшчынскае, Шарнеўскае, Прудоцкае); 5 радовішчаў будаўнічых пяскоў з запасамі 34,3 млн. м3 (найбольшыя Новабарзілаўскае — часткова, Чарнешчынскае).

Водныя рэсурсы

Рэкі раёна адносяцца да Заходне-Дзвінскага гідралагічнага раёна (падраён А). Найбольшая рака Заходняя Дзвіна з прытокамі Сосніца, Палата (справа), Тураўлянка, Ушата з Нежлеўкай, Нача (злева).
Густата натуральнай рачной сеткі 0,5 км/км2. Агульная даўжыня асушальнай сеткі 8,9 тыс. км, у т. л. адрэгуляваных водапрыёмнікаў больш за 30 км, магістральных і падвадных каналаў больш за 630 км, рэгуляцыйных каналаў каля 620 км.
РЭКІ
Бельчыца – левы прыток Заходняй Дзвіны. Даўжыня 10 км. Пачынаецца з возера Бецкае.
Быстрыца – упадае ў воз Лесава (басейн Начы, прыток Заходняй Дзвіны). Даўжыня 18 км. Пачынаецца з возера Каравайна, працякае праз азёры Бабынічы і Нявіда.
Дахнарка – левы прыток Дрысы (басейн Заходняй Дзвіны). Даўжыня 24 км. Пачынаецца з возера Белае, цячэ праз возера Дахнарскае. Асноўны прыток Лонніца (справа).
Дзіваць – ручай, правы прыток Обалі. Даўжыня 12 км.
Дражбітка – левы прыток Сосніцы (басейн Заходняй Дзвіны). Даўжыня 19 км. Пачынаецца з возера Арлея, цячэ праз азёры Болныра, Дрогава і Сосна.
Званіца – левы прыток Дрысы (басейн Заходняй Дзвіны). Даўжыня 16 км. Пачынаецца з возера Званае.
Лонніца – правы прыток Дахнаркі (басейн Дрысы). Даўжыня 24 км. Пачынаецца з возера Лонна.
Нача, Начка – левы прыток Заходняй Дзвіны. Даўжыня 43 км. Пачынаецца з возера Арэхаўна.
Нежлеўка – левы прыток Ушачы. Даўжыня 11 км. Выцякае з возера Нежлева.
Обаль – правы прыток Заходняй Дзвіны, выкарыстоўваецца як водапрыёмнік меліярацыйных сістэм.
Палата – правы прыток Заходняй Дзвіны. Даўжыня 93 км (у Беларусі 86 км). Выцякае з возера Колпіна (Невельскі р-н), цячэ праз азёры Неклач і Ізмок. Асноўны прыток у Беларусі Страдань (справа). Выкарыстоўваецца як водапрыемнік меліярацыйных сістэм.
Свіна – правы прыток Обалі (басейн Заходняй Дзвіны). Даўжыня 22 км.
Сосніца – правы прыток Заходняй Дзвіны. Даўжыня 39 км. Выцякае з возера Сосна. Асноўны прыток р. Дражбітка (злева).
Страдань – правы прыток Палаты (басейн Заходняй Дзвіны). Даўжыня 14 км. Пачынаецца за 9 км на захад ад в. Дрэтунь.
Струнка – правы прыток Заходняй Дзвіны. Даўжыня 21 км. Пачынаецца за 1 км на захад ад в. Шылы.
Тросніца – правы прыток Стрункі (басейн Заходняй Дзвіны). Даўжыня 1 км. Пачынаецца з возера Тросна.
Тураўлянка – Туроўля левы прыток Заходняй Дзвіны. Даўжыня 10 км. Пачынаецца з возера Туроўля.
Ушача – левы прыток Заходняй Дзвіны. Даўжыня 118 км. Асноўныя прытокі: Альзініца, Нежлеўка (злева) і Крашанка (справа). Выкарыстоўваецца як водапрыёмнік меліярацыйных сістэм. На рацэ вёскі Варонічы, Заскаркі.
Чарнейка,Чарняўка – левы прыток Дрысы (басейн Заходняй Дзвіны). Даўжыня 16 км.
Шчаперня – левы прыток Дрысы. Даўжыня 19 км. Пачынаецца каля в. Шчаперня.
АЗЁРЫ
У раёне шмат азёр. 61 возера мае рыбапрамысловае значэнне. Найбольшыя азёры: Янова, Вядзета, Чарвятка, Найліцкае, Гомель, Болныра, Усомля.
Арлея – у басейне р. Сосніца. Плошча 0,65 км2. Упадаюць 3 ручаі. На паўночна – ўсходнім беразе в. Арлея.
Арэхаўна – у басейне р. Нача. Плошча 0,47 км2. Выцякае р. Нача, упадаюць 2 ручаі і меліярацыйны канал, злучана пратокай з воз. Забеліна. На паўночным беразе в. Арэхаўна.
Астроўна – у басейне р. Ушача. Плошча 0,31 км2. Злучана пратокамі з азерамі Расна, Блізніца і Чырвонае. Каля возера в. Шэндзялы.
Бабыны – у басейне р. Нача. Плошча 0,49 км2. Злучана пратокай з воз. Бабышчы, упадаюць 4 невялікія ручаі. На беразе в. Бабынічы.
Бабынічы – у басейне р. Нача. Плошча 0,6 км2. Упадае Быстрыца, 4 ручаі, злучана пратокамі з азёрамі Бабына і Нявіда. На беразе вёскі Загарані, Быстрыца, Бабынічы.
Бароды – у басейне р. Ушача. Плошча 0,28 км2. Працякае р. Ушача. На беразе в. Варонічы.
Белае – у басейне р. Дахнарка. Плошча 1,09 км2. Упадаюць канал Рабінаўка і ручай, выцякае Дахнарка, пратокай злучаецца з воз. Чорнае. На беразе в. Гэндзікі.
Белае – у басейне р. Дрыса. Плошча 1 км2. Бяссцёкавае. На берагах вескі Цшаўка, Дварэц, Белае.
Белае – у басейне р. Нача. Плошча 0,3 км2. Каля возера в. Данева.
Белае – у басейне р. Тураўлянка. Плошча 0,12 км2. У возеры Белаазерскае радовішча сапрапелю.
Беразіно – у басейне р. Страдань. Плошча 0,13 км2. Выцякае ручай у р. Страдань.
Бецкае – у басейне р. Бельчыца. Плошча 0,31 км2. Выцякае р. Бельчыца. На беразе в. Бецкае.
Блізніца – у басейне р. Ушача. Плошча 0,25 км2. Злучана пратокай з воз. Астроўна. На беразе в. Блізніца.
Болныра, Болнара – у басейне р. Сосніца. Плошча 2,7 км2. Працякае р. Дражбітка, сцёк па канаве ў р. Свіна.
Бочава – у басейне р. Дражбітка. Плошча 0,28 км2.
Братаўна – у басейне р. Ушача. Плошча 0,35 км2. Упадае 5 ручаёў, выцякае ручай у воз. Жадунь. Каля возера вёскі Смалеўшчына і Лагавыя.
Бярэзінак – у басейне р. Вядзеціца. Плошча 0,14 км2.
Валынец – у басейне р. Дражбітка. Плошча 0,17 км2. Бяссцёкавае.
Варонічы, Варонеч – у басейне р. Ушача. Плошча 1,18 км2. Працякае р. Ушача. На паўночным беразе в. Варонічы.
Велле – у басейне Заходняй Дзвіны. Плошча 0,9 км. На беразе в. Баравуха.
Вырвіна – у басейне р. Сосніца. Плошча 1,63 км2.
Вядзета – на мяжы Расонскага і Полацкага раёнаў, на водападзеле рэк Дрыса і Палата. Плошча 4,68 км2. Злучана пратокай з воз. Глыбочына, выцякае р. Вядзеціца. Сцёк у Палату і Дрысу.
Вялікае Астравіта – у басейне р. Сосніца. Плошча 0,48 км2.
Вялікае Белае – у басейне р. Свіна. Плошча 1,48 км2. Злучана пратокай з воз. Гваздок.
Вялікі Белянок – у басейне р. Быстрыца. Плошча 0,2 км2. Злучана пратокай з воз. Нявіда. На беразе в. Двор Саланевічы.
Галовец – у басейне р. Палата. Плошча 0,3 км2. Злучана пратокай з воз. Чарвятка.
Гваздок – у басейне р. Свіна. Плошча 0,1 км2. Злучана ручаём з воз. Вялікае Белае. На паўночна-ўсходнім беразе в. Белае.
Глыбачка – у басейне р. Нежлеўка. Плошча 0,29 км2. Выцякае ручай у р. Нежлеўка. Глыбокае – у басейне р. Палата. Плошча 0,42 км2. Бяссцёкавае.
Глыбокае – у басейне р. Палата. Плошча 0,1 км2.
Глыбочына – у басейне р. Вядзеціца. Плошча 0,37 км2. Упадае ручай з воз. Бярэзінак, выцякае ручай у воз. Вядзета.
Гомель – у басейне р. Тураўлянка. Уваходзіць ва Ушацкую групу азёр. Плошча 3,46 км2. Складаецца з двух вялікіх плёсаў, злучаных паміж сабой вузкім і неглыбокім пралівам. Упадае ручай з в. Канады, пратока з воз. Зашчаты, на якой пабудавана плаціна, сцёк па пратоцы ў воз. Суя. Возера зарыблялася вугром, служыць месцам адпачынку. На паўднёва – ўсходнім беразе в. Гомель.
Грыбна – у басейне р. Свіна. Плошча 0,8 км2. У возеры радовішча сапрапелю. Упадае ручай з воз. Званае, выцякае ручай у воз. Клетнае.
Дахнарскае – у басейне р. Дахнарка. Плошча 0,47 км2. Працякае р. Дахнарка, упадае ручай. На паўночным беразе в. Рудня.
Дзявічкі – у басейне р. Палата. Плошча 0,14 км2. Выцякае ручай у р. Палата. Каля возера в. Дзявічкі.
Доўгае – у басейне р. Крашанка. Плошча 0,3 км2. У возеры Доўгарскае радовішча сапрапелю. Бяссцёкавае, злучана ручаём з воз. Уклеенка. Паблізу вёскі Саламір'е і Гаравыя.
Доўгае – у басейне р. Нача. Плошча 0,23 км2. Каля возера в. Слабада.
Драздова – у басейне р. Нача. Плошча 0,16 км2. Выцякае ручай у р. Нача. Каля возера вёскі Багушова і Слабада.
Дрогава – у басейне р. Дражбітка. Плошча 0,28 км2. Працякае р. Дражбітка.
Дрэтунь – у басейне р. Палата. Плошча 0,28 км2. Упадае ручай і выцякае ў р. Палата. Каля возера чыгуначная станцыя Дрэтунь.
Дубок – у басейне р. Заходняя Дзвіна. Плошча 0,38 км2. Выцякае ручай у р. Полюшка. На паўднёвым беразе в. Гваздова.
Жадунь – у басейне р. Альзініца. Плошча 0,43 км2. Упадаюць 3 ручаі, у тым ліку з воз. Братаўна, злучана пратокай з воз. Ухвішча. На ўсходнім беразе в. Ухвішча.
Жаночае – у басейне р. Дахнарка. Плошча 0,13 км2. Злучана ручаём з воз. Чорнае.
Жужнева – у басейне р. Обаль. Плошча 0,13 км2. Упадае ручай з воз. Дабрынец, выцякае ў воз. Красамай.
Жураўна – у басейне р. Нача. Плошча 0,49 км. Злучана пратокамі з азёрамі Валынец і Сушына. На беразе вёскі Жураўна і Лука.
Жэльцы – у басейне р. Сосніца. Плошча 0,78 км2. У возеры радовішча сапрапелю. Упадаюць р. Няклейка, ручай з воз. Сіценец, выцякае р. Жэльцанка. На паўночным беразе в. Жэльцы.
Заазер'е – у басейне р. Заходняя Дзвіна. Плошча 0,45 км2. На беразе вёскі Заазер'е і Кралькі.
Забеліна – у басейне р. Нача. Плошча 0,32 км2. Злучана пратокамі з азёрамі Лесава і Арэхаўна. Паблізу в. Арэхаўна.
Завелле – у басейне р. Дахнарка. Плошча 0,32 км2. Каля возера в. Цінаўка.
Зашчаты – у басейне р. Тураўлянка. Плошча 0,83 км2. Упадае р. Туржэц. Звязана пратокай з воз. Гомель. На паўночным беразе в. Шчаты.
Званае – у басейне р. Званіца. Плошча 1,28 км2. У возеры радовішча сапрапелю. Упадаюць 2 ручаі, выцякае р. Званіца. На паўночна – ўсходнім беразе в. Званае.
Званае – у басейне р. Свіна. Плошча 0,35 км2. Упадаюць 2 ручаі, выцякае ручай у воз. Грыбна. На паўночным беразе в. Званае.
Звярынае – у басейне р. Дрыса. Плошча 0,26 км2. Выцякае р. Звярынка.
Зыкаўскае – у басейне р. Крашанка. Плошча. 0,22 км2. Злучана ручаямі з азёрамі Саламірскае і Атводы. На ўсходнім беразе в. Зыкава.
Ізмак, Немак – у басейне р. Палата. Плошча 1,13 км2. Працякае р. Палата, упадаюць 2 ручаі. Каля возера в. Малое Сітна.
Канашы – у басейне р. Тураўлянка. Плошча 0,6 км2. У возеры радовішча сапрапелю. Упадае ручай з воз. Усомля, выцякае ў воз. Гомель. На заходнім беразе в. Канашы.
Каравайна – у басейне р. Нача. Плошча 0,64 км2. Выцякае ручай у р. Быстрыца.
Клетнае – у басейне р. Свіна. Плошча 0,28 км2. Упадае ручай з воз. Грыбна.
Клешна – у басейне р. Дрыса. Плошча 0,49 км2. Паблізу в Лісуны.
Колпіна – у басейне р. Званіца. Плошча 0,16 км2. Бяссцёкавае.
Красна – у басейне р. Тураўлянка. Плошча 0,16 км2. Злучана ручаём з воз. Усомля.
Круглае – у басейне р. Крашанка. Плошча 0,32 км2. Бяссцёкавае. Каля возера вёскі Ваўкі, Гаравыя.
Крупань – у басейне р. Палата. Плошча 0,33 км2. Бяссцёкавае. За 1,2 км на ўсход в. Нядружна.
Крывое – у басейне р. Палата. Плошча 0,2 км2.
Крывыя Акуні – у басейне р. Сосніца. Плошча 0,1 км2.
Куравічы – у басейне р. Нежлеўка. Плошча 0,26 км2. Бяссцёкавае. Паблізу г. п. Ветрына.
Ласосна – у басейне р. Свіна. Плошча 0,25 км2. Працякае р. Свіна. На паўночным беразе в. Быхаўцы.
Лесава – у басейне р. Нача. Плошча 0,91 км2. Упадаюць р. Быстрыца (злучана з воз. Нявіда) і 2 ручаі, злучана пратокай з воз. Забеліна. Паблізу в. Лесава.
Лешна – у басейне р. Палата. Плошча 0,16 км2. Выцякае р. Лешыца. За 1,5 км на паўднёвы ўсход чыгуначная станцыя Алешча.
Лонна – на водападзеле рэк Лонніца і Палата, у межах заказніка-журавінніка Лонна. Плошча 0,6 км2. Выцякаюць р. Лонніца і ручай у р. Палата.
Лонне – у басейне р. Дрыса. Плошча 0,23 км2. Злучана ручаем з р. Дрыса. Каля возера вескі Лісуны і Кацельна.
Лоўжа – у басейне р. Дражбітка. Плошча 0,2 км2. Выцякае ручай у р. Дражбітка.
Лунічна – у басейне р. Нача. Плошча 0,47 км2. Выцякае ручай у р. Нача. Паблізу в. Шкілякі.
Людзвішча – у басейне р. Нача. Плошча 0,25 км2. Паблізу в. Гуры.
Люхава – у басейне р. Заходняя Дзвіна. Плошча 0,43 км2. Выкарыстоўваецца як месца адпачынку. Паблізу г. Наваполацк.
Ляшчынава – у басейне р. Крашанка. Плошча 0,19 км2. Радовішча сапрапелю высцілае 96 % плошчы азёрнай чашы. Выцякае ручай у воз. Саламірскае.
Макачы – у басейне р. Палата. Плошча 0,31 км2. Злучана пратокай з р. Палата.
Малое Астравіта – у басейне р. Сосніца. Плошча 0,1 км2. Бяссцёкавае.
Малое Белае – у басейне р. Свіна. Плошча 0,9 км2. У возеры радовішча сапрапелю. Выцякае р. Свіна.
Мелкае – у басейне р. Палата. Плошча 0,18 км2. Бяссцёкавае.
Мохавае – у басейне р. Тураўлянка. Плошча 0,18 км2. Бяссцёкавае.
Мярэдзеж – у басейне р. Альзініца. Плошча 0,09 км2. Выцякае ручай у воз. Ухвішча. Каля возера в. Ухвішча.
Мяшчэцкае – у басейне р. Дрыса. Плошча 0,7 км2. Упадае ручай з воз. Якаўскае, выцякае ў р. Дрыса.
Наўліцкае, Наўліцы – у басейне р. Ушача. Плошча 3,86 км2. Упадаюць 2 ручаі, злучана ручаём з воз. Нежлева. На паўночным беразе в. Наўліца.
Невежа – у басейне р. Сосніца. Плошча 0,93 км2. Упадае р. Жэльцанка, выцякае р. Невежа.
Нежлева – у басейне р. Нежлеўка. Плошча 0,25 км2. Злучана ручаем з воз. Наўліцкае, выцякае р. Нежлеўка. Паблізу в. Лагані.
Нявіда, Нявідава – у басейне р. Нача. Плошча 1,09 км2. Працякае р. Быстрыца, упадае ручай з воз. Вялікі Белянок. На заходнім беразе паляўнічая база.
Нядружна – у басейне р. Палата. За 40 км  ад Полацка, за 6 км  ад в. Дрэтунь. Плошча 0,6 км2. Бяссцёкавае.
Нядружна – у басейне р. Палата. Плошча 0,53 км2. Бяссцёкавае. На паўночным беразе в. Нядружна.
Нядружна – у басейне р. Палата. За 5 км на ПдУ ад в. Палата. Плошча 0,14 км2. Выцякае ручай у р. Палата.
Няклен – у басейне р. Сосніца. Плошча 0,95 км2. Складаецца з 2 плёсаў, злучаных пратокай. Упадаюць 2 ручаі, выцякае р. Няклейка (злучана з воз Жэльцы). Паблізу в. Труды.
Нячвора – у басейне р. Палата. Плошча 0,18 км2. Бяссцёкавае.
Обалінец – у басейне р. Свіна. Плошча 0,15 км2. Упадае ручай з воз. Клетнае, выцякае – у р. Свіна.
Палучча – у басейне р. Сосніца. Плошча 0,12 км2.
Пасужа, Пасужжа – у басейне р. Палата. Плошча 0,18 км2. Выцякае ручай у р. Страдань.
Перакоша – у басейне р. Сосніца. Плошча 0,1 км2. Выцякае ручай у р. Сосніца.
Праскурна – у басейне р. Сосніца. Плошча 0,1 км2. Бяссцёкавае.
Пушна – у басейне р. Заходняя Дзвіна. Плошча 0,36 км2. Выцякае р. Сосніца. Паблізу в. Пушна.
Ротша – у басейне р. Заходняя Дзвіна. Плошча 0,15 км2. Бяссцёкавае. Паблізу в. Ропна.
Рудэнкава – у басейне р. Нача. Плошча 0,15 км2. Выцякае ручай у р. Нача. Паблізу в. Глінскія.
Саламірскае – у басейне р. Крашанка. Плошча 0,4 км2. У возеры радовішча сапрапелю. Упадае ручай з воз. Ляшчынава, выцякае ручай у воз. Зыкаўскае. На паўночна – ўсходнім беразе в. Саламір'е.
Саланец – у басейне р. Заходняя Дзвіна. Плошча 0,48 км2. Упадаюць ручай і меліярацыйная канава, выцякае р. Валынка. Паблізу вёскі Ліцвінава, Бяздзедавічы.
Селігоры – у басейне р. Нача. Плошча 0,14 км2.
Сердава – у басейне р. Нача. Плошча 1,1 км. Упадаюць 2 ручаі, злучана ручаём з воз. Рудэнкава. Каля возера г. п. Ветрына.
Сінец – у басейне р. Дражбітка. Плошча 0,12 км2.
Сіпіна – у басейне р. Сосніца. Плошча 1,83 км2. Выцякае ручай у воз. Сіценец. Паблізу в. Вялікае Сітна.
Сіценец – у басейне р. Сосніца. Плошча 0,12 км2. Упадае ручай з воз. Сітна, выцякае ў воз. Жэльцы.
Скобрае – у басейне р. Палата. Плошча 0,54 км2. Злучана пратокай з р. Палата. На беразе в. Казімірова і чыгуначная станцыя Палата.
Слінец – у басейне р. Свіна. Плошча 0,11 км2. Паблізу в. Быхаўцы.
Сосна – у басейне р. Дражбітка. Плошча 1,25 км2. Працякае р. Дражбітка.
Сосна – у басейне р. Сосніца. Плошча 0,68 км2. Упадае р. Невежа, выцякае р. Сосніца.
Спіцы – у басейне р. Палата. Плошча 0,18 км2. Упадае ручай, выцякае ручай у р. Палата.
Страдань – у басейне р. Дрыса. Плошча 0,57 км2. Выцякае р. Марынец.
Сушына – у басейне р. Нача. Плошча 1,01 км2. Злучана пратокамі з воз. Жураўна і р. Нача. Паблізу в. Падазер'е.
Суя – у басейне р. Тураўлянка. Плошча 1,54 км2. У возеры радовішча крэменязёмістага сапрапелю. Упадаюць 4 ручаі, злучана пратокамі з азёрамі Гомель і Туроўля. Паблізу в. Плусы.
Торклі – у басейне р. Званіца (прыток Дрысы). Плошча 0,14 км2. Бяссцёкавае. Паблізу в. Уладычына.
Тросна – у басейне р. Палата. Плошча 0,45 км2. Выцякае ручай у р. Палата.
Тросна – у басейне р. Тросніца. Плошча 0,28 км2. Выцякае ручай у возера без назвы. Паблізу в. Затрасценне.
Тросна – у басейне р. Бельчыца (прыток Заходняй Дзвіны). Плошча 0,25 км2. Выцякае ручай у р. Бельчыца. Паблізу в. Тросна.
Туроўля – у басейне р. Тураўлянка. Плошча 0,9 км2. Злучана пратокай з воз. Суя.
Уклейна – у басейне р. Палата. Плошча 0,25 км2. Выцякае ручай у р. Палата.
Улогава – у басейне р. Палата. Плошча 0,46 км2. Упадаюць 3 меліярацыйныя каналы, выцякае пратока ў р. Палата. Паблізу в. Улогава.
Усомля – у басейне р. Тураўлянка. Плошча 2,03 км2. У возеры радовішча сапрапелю. Выцякае ручай у воз. Канашы.
Ухвішча – у басейне р. Альзініца, прытока р. Ушача. Плошча 0,57 км2. На дне крэменязёмісты сапрапель. Злучана пратокай з воз. Жадунь, упадаюць 4 ручаі (у тым ліку з воз. Мярэдзеж), выцякае ручай у р. Альзініца. На паўночным беразе в. Ухвішча.
Чарвятка, Чарвята – у басейне р. Палата. Плошча 4,25 км2. Злучана пратокай з воз. Галовец, выцякае ручай у р. Палата.
Чарбамысла – у басейне р. Заходняя Дзвіна. Плошча 0,5 км2. Бяссцёкавае. У 1979 г. створаны азёрны заказнік Глыбокае — Чарбамысла.
Чорнае – у басейне р. Дахнарка (прыток Дрысы). Плошча 0,4 км2. Злучана пратокай з воз. Белае. На паўночна-заходнім беразе в. Гэндзікі.
Чорнае – у басейне р. Званіца (прыток Дрысы). Плошча 0,4 км2. Бяссцёкавае. Паблізу вёскі Уладычына і Лагуны.
Чорнае – у басейне р. Дрыса. Плошча 0,11 км2. Выцякае ручай Чорны. На паўночным беразе в. Чорнае.
Чэрмісца – у басейне р. Палата. Плошча 0,22 км2. Выцякае ручай у воз. Дрэтунь.
Чырвонае – у басейне р. Ушача. Плошча 0,2 км2. Бяссцёкавае.
Шылава – у басейне р. Нежлеўка. Плошча 0,11 км2. Выцякае ручай у воз. Глыбачка.
Якаўскае – у басейне р. Дрыса. Плошча 1,68 км2. У возеры Якаўскае радовішча сапрапелю. Упадаюць р. Зверынка, 2 ручаі, выцякае ручай у воз. Мяшчэцкае.
Янова, Яноўскае – у басейне р. Тураўлянка. Плошча 7,7 км2.

Раслінны і жывёльны свет

Тэрыторыя раёна размешчана ў межах Заходне-Дзвінскай геабатанічнай акругі падзоны дубова-цемнахвойных лясоў. Лясы займаюць 53 % яе тэрыторыі. Хваёвыя складаюць 44,3 %, яловыя 18,6, ясеневыя 0,4, бярозавыя 23,2, асінавыя 1, шэраальховыя 2,2, чорнаальховыя 9,7% 7,1 % лясоў штучных, пераважна хваёвыя насаджэнні.
На ўзвышшах расце расліннасць, характэрная для смешанных лясоў і бароў: бяроза барадаўчатая, хвоя звычайная, елка еўрапейская, асіна звычайная, рабіна звычайная, ляшчына звычайная, крушына крохкая, зелянчук жоўты, ветраніца дубраўная, пячоначніца высакародная, чарніцы, хвошч лясны, брусніцы, арляк звычайны, фіялка сабачая, суніца лясная, вероніка лекавая, артылія аднабокая, верас звычайны, грушанка круглалістая, ястрабінка валасістая, лапчатка серабрыстая, касцяніка, ажына шызая, маліна звычайная, мар'янік дубраўны, мар'янік лугавы.
На нізінных участках пераважае елка з дамешкам асіны і падростам з елкі, рабіны. Даліны раўчукоў заселены, у асноўным, вярбой, шэрай і чорнай вольхай. Сустракаюцца невялікія ўчасткі леса, якія складаюцца з елкі. Алешнікі і лясы з бярозы і асіны растуць поруч ворных зямель, сельгасугоддзяў.
На нізкіх, багнаватых месцах растуць багун балотны, падвей похвенны, падвей шматкаласковы, ядловец звычайны, асака зайцава, асака валасістая.
На тэрыторыі раёна 114 балот, якія належаць да Браслаўска-Шумілінскага тарфянога раёна, агульная плошча іх 27,9 тыс. га, з іх 21,4 тыс. га нізінных, 6,3 тыс. га вярховых, 0,2 тыс. га пераходных
Пашыраны сухадольныя дробназлакавыя, духмянакаласковыя і разнатраўныя лугі, агульная плошча якіх складае 28 тыс. га.
3 паляўніча – прамысловых жывёл водзяцца лось, дзік, казуля, воўк, ліс, янотападобны сабака, заяц-бяляк і заяц-русак, вавёрка, тхор, куніца, выдра, норка, андатра, бабёр. Усяго адзначана 22 віды паляўнічых млекакормячых і 29 відаў птушак.
3 ахоўных птушак, занесеных у Чырвоную кнігу Беларусі, трапляюцца: скапа, змеяед, белая курапатка, вялікі кулон, сярэдні кулон, звычайны гогаль, звычайная пустальга, цецярук, глушэц, з раслін — баранец звычайны, палушнік азёрны, званочак персікалісты, сон шыракалісты, наперстаўка буйнацветная, шпажнік чарапіцавы, касач сібірскі, чараўнік двухлісты.
У вадаёмах водзяцца шчупак, акунь, язь, ялец, мянтуз, лешч, сом, судак, жэрах, краснапёрка і інш. Здабываецца рыба ў 100 рыбапрамысловых азёрах, вадасховішчах.

Запаведнікі, заказнікі, паркі

На тэрыторыі Полацкага раёна знаходзяцца 4 дзяржаўныя заказнікі, якія займаюць 4,5 % ад агульнай плошчы лясоў. Заказнікі ўключаюць участкі прыродных ландшафтаў, прызначаныя для захавання і ўзнаўлення аднаго або накалькіх кампанентаў прыроды ў спалучэнні з абмежаваным гаспадарча – рэкрэацыйным выкарастаннем іншых аб'ектаў.
·  Азёрны заказнік "Глыбокае-Чарбамысла";
·  Біялагічны заказнік "Лонна";
·  Гідралагічны заказнік "Вялікае Астравіта";
·  Ландшафтны заказнік "Казьянскі".

Азёрны заказнік "Глыбокае-Чарбамысла"
Азёрны заказнік рэспубліканскага значэння ў Полацкім раёне. Створаны ў 1979 годзе для аховы азёраў Глыбокае, Чарбамысла і прылеглых прыродных комплексаў. Плошча 0,5 га (1982 год). Размешчаны на паўночным усходзе Полацкай нізіны. Вадазборная плошча на 95% укрыта лесам. Пераважае хвоя, на захадзе трапляюцца елка, бяроза, на ўсходзе — невялікія ельнікі з дамешкам бярозы, па берагах возера Глыбокае — вольха. У азёрах расце рэдкі ахоўны від — палушнік азёрны.

Біялагічны заказнік "Лонна"
Заказнік – журавіннік рэспубліканскага значэння. Створаны ў 1979 годзе на тэрыторыі Полацкага раёна для захавання ў прыродным стане месцаў росту журавін. Плошча 439 га (1983 год).
Размешчаны на вярховым балоце Лонніца, у цэнтральнай частцы — возера Лонна. У складзе балотнай расліннасці хваёва – кусцікава – сфагнавыя фітацэнозы з пашырэннем журавін. На мінеральных участках растуць хвоя, бяроза, вольха, елка.

Гідралагічны заказнік "Вялікае Астравіта"
Азёрны заказнік рэспубліканскага значэння на тэрыторыі Полацкага раёна. Створаны ў 1979 годзе для аховы аднаймённага возера і прылеглых прыродных комплексаў. Плошча 168 га (1981 год). Размешчаны на паўночным усходзе Полацкай нізіны. Уключае возера Вялікае Астравіта і прылеглую частку вадазборнай плошчы, цалкам укрытую лесам. Рэльеф азёрна – ледавіковы. У раслінным покрыве пераважае хвоя, на поўдні і паўднёвым захадзе трапляюцца ельнікі і бярэзнікі. У возеры расце рэдкі ахоўны від палушнік азёрны.

Ландшафтны заказнік "Казьянскі" Рэспубліканскага значэння
Мазаічны комплекс верхавых і пераходных балотаў, якія чаргуюцца з пясчанымі выдмамі, на якіх растуць хваёвыя і бярозавыя лясы, іх змяняюць нізінныя балоты, блакітная роўнядзь вялікіх і малых азёр уносіць свой каларыт у краявід – усё гэта – ландшафтны заказнік "Казьяны".
Створаны ў 1960 годзе на тэрыторыі Шумілінскага і Полацкага раёнаў для аднаўлення і падтрымання аптымальнай колькасці паляўніча – прамысловых відаў жывёл.
Тэрыторыя заказніка характарызуецца разнастайнасцю экалагічных сістэм і ўнікальнасцю прыродных комплексаў. Сярод бярозавых і альховых лясоў можна сустрэць фрагменты старых дубраў, якіх некалі тут было шмат. Лясы заказніка не кранутыя чалавекам з-за іх труднадаступнасці.
Галоўная рачная артэрыя гэтай тэрыторыі – рака Обаль з двума прытокамі (Цэніца і Глыбачка) нясе свае воды ў Заходнюю Дзвіну. Асноўная роля ў фарміраванні комплексаў верхавых і пераходных балотаў належыць азёрам, самыя буйныя з якіх Мошна, Расалай і Красамай. Усе яны маюць нізкія забалочаныя берагі і зарастаюць воднай расліннасцю.
Сельскагаспадарчыя землі (ралля, сенакосы і выганы) складаюць усяго толькі 3% ад агульнай плошчы тэрыторыі заказніка. Паколькі ў заказніку пераважаюць забалочаныя лясы, лесакарыстанне тут абмежаванае. 
[image: nature4]
Тэрыторыя заказніка з'яўляецца традыцыйным месцам збору грыбоў і ягад мясцовым насельніцтвам.
На гнездаванні ў заказніку адзначана 175 відаў птушак, 44 віды занесены ў Чырвоную кнігу Беларусі.


Асаблівасці фауны заказніка абумоўлены наяўнасцю разнастайных месцапражыванняў. Занесеныя ў Чырвоную кнігу віды млекакормячых фарміруюць тут даволі ўстойлівыя групоўкі: барсук, рысь, буры мядзведзь.
Група рэдкіх і знікаючых вышэйшых раслін, якія ўключаны ў Чырвоную кнігу Беларусі, даволі шматлікая і прадстаўлены 21 відам. Акрамя іх тут сустракаецца шмат рэдкіх відаў мохападобных.

Агульны стан эканомікі

Полацкі раён развіваецца ў аграпрамысловым накірунку. Пад сельскагаспадарчымі ўгоддзямі 54,8 тыс. га. У структуры валавай прадукцыі раёна 56,1 % займае жывёлагадоўля. Спецыялізацыя сельскай гаспадаркі — малочна-мясная жывёлагадоўля. Вырошчваюць збожжавыя культуры, бульбу, лён, агародніну. Даён двойчы (у 2009 і 2010 г г.)станавіўся пераможцай рэспубліканскіх "Дажынак" па вытворчасці кармоў.
[image: economy1]У раёне ёсць калектыўныя сельскагаспадарчыя прадпрыемствы, фермерскія гаспадаркі, сельскагаспадарчыя кааператывы, птушкафабрыка. У склад КУПСГП "Вясна" ўваходзіць цяплічны камбінат.
Сельскагаспадарчыя арганізацыі рэалізуюць вырабленую прадукцыю перапрацоўчым прадпрыемствам вобласці. 
Наладжана цеснае супрацоўніцтва з прамысловымі арганізацыямі раёна ААТ "Полацкі малочны камбінат", ААТ "Полацкі камбінат хлебапрадуктаў".
Асноўнай мэтай развіцця аграрнага сектара эканомікі раёна з'яўляецца павышэнне канкурэнтаздольнасці прадукцыі і рост аб'ёмаў вытворчасці. Для дасягнення пастаўленай мэты праводзяцца мерапрыемствы па павышэнні ўрадлівасці глебы, выкарыстанні элітнага семяннога матэрыяла і высокапрадуктыўных парод жывёлы, укараненні навейшых тэхналогій.
У рамках праграмы адраджэння вёскі пабудавана 12 аграгарадкоў. У раёне працуюць прадпрыемствы дрэваапрацоўчай прамысловасці, а таксама першаснай апрацоўкі лёну, будаўнічых матэрыялаў і інш.
Прамысловасць раёна прадстаўлена 8 буйнымі прадпрыемствамі. Сярод іх: Полацкі і Дрэтуньскі лясгасы, ААТ "Полацклес", ААТ "Полацкі льнозавод", ААТ "Полацкі малочны камбінат", ААТ "Полацкі камбінат хлебапрадуктаў".
Раён з'яўляецца лідэрам у развіцці малога прадпрыймальніцтва. На 1 студзеня 2010 г. было зарэгістравана 322 малыя прадпрыемствы.
У галіне будаўніцтва працуюць наступныя прадпрыемствы: "ПМК-59", "ПМК-36", Полацкае ДРСУП № 182.
Паслугі сувязі ажыццяўляюць 36 стацыянарных і 1 перасоўнае аддзяленне сувязі.
Транспартныя паслугі насельніцтву раёна і г. Полацка ажыццяўляе аўтобусны парк № 2 г. Полацка.
Аснову сеткі гандлёвых прадпрыемстваў раёна складае райспажыўтаварыства. Насельніцтва абслугоўвае 109 гандлёвых прадпрыемстваў спажыўтаварыства, у тым ліку 18 прадпрыемстваў грамадскага харчавання, гандлёвыя прадпрыемствы індывідуальных прадпрымальнікаў і прыватных фірм.

Буйнейшыя прадпрыемствы

·  Дрэтуньскі лясгас, ДЛГУ;
·  Полацкі камбінат хлебапрадуктаў, ААТ;
·  Полацкі лясгас, ДЛГУ;
·  Полацкі малочны камбінат, ААТ;
·  Полацклес, ААТ.

Дрэтуньскі лясгас, ДЛГУ
Дрэтуньскі лясгас знаходзіцца за 40 км на поўнач ад г. Полацка. Плошча лясгаса 55 тыс. га, у яго склад уваходзяць 4 лясніцтвы, дзве піларамы, ніжні склад з раздзелачнай эстакадай для раздзелкі хлыстоў. Працуе 230 чалавек.
Дрэтуньскія лясы багатыя на грыбы, ягады, тут водзіцца шмат звяроў. На тэрыторыі лясгаса 86 азёраў, у гэтым яго ўнікальная асаблівасць.
На тэрыторыі лясгаса таксама размешчаны заказнік "Глубокае — Чарбамысла — Астравіта".
Асноўная дзейнасць – лесагаспадарчая. Штогод высаджваецца да 100 гектараў лясных культур, на плошчы ў 250 гектараў робіцца прачыстка і асвятленне лесу. Вядзецца нарыхтоўка драўніны. На дзвюх піларамах нарыхтоўваюцца лесаматэрыялы для патрэб насельніцтва і арганізацый. Вырабляюцца шпалы. У летне – асенні перыяд вядзецца нарыхтоўка грыбоў і ягад для патрэбкааперацыі. Спецыяльныя брыгады работнікаў леса абслугоўваюць людзей, што прыязджаюць у лес на адпачынак. З гэтай мэтай у лясах будуюцца дарогі, абарудуюцца месцы для прывалаў, кастрышчы, прыводзяцца ў парадак вадаёмы.
У 2011 годзе на беразе возера Дрэтунь закладзены дэндрапарк, дзе высаджаны 73 віды дрэў і кустарнікаў, што растуць на тэрыторыі Беларусі.

Полацкі камбінат хлебапрадуктаў, ААТ
Прадпрыемства было створана ў 1948 годзе як хлебапрыёмны пункт "Заготзерно", затым перайменавана ў Полацкі мелькамбінат № 20, пазней – у адкрытае акцыянернае таварыства.
Сёння гэта буйны аграпрмысловы холдынг.
Нарыхтоўку зерня вядзе Пастаўскі філіял і хлебапрыёмныя ўчасткі – у г. п. Шуміліна і ў г. Верхнядзвінску. Сыр'явая зона прадпрыемства – гэта 11 раёнаў, амаль палова Віцебскай вобласці. У склад камбіната ўваходзіць сельскагаспадарчае прадпрыемства "Гараны – Агра". Па дагаворах аб сумеснай дзейнасці камбінат займаецца адкормам свіней каля 12 тыс. галоў на 2 сельгаспрадпрыемствах Полацкага раёна: ААТ "Блізніца" і "Банонь – Агра". Больш за 10 тыс. галоў КРС на дагаварных умовах знаходзяцца на адкорме ў некалькіх раёнах вобласці.
Галоўны прадукт, брэнд камбіната – мука. Яна трапляе на 12 хлебазаводаў, у 12 магазінаў фірменнага гандлю. Таксама пакупнікам прапаноўваеццца вялікі асартымент круп: грэчневая, ячневая, манная, рыс, пярловая, ячневая. Адна за навінак – крупка пшанічная "Полацкая".
Працуе цэх па вытворчасці прэміксаў, якія ўключаюць у сябе больш за 30 мікраэлементаў і вітамінаў, паскараюць рост і прадукцыйнасць жывёлы і птушкі.
Камбінат нарошчвае аб'ёмы вытворчасці прадукцыі, у многіх падраздзяленнях вядзецца работа па рэканструкцыі і мадэрнізацыі, асвайвабцца новыя тэхналогіі.
Высокая якасць прадукцыі спрыяе развіццю экспарту. Муку закупаюць Пскоўская, Калінінградская, Ленінградская і інш. вобласці Расіі.

Полацкі лясгас, ДЛГУ
ДЛГУ "Полацкі лясгас" – адзін з самых буйных у нашай краіне. Плошча яго ляснога фонду складае 124,9 тысячы гектараў, разліковая лесасека па галоўным карыстанні – 116,7 тыс. м3 (24.2 тыс. м3 – у цяжкадаступных месцах).
У склад лясгаса ўваходзяць 12 лясніцтваў, перапрацоўчы цэх, 41 майстарскі ўчастак, 181 абход.
Дзейнічае адзін з лепшых у краіне пітомнікаў плошчай 26 гектараў. У ім вырошчваецца не толькі стандартны пасадачны матэрыял лясных культур (елка, сасна, дуб летні, клён вастралісты, ясень ланцэтавідны, ясень зялёны...), але і дэкаратыўныя расліны: елка колкая, каштан конскі, акацыя жоўтая, спірэя сярэдняя... За пасадачным матэрыялам прыязджаюць не толькі з усёй Беларусі, але і з Расіі.
У лясхасе вядуцца ўходы за ляснымі культурамі на плошчы 2 тыс. гектараў. Вырубка, уход за маладняком ажыццяўляецца на плошчы 842 гектары. Пасадкай і лесаўзнаўленнем ахоплена больш за 290 гектараў.
Вядзецца нарыхтоўка драўніны для патрэб прадпрыемстваў, арганізацый, насельніцтва, а таксама на экспарт. Прадукцыя экспартуецца ў Польшчу, Прыбалтыку, Венгрыю, Украіну, Кітай.

Полацкі малочны камбінат, ААТ
[image: economy2]Брэнд прадпрыемства – "Молочное раздолье". Калектыў камбіната налічвае больш за 700 чалавек.
У сыр'явую зону прадпрыемства ўваходзяць 3 раёны: Полацкі, Міёрскі і Расонскі. Камбінат славіцца высокім узроўнем перапрацоўкі малака, унядраюцца сучасныя тэхналогіі, ажыццяўляецца пастаянны вытворчы і лабараторны кантроль на ўсіх стадыях вытворчасці: ад сыравіны да гатовай прадукцыі.
Выпускаецца больш за 70 найменняў прадукцыі: малако, смятана, вяршкі, кефір, масла, маянэз, ёгурт, тварог і тварожныя дэсерты з рознымі напаўняльнікамі, марожанае, сычужныя сыры... Асартымент прадукцыі пастаянна пераглядаецца, пашыраецца, улічваючы запыты пакупнікоў.
Вырабы пад маркай "Молочное раздолье" не ўтрымліваюць кансервантаў, фарбавальнікаў і штучных дабавак. Малако, смятану, кефір, масла, вяршкі прадпрыемства атрымала права маркіраваць знакам "Натуральны прадукт".
Асаблівая ўвага надаецца выпуску прадукцыі з лячэбна–прафілактычнымі ўласцівасцямі.
Актыўна развіваецца новая гандлёвая марка "Линия здоровья". Гэтыя вырабы з'яўляюцца функцыянальнымі, валодаюць прабіятычнымі ўласцівасцямі, вельмі карысныя для людзей.
Тэхналагічныя працэсы пастаянна развіваюцца і мадэрнізуюцца, камбінат мае сучасныя вытворчыя памяшканні і абсталяванне, уласную аўтабазу.
Прадукцыя пастаўляецца па Беларусі, і на экспарт у Расію, Украіну, Грузію, Сірыю, Сінгапур і іншыя краіны блізкага і далёкага замежжа.

Полацклес, ААТ
Гісторыя прадпрыемства бярэ пачатак з кастрычніка 1930 года, калі быў створаны Полацкі леспрамгас Міністэрства лясной прамысловасці БССР. Змяняліся назвы, але нязменнай заставалася шматпрофільная лесанарыхтоўчая дзейнасць прадпрыемства.
На прадпрыемстве прайшло пераўзбраенне асноўнай вытворчасці, прымяняюцца новыя тэхналогіі. Працуюць лініі па вытворчасці піламатэрыялаў для вырабу тары, наладжана вытворчасць шпалаў. Працуе аўтамат па збіванні паддонаў.
Арганізавана вытворчасць зрубаў з ацаліндрованых бярвенняў. Створана вытворчасць малых архітыктурных форм з ацаліндрованых бярвенняў. Вядзецца нарыхтоўка жывіцы сасновай. Па індывідуальных заказах вырабляецца мэбля.
Больш за палову прадукцыі рэалізуецца прадпрыемствам канцэрна "Беллесбумпрам" Рэспублікі Беларусь. Каля 30 % прадукцыі экспартуецца ў краіны Еўрасаюза і Расійскую Федэрацыю.

Медыцына Полацкага раёна

Медыцынскую дапамогу насельніцтву аказвае раённае тэрытарыяльнае медыцынскае аб'яднанне (РТМА) праз цэнтральную раённую паліклініку, Ветрынскую раённую бальніцу і 3 сельскія ўчастковыя бальніцы, 8 урачэбных амбулаторый, 21 фельчарска – акушэрскі пункт.
Пры неабходнасці насельніцтва Полацкага раёна атрымлівае кансультацыйную і стацыянарную медыцынскую дапамогу ў лячэбных установах вузлавой чыгуначнай бальніцы, Полацкага і Наваполацкага ГТМА.
Задачу аздараўлення дзяцей паспяхова вырашаюць летнія аздараўленчыя лагеры, размешчаныя на берагах маляўнічых азёр і ў сасновых барах Полацкага раёна. Арганічна ў прыродны ландшафт упісваюцца турыстычныя базы і прафілакторыі, зоны адпачынку.
З 1 сакавіка 2002 года пры ўпраўленні па працы і сацыяльнай абароне Полацкага райвыканкама функцыянуе тэрытарыяльны цэнтр сацыяльнага абслугоўвання насельніцтва, работнікі якога аказваюць сацыяльна-бытавую дапамогу, гуманітарную дапамогу і маральна-псіхалагічную падтрымку шматдзетным сем'ям, пенсіянерам, інвалідам, адзінокім і іншым катэгорыям грамадзян.
Пры сельскіх участковых бальніцах адкрыта 50 сацыяльных коек для адзінокіх грамадзян.
Рэалізуецца праграма мерапрыемстваў па ўмацаванні матэрыяльна-тэхнічнай базы Полацкага рэгіёна. У 2005 г. набыта 5 адзінак санітарнага аўтатранспарта на 90 млн. руб., з іх 3 выдзелены для ўстаноў раёна.


Спартыўнае жыццё Полацкага раёна

На тэрыторыі Полацкага раёна дзейнічае 51 калектыў фізічнай культуры на прадпрыемствах і ва ўстановах, 1 спецыялізаваная дзіцяча-юнацкая спартыўная школа, 2 дзіцяча-юнацкія спартыўныя школы, 2 фізкультурна-аздараўленчыя клубы, 1 футбольны клуб. Заняткі праходзяць на 154 аб'ектах.
[image: sport4]У спартыўных секцыях і фізкультурных групах займаюцца больш за 3000 чалавек. У іх распараджэнні 32 спортзалы, 1 басейн, 44 прыстасаваныя памяшканні для заняткаў фізкультурай і спортам. У раёне працуе цэнтр фізкультурна-аздараўленчай работы з насельніцтвам, у якім займаюцца 1255 чалавек. Устаноўлены агароджы для гульні ў хакей у аграгарадку Рудня і хакейная каробка ў в. Багатырская.
У рэгіёне актыўна развіваюцца баскетбол, валейбол, цяжкая атлетыка, водныя лыжы, плаванне, акадэмічная грэбля, дзюдо, кікбоксінг і інш.
[image: sport1]У ДЮСШ Полацкага раёна вядуцца заняткі па лёгкай атлетыцы і баскетболе. Асноўная база знаходзіцца ў в. Багатырская, дзе маецца лёгкаатлетычны манеж. Асобныя секцыі займаюцца на базе школ.
[image: sport3]Вялікі ўклад у развіццё фізічнай культуры і спорту ў раёне ўнеслі выкладчыкі і трэнеры: В. Абалонскі, А. Барашка, А. Мацкевіч, П. Бабака, Л. Салаўёва, В. Іваноў, В. Ільянкоў.
[image: sport2]Гонарам раёна з'яўляюцца: неаднаразовы чэмпіён Рэспублікі Беларусь па біятлоне сярод юніёраў Ю. Яфрэменка (Фарынава), І. Сінепольская – прызёр першынства Рэспублікі Беларусь па акадэмічнай грэблі (Ветрына).
Традыцыйна праводзяцца спартыўныя святы: "Залатая восень", "Дзень лыжніка", "Дзень фізкультурніка", турыстычныя злёты моладзі, водна-спартыўны фестываль, а таксама спаборніцтвы па розных відах спорту.

Асвета

[image: asveta1]У сістэме адукацыі Полацкага раёна ў 2012 – 2013 навучальным годзе 22 установы агульнай сярэдняй адукацыі: 4 сярэднія школы, 9 дзіцячых садоў і сярэдніх школ, 4 дзіцячыя сады-базавыя школы, 4 дзіцячыя сады-пачатковыя школы, Ветрынская школа – інтэрнат для дзяцей – сірот і дзяцей, якія засталіся без бацькоўскай апекі, цэнтр карэкцыйна – развіваючага навучання і рэабілітацыі, сацыяльна – педагагічны цэнтр, Полацкі раённы цэнтр дзяцей і моладзі. На базе Ветрынскай і Фарынаўскай сярэдніх школ для навучэнцаў 10 і 11 класаў адкрыты шматпрофільныя ліцэйскія класы.
[image: asveta2]У адпаведнасці з раённай праграмай "Выхаванне" навучэнцы ахоплены рознымі формамі выхаваўчай работы. Арганізавана работа 191 гуртка і спартыўных секцый на базе школ раёна.
Прыярытэтнымі накірункамі выхаваўчай і ідэалагічнай работы сталі грамадзянскае, патрыятычнае і экалагічнае выхаванне, адраджэнне і захаванне нацыянальнай культурнай спадчыны, фарміраванне здаровага ладу жыцця.
Выхаваннем і навучаннем займаюцца 713 педагагічных работнікаў, 494 з іх маюць вышэйшую адукацыю, 205 – сярэднюю спецыяльную. Сацыяльную і педагагічную дапамогу дзецям і бацькам аказваюць 21 сацыяльны педагог і 19 педагогаў – псіхолагаў.

Дамы і палацы культуры. Мастацкая самадзейнасць

[image: asveta3]Культурнае абслугоўванне жыхароў раёна забяспечваюць: раённы навукова – метадычны цэнтр, 3 школы мастацтваў, 17 сельскіх Дамоў культуры, 3 сельскія клубы, клуб – бібліятэка, гарпасялковы і раённы Дамы культуры, раённы Цэнтр рамёстваў. Ва ўстановах культуры працуе 126 клубных фарміраванняў.
Фальклорны калектыў "Голас спадчыны", створаны ў 1970 г. пры Багатырскім сельскім Доме культуры. Званне народнага атрымаў у 1991 г. кіраўнік В. У. Пісюкова, якая многа год збірае мясцовы фальклор.
У рэпертуары калядныя, купальскія, жніўныя песні, запісаныя ад жыхароў навакольных вёсак Дразды, Пазнякова, Баяноўшчына, Скавародзіна і інш. Прысутнічае таксама цыкл не вельмі вядомых дагэтуль абрадавых песень, своеасаблівая манера выканання, так званы полацкі канон. Ён адлюстроўвае этнаграфічную асаблівасць паўночна – заходняга рэгіёна Беларусі, якую вызначае галоўным чынам аднагалоссе ў харавым спеве.
Калектыў – лаўрэат і дыпламант раённых, абласных, рэспубліканскіх фестываляў фальклору, міжнароднага фестывалю мастацтваў "Славянскі базар у Віцебску". Ён прымаў удзел у праграмах рэспубліканскага тэлебачання "Запрашаем на вячоркі", "Шануйце песні свае". У чэрвені 1994 г. удзельнічаў у I Міжнародным фестывалі фальклору ў г. Пінску.
Вакальна – харэаграфічны калектыў "Белая чайка", створаны ў 1991 г. пры Азінскім сельскім Доме культуры. Званне народнага атрымаў у 1993 г. кіраўнік Віктар Малых. 
Рэпертуар накіраваны на адраджэнне старадаўніх звычаяў, абуджэнне цікавасці аднавяскоўцаў да культурнай народнай спадчыны. Часта дае канцэрты ў працоўных калектывах і вёсках, выязджае ў суседнія гаспадаркі, на розныя агляды і конкурсы, фестываль "Славянскі базар у Віцебску". Да ансамбля далучыўся танцавальны гурт, які выконвае народныя танцы.
Неаднаразова ўзнагароджваўся дыпломамі і ганаровымі граматамі. Народны хор калгаса імя Сільніцкага, які існуе пры сельскім Доме культуры. 3 1979 г. носіць званне народнага. Ініцыятарам стварэння хору быў старшыня калгаса Герой Сацыялістычнай Працы Я. I. Кімстач, які з першага дня яго існавання актыўна ў ім удзельнічаў. Кіраўнікі: Г. I. Кунцэвіч, М. I. Талапіла (з 1973), П. А. Казлоў (з 1979), Т. Шыбуняева.
У рэпертуары перавага аддаецца песням беларускіх кампазітараў, народным, абрадавым песням Полаччыны. Народны хор – лаўрэат фестываляў, конкурсаў, аглядаў. Ён шмат выступаў перад працаўнікамі сяла, жыхарамі Полацка, Віцебска, на тэлебачанні.
Узнагароджваўся дыпломамі і ганаровымі граматамі, у тым ліку Міністэрства культуры Рэспублікі Беларусь.
Ветрынскі народны ансамбль народных інструментаў, створаны ў 1977 г. у г. п. Ветрына Полацкага раёна пры дзіцячай школе мастацтваў (з 2001 пры Фарынаўскім СДК). У 2002 годзе прысвоена званне «народны аматарскі калектыў». Кіраўнікі: У. В. Амасаў, В. М. Гур, А. М. Патрэбка, С. М. Мяркулава (з 1990), М. П. Рагожнікава (з 2000), С. А. Каўрэцкая (з 2002). 
У складзе ансамбля 10 чалавек ва ўзросце ад 30 да 55 гадоў; балалаечная і домравая групы, цымбалы, баяны, ударныя інструменты. У рэпертуары апрацоўкі рускіх і беларускіх народных песень і танцаў («Тустэп», А. Цыганкова, «Барыня» А. Бяляева, «Бульба» Н. Прош і інш.), папулярных эстрадных мелодый. Калектыў – дыпламант абласнога тура ўсебеларускага фестывалю народнага мастацтва "Беларусь – мая песня" (г. Віцебск, 2005), свята – конкурсу народных талентаў "Іграй, гармонік" (в. Гомель Полацкага раёна, 2008), удзельнік агляду-конкурсу аматарскіх калектываў мастацкай творчасці "Таленты Полаччыны" (г. Полацк, 2004) і інш.
Бібліятэкі

Полацкая сетка публічных бібліятэк заснавана ў студзені 1979 года і складаецца з раённай бібліятэкі, дзіцячай раённай бібліятэкі, дзвюх гарпасялковых бібліятэк і 29 бібліятэк-філіялаў. 14 бібліятэк знаходзяцца ў аграгарадках.
У Полацкай РЦБС працуе 62 работнікі, з іх 55 бібліятэчных работнікаў.
Па стане на 01.01.2013 у Полацкім раёне працуюць наступныя масавыя бібліятэкі – філіялы Полацкай ЦБС:
Полацкая цэнтральная раённая бібліятэка
Раённая дзіцячая бібліятэка – філіял № 1
Ветрынская гарпасялковая бібліятэка – філіял № 2
Ветрынская гарпасялковая бібліятэка – філіял № 6
Азінская бібліятэка – філіял № 8
Бельчыцкая бібліятэка – філіял № 56
Бабыніцкая бібліятэка – клуб № 13
Багатырская бібліятэка – філіял № 48
Багушэўская бібліятэка – філіял № 16
Вароніцкая бібліятэка – філіял № 17
Гваздоўская бібліятэка – клуб
Гомельская бібліятэка – філіял № 23
Гаранская бібліятэка – філіял № 26
Грамашчанская бібліятэка – клуб
Дрэтуньская бібліятэка – філіял № 36
Жарнасекская бібліятэка – клуб
Заазерская бібліятэка – філіял № 31
Захарніцкая бібліятэка – філіял № 59
Зялёнкаўская бібліятэка – філіял № 33
Карпекская бібліятэка – філіял № 28
Кушлікоўская бібліятэка – філіял № 5
Лясоўская бібліятэка – клуб № 15
Маласітнянская бібліятэка – філіял № 35
Мацюшэўская бібліятэка – філіял № 7
Начаўская бібліятэка – філіял № 38
Новагаранская бібліятэка – філіял № 27
Астроўшчынская бібліятэка – філіял № 39
Палатоўская бібліятэка – філіял № 61
Руднянская бібліятэка – філіял № 43
Сільніцкая бібліятэка – музей этнаграфіі
Салонікская бібліятэка – клуб
Фарынаўская бібліятэка – філіял № 22
Шпакоўшчынская бібліятэка – клуб
1 клуб – бібліятэка – Трудаўскі.
Пры Ветрынскай г. п. б-ф № 2, Ветрынскай г. п. б-ф № 6, Фарынаўскай б-ф № 22 працуюць бібліятэчныя пункты. Маецца бібліёбус, які абслугоўвае 24 вёскі.
У сельскіх бібліятэках раёна працуюць 12 камп'ютарных класаў для пенсіянераў. У аддаленыя вёскі пачаў курсаваць аўтаінфацэнтр. Бібліятэкары абслугоўваюць інвалідаў, сталых жыхароў кнігай, а спецыялісты (юрысты, медыцынскія работнікі, псіхолагі), кіраўнікі сельсаветаў праводзяць для іх лекцыі, кансультацыі.
Працуе 2 ПЦПІ: у Полацкай раённай ЦБ і Ветрынскай г. п. б-ф № 2.
Кніжны фонд Полацкай ЦБС на 1 студзеня 2013 года складаў 240 728, чытачоў – 15 866.
Пры бібліятэках працуюць разнастайныя аматарскія аб'яднанні і клубы па інтарэсах.

Музеі

Музей каляндарна – абрадавых традыцый беларусаў Палатоўскай СШ
Музей створаны ў 2001 годзе. Канцэпцыя і мастацкае рашэнне былі распрацаваны навуковымі супрацоўнікамі Полацкага Нацыянальнага гісторыка – культурнага музея – запаведніка Н. Філатавай і В. Краско. Складаная сістэма абрадаў, багатая паэтычная і фальклорная спадчына беларусаў знайшлі сваё адлюстраванне ў праграмах і экспазіцыях музея. Экскурсаводы дапаўняюць свае агляды мясцовымі легендамі і паданнямі, загадкамі, прыказкамі і прымаўкамі. Вакальная група спявае рытуальныя песні, выконваюцца народныя танцы, праводзяцца тэатралізаваныя прадстаўленні. Музей з’яўляецца лаўрэатам рэспубліканскага конкурса на лепшы этнаграфічны музей.
Таксама створаны музей пад адкрытым небам “Народныя промыслы беларусаў”, які ўключае дзеючую школьную пасеку.
Экспазіцыі:
Іван Фаміч Хруцкі – вядомы беларускі мастак, наш зямляк;
Сялянскае падвор’е;
Зімовы сад.

Музей гісторыі калгаса імя Сільніцкага Полацкага раёна (зараз КУП "Блізніца")
Музей баявой і працоўнай славы калгаса імя Сільніцкага быў створаны ў 1987 годзе. На стэндах музея знайшлі сваё месца дыпломы і Ганаровыя граматы, сцягі, уручаныя за перамогі ў сацыялістычным спаборніцтве, падарункі і сувеніры калгасу. Пасля разбурэння СССР музей прыйшоў у заняпад. Але 2 лютага 2008 года адбылося адкрыццё экспазіцыі музея гісторыі калгаса імя Сільніцкага ў будынку Сільніцкага СДК. У музейных раздзелах "Гэта наша зямля", "Мая работа – маё жыццё", "Толькі наперад", "КУП "Блізніца" расказваецца пра мінулае і сучаснае жыццё калгаса.
Музей гісторыі школы ў г. п. Баравуха
Музей гісторыі школы быў створаны ў 2005 годзе. Раздзелы музея распавядаюць пра розныя перыяды жыцця школы і краіны. Стваральнікі музея – настаўнікі Святлана Мончык, Лілія Міхайлава, Валянціна Касцюкова. Летапіс школы збіралі разам настаўнікі, вучні, бацькі. У школьным музеі знайшлі сваё месца часопісы "Ніва" за 1900 год, кулямётны дыск і салдацкая каска часоў Вялікай Айчыннай вайны, вучнёўскія прыналежнасці канца 50-х...


Народны комплексны музей у Ветрынскай СШ
У 1957 годзе ў Ветрынскай СШ быў адкрыты музей баявой і працоўнай славы. У 2004 годзе музею прысвоена званне Народнага комплекснага музея. У складзе музея чатыры гістарычныя раздзелы: 
· ваенны;
· літаратурны;
· этнаграфічны;
· краязнаўчы.
У музеі баявой славы можна даведацца пра подзвігі землякоў у час вялікай Айчыннай вайны, пра акупацыйны рэжым, ветрынскае гета і канцлагер. Таксама сабраны звесткі пра партызанскі рух, які на Ветрыншчыне ўзначальваў Д. В. Цябут, чыё імя носіць школа.
У 1998 годзе ў школе быў створаны музей Эпімах – Шыпілы, выдатнага дзеяча беларускай нацыянальнай культуры, які жыў і выхоўваўся на Ветрыншчыне.
Усе экспанаты этнаграфічнага музея можна патрымаць у руках: наведвальнікі музея могуць паспрабаваць "біць" масла, сеяць на рэшаце, малоць у жорнах, мяць на мялцы лён...
У 2003 годзе быў адкрыты музей школы і роднага мястэчка. Яго стваральнік – настаўнік гісторыі і краязнаўца Віктар Раманавіч Карасёў. Экспазіцыя пачынаецца з карты былой Ветрынскай воласці і слоў са старажытных дакументаў пра першае ўпамінанне пра Ветрына. Ёсць раздзелы, прысвечаны знакамітым землякам і пра сённяшні дзень Ветрына.

Рамёствы

[image: culture1]Спакон веку заняткамі палачан былі ткацтва, ганчарства, пляценне, дрэваапрацоўка. На Полаччыне было шырока распаўсюджана пераборнае ткацтва з разнастайнымі геаметрычнымі ўзорамі, шматнітавое ткацтва.

Здаўна славілася Полаччына і вырабамі з лазы і саломы. У асноўным гэта былі кашы для захоўвання зерня, сявалкі, скрынкі для адзення. Выконваліся яны ў рознай тэхніцы пляцення: спіральнай, перакрыжаванай, рабрыста – перакрыжаванай, а таксама спалученне карычневых неачышчаных лазовых пруткоў з жоўтай саломай.
Ганчарства насіла характар промыслу, майстры ганчарства жылі ў Экімані, якая з даўніх часоў вядомая як ганчарная слабада.
З дрэва вырабляўся посуд, вёдры для вады і малака, бочкі для захоўвання прадуктаў, маслабойкі.
Традыцыі старадаўняга майстэрства працягваюць сучасныя майстры народнай творчасці. Пры Полацкім раённым Цэнтры рамёстваў існуе клуб майстроў народнай творчасці і мастакоў – аматараў "Майстар".
Народныя майстры і ўмельцы прадстаўляюць свае работы ў "Горадзе майстроў" на розных рэспубліканскіх і абласных фестывалях і святах, у т.л. на фестывалі "Славянскі базар у Віцебску", "Звіняць цымбалы і гармонік" у Паставах, рэспубліканскім свяце пісьменнасці і друку.

КЛУБ НАРОДНЫХ МАЙСТРОЎ І МАСТАКОЎ "МАЙСТАР"
Створаны ў 1994 г. пры Полацкім раённым метадычным цэнтры аддзела культуры райвыканкама. Аб'ядноўвае 23 майстроў па ўсіх накірунках народнай творчасці: ткацтва, разьба па дрэве, салома, лоза і карункапляценне, вышыўка, кераміка і інш.
Прадстаўляў творы на міжнародным фестывалі мастацтваў "Славянскі базар у Віцебску", арганізоўвае выставы на святах вёсак: "Народныя матывы", "Вясковая хата на майстроў багата", "Ствары сваімі рукамі". Шмат рэчаў закуплена ў майстроў – членаў клуба абласным музеем.
Званне народнага прысвоена ў 1997 г.

Друк

[image: culture2]На інфармацыйным полі Полацкага рэгіёна дзейнічаюць электронныя і друкаваныя сродкі масавай інфармацыі.
Так, з красавіка 1917 года ў Полацку выдаецца аб'яднаная – гарадская і раённая газета "Полацкі веснік".

У Наваполацку друкаваным органам выканаўчай улады з'яўляецца "Новая газета".
У рэгіёне выдаюцца некалькі прыватных інфармацыйна – забаўляльных і рэкламных выданняў: "Информ плюс", "Инфо-пресс", "Впрок", "Полочанка" і іншыя.

Рэлігія

У раёне 15 рэлігійных суполак:
· 8 праваслаўных;
· 3 каталіцкія;
· 4 пратэстанцкія. 
Самая масавая — беларуская праваслаўная царква. Пры сваіх храмах яна арганізуе нядзельныя школы для дзяцей і дарослых.
Другое месца па колькасці вернікаў займае рымска – каталіцкая царква. І ў каталіцкіх храмах працуюць нядзельныя школы. У многіх храмах набажэнствы вядуцца на беларускай мове.
Пратэстантызм прадстаўлены сям'ю канфесіямі, найбольш шматлікія – абшчыны хрысціян веры евангельскай (пяцідзесятнікі) і евангельскіх хрысціян – баптыстаў. У раёне 2 абшчыны евангельскіх хрысціян-баптыстаў у в. Палата і ў в. Фарынава маюць малітоўныя дамы.

Народная творчасць

[image: culture]У песенным фальклоры Полаччыны шырока прадстаўлены купальскія, жніўныя, талочныя, і льняныя песні, песні сямейных свят — вясельныя і радзінныя, разнастайныя па тэматыцы лірычныя, жартоўныя, баладныя і іншыя, якія адлюстроўвалі быт сялян.
У гадавым крузе народных каляндарных абрадаў і святкаванняў першае месца займалі Каляды. Яны святкаваліся з 24 снежня па 6 студзеня (па старым стылі) і праходзілі весела і святочна.
На працягу ўсіх Каляд спраўляліся 3 куцці. Першая праводзілася з вялікай урачыстасцю і атрымала назву «Вялікай куцці». 3 ёй звязана ў народзе шмат прыкмет, звычаяў, варожбаў. У в. Ухвішча запісаны такія:
· падсохлы верх куцці за вячэрай здымаюць і аддаюць курам, каб добра яйкі неслі;
· зачарпнуўшы першую лыжку куцці, гаспадар стукае ў акно і кліча мароз «ісці куццю есці», каб не марозіў ячмень, пшаніцу, гарох і г. д.

Добра звараная куцця служыла прыкметай багатага ўраджаю. Каб авечкі не адбіваліся ад дому і прыходзілі ў свой двор, пасля вячэры не мылі лыжкі, звязвалі іх баваўнянай ніткай і пакідалі на стале.
У час Каляд усе клопаты селяніна былі скіраваны на тое, каб з дапамогай розных магічных дзеянняў, традыцыйных для каляднага абраду, забяспечыць будучы ўраджай, ад якога цалкам залежаў дабрабыт гаспадароў.
3 другога дня калядных свят пачыналі хадзіць калядоўшчыкі, вадзіць «казу». У палачан, як наогул у беларусаў, каза ўшаноўвалася, як даўца ўраджаю:
Дзе каза ходзіць, там жыта родзіць,
Дзе не бывае, там палягае.
Здаўна на Полаччыне існуе і праводзіцца народная калядная гульня «Жаніцьба Цярэшкі». Яшчэ 19 снежня на свята Міколы збіраюцца ў хаце моладзь і старэйшыя людзі. Сярод старэйшых выбіраюцца «бацька» і «маці». За час, які застаўся да свята, яны падбіраюць пары сярод хлопцаў і дзяўчат. Праводзілася гэтая гульня на першы і другі дзень Каляд.
У першы дзень, 7 студзеня, увечары ўсе збіраліся ў хаце: бацька, маці, нявесты, жаніхі, госці. Пачыналася вечарынка. Маці і бацька злучалі пары. Хлопцаў ставілі ў адзін рад, насупраць іх — дзяўчат. Па чарзе дзяўчаты лавілі хлопцаў, а потым хлопцы дзяўчат. Злучаныя пары танцавалі «Лявоніху». На працягу вечарынкі спявалі песні.
Валачобныя песні займалі прыкметнае месца ў народнай паэзіі. Яны спяваліся ў час велікодных абходаў двароў спецыяльнымі групамі спевакоў.
Вось валачобны спеў, запісаны ў в. Ухвішча:
А Генечку, Хрыстос, сын Божы, Хрыстос.
Масці кладку, Хрыстос, сын Божы, Хрыстос.
Заві ў хатку, Хрыстос, сын Божы, Хрыстос.
Кладу яек, Хрыстос, сын Божы, Хрыстос.
Сыр на талерку, Хрыстос, сын Божы, Хрыстос.
Чарку гарэлкі, Хрыстос, сын Божы, Хрыстос.
У валачобнікаў асобныя песні ёсць да гаспадара, гаспадыні, маладзіц, удоў, сірот, дзяцей.
У в. Залессе Гаранскага сельсавета запісана «Масленіца». Масленіца, Маслёнка, Сырніца – гэта свята праводзін зімы і сустрэчы вясны, свята сонца і радасці.
3 саломы, паперы, каляровых анучак і стужак робіцца вялікая баба, якой малююць вочкі, нос, бровы, вусны. Затым апранаюць ёй кофту, спадніцу, фартух. У адну руку кладуць блін, у другую – падмазку. Такую бабу носяць па вёсцы і спяваюць:
Ідзі, зіма, да Кракава,
Зноў ты прыйдзеш, аднакава.
Ідзі, зіма, да Кіева,
Ты б нам лета пакінула.
Ідзі, зіма, да крынічкі
Ды забірай рукавічкі.
Заходзяць у двары, віншуюць гаспадароў са святам, жадаюць: «Сырна вам, маслена вам!» і спяваюць:
У нас сёння Масленіца,
Прыляцела ластавіца,
Села-пала на жэрдачку,
Шчабятала вестачку.
Бліны – галоўны пачастунак на Масленіцу, таму што яны вельмі падобныя да сонца, якому людзі вельмі рады пасля зімы. Спявалі многа песень, каталіся з горкі на санках, каб «доўгім рос лён», на тройках коней.
На Полаччыне адрадзілася старажытнае народнае свята «Гуканне вясны». Пачынаецца яно 14 сакавіка:
Благаславі, маці,
Вясну заклікаці,
Вясну заклікаці, зіму замыкаці.
Зіму можна ў каморку,
Вясну-красну на вуліцу.
На ціхае лета, на буйнае жыта.
У поўдзень моладзь збіралася гуртам і ішла за ваколіцу. Выбіралася высокае месца, таму што яно першае вызвалялася з-пад снегу, падсыхала, адсюль далёка было відаць, а песні – гуканні даносіліся аж да суседніх вёсак:
Ой, выйдзем на горку
Ды паклічам Бога
Адамкнуць зямліцу,
Выпусціць расіцу.
Хлопцы збіралі з усёй вёскі ўсялякую старызну: лапці – стопкі, старыя калёсы, бароны — зносілі ў адно месца і распальвалі вогнішча. Тым самым яны палілі надакучыўшую зіму, ачышчалі зямлю. Дзяўчаты зачыналі песні – гуканні, асноўны змест якіх замыканне зімы і адмыканне вясны.
Своеасаблівым працягам сустрэчы вясны быў дзень 22 сакавіка, калі адзначаліся Саракі. Меркавалася, што да гэтага дня з далёкіх краёў дадому вяртаецца 40 выраяў. Жанчыны выпякалі з цеста сорак галушак або піражкоў у выглядзе птушак. Дзеці бегалі па вёсцы, трымалі галушкі высока ў руцэ або нанізвалі іх на пруток, залазілі на страху і спявалі:
Ой ты, вясна, ты красна,
Што ты, вясна, прынесла?
Прынясла траву – расіцу,
А на дзеваняк красіцу.
Ой ты, вясна, ты красна,
Што ты, вясна, прынесла?
Маладухам па сыночку,
А старым людзям па пянёчку,
Малым дзеткам па яйку,
Красным дзеўкам па вянку.
Увечары рытуальнае печыва трэба было з'есці.
Купальскія і жніўныя песні звычайна складаюць аснову летняга каляндарнага цыкла. Яны вабяць сваімі паэтычна ўзнёслымі малюнкамі роднай прыроды, сялянскай працы, вечна жывой марай народа аб шчасці, дабрабыце. Вось якія купальскія песні пяюць у в. Багатырская:
Купала, Купала, дзе ты прабывала?
У Полацку на рынку таргі таргавала.
Таргі таргавала, у таткі купляла,
У таткі купляла — свёкру прадавала.
У таткі за капейку, свёкру за сто рублёў
Пятрова ночка невялічка, ой-то, ой-то.
Я й малада ноч не спала, ой-то, ой-то.
Шаўковы шнуры сучыла, ой-то, ой-то.
Я й таму сялу прадавала, ой-то, ой-то.
Свайму мілому прадавала, ой-то, ой-то.
А вось купальская песня, якая нарадзілася на Ветрыншчыне:
Ішла Купала сялом, сялом.
Сказала дзеўкам: «Здароў, здароў»
Дзеўкі Купалу не спазналі,
Купалцы «здраствуй» не сказалі.
Купальскія і жніўныя песні вабяць не толькі зместам, паэзіяй, але і добрымі мелодыямі і арыгінальнай своеасаблівай на Полаччыне манерай выканання, калі адну і тую ж музычную фразу па чарзе выконваюць некалькі груп спявачак. Менавіта так выконвалі гэтыя песні Л.Д. Ганзулёва, М.П. Пракапенка, М.Н. Тумашова, В.У. Пісюкова з вёсак Сякераўшчына і Чаромушкіна, П. Драздова, М.А. Драздова, Е.Я. Бурдзенка, Е.А. Валькова, Т.I. Барсукова з вёсак Дразды і Пазнякова.
Галоўнай захавальніцай фальклорнай паэтычнай спадчыны Полаччыны на праве лічылася Я.Я. Драздова з в. Багатырская, бо столькі песень, прыпевак, вершаваных народных выказванняў не ведаў, мабыць, ніхто. Памятае і многія дзедаўскія звычаі. У 82 гады яна спявала сваім высокім, на дзіва чыстым і моцным голасам беларускія народныя песні.
У вёсках Полаччыны захаваліся народна – бытавыя формы вяселля, але ж у параўнанні з пачаткам XX ст. яны моцна трансфармаваліся.
У сучасным вяселлі прысутнічаюць традыцыйныя персанажы — сват са сваццяй, сябры маладых (шаферы, дружкі і інш.). Асаблівую цікавасць заўсёды выклікаюць жартоўныя выкупы — выкуп месца за сталом для жаніха, выкуп варот і г. д. Цэнтральны момант сучаснага вяселля, таксама як і старадаўняга, — дзяленне каравая, адорванне маладых. На традыцыйным вяселлі гэты рытуал быў самым відовішчным, маляўнічым. Выпечка каравая суправаджалася спецыяльнымі каравайнымі песнямі. Каравай, паводле народных уяўленняў, — сімвал урадлівасці. Дзялілі яго з жартамі, гумарам, пажаданнямі маладым і іх бацькам здароўя, дабрабыту, працавітасці, мець «сына і дачку» і т. п. Добрыя народныя традыцыі працягваюцца і ў нашы дні, хоць у асобных выпадках мае месца іх скажэнне. Да прыкладу, адорванне маладых іншы раз уяўляе сабой доўгае і стамляючае гасцей стаянне ў чарзе, каб уручыць канверт з грашыма.
У в. Астроўшчына В.К. Семянец расказвала, як праходзілі заручыны. Каб ажаніць сына, бацькі прыглядаліся да дзяўчат. Калі якая была даспадобы, казалі сыну, што пара ісці ў сваты. 3 жаданнем сына амаль не лічыліся. У сваты ішлі бацька, маці, сын, сват, свацця, а таксама жанатыя браты і швагры. Сватоў бралі кемлівых, вострых на язык. Хадзілі ў сваты звычайна ў суботу, позна ўвечары, каб ніхто не бачыў. 3 сабой бралі гарэлку. Заходзілі ў хату, дзе жыве дзяўчына, і прасілі дазволу адпачыць з дарогі. Старэйшы сват казаў, што яны ходзяць цялушку шукаюць. Пытаўся, ці ёсць у іх і ці будуць прадаваць. Бацька дзяўчыны адказваў, што ёсць, што калі ўпадабаеце, то можа і старгуемся. Пачынаўся торг.
Выводзілі, паказвалі дзяўчыну. Калі прыходзілі да згоды, гулялі заручыны. Маці маладой пачынала рыхтаваць стол. Дзяўчына збірала сваіх сваякоў. Садзіліся за стол, распівалі барыш. Гарэлку ставілі з абодвух бакоў. Дагаворваліся, калі гуляць вяселле, што даць дзяўчыне ў пасаг. Маці маладой вешала сватам наметкі, гэта маглі быць і адрэзы тканіны.
На заручынах спявалі вясельныя песні.
Кацілася зараначка з узгор'я, 
Прасілася маладая Олечка з застолля:
 – Пусці глядзець татулькава падвор'е,
Пусці слухаць, як музыкі граюць,
Пусці глядзець, як дзевачкі гуляюць.
 – Была табе нядзелечка павольна, 
Было глядзець татулькава падвор'е.
Вясельныя песні палатоўскіх сялян беражліва захавала памяць Н.Т. Храноўскай. Гэта яна перадала старажытныя спевы членам клуба «Спадчына».
Нам сягодні заручанькі Божа даў.
А заўтра для іх спякем бальшой каравай.
Знясем, звязем сем пудоў мукі, сто яец.
Будзець наша Кацечка на часовы стол лажыці.
Будзе яна ўсёй радзіне дзяліці.
Нешчаслівая гадзіна,
Нежаласліва радзіна.
Проціў ночанькі вон ганяць
I дарожанькі не ўкажуць.
Адзін брацютка добры быў.
Ён дарожаньку ўказаў,
Вот табе, сястрыца, дарога —
Да свякроўкіна парога.
Вось табе, сястрыца, другая —
Да свякроўкіна Дуная.
А вось вясельная песня, запісаная са слоў Г.В. Васьковіч у в. Касары ў 1964 г.
Кукуе зязюля ў садочку,
Прыклала галоўку к лісточку.
Ой рана-раненька ў садочку.
Мне ў гэтым садочку не быці,
3 лісточка вадзіцы не піці.
Плакала дзевачка ў святліцы,
Прыкланя галоўку к сястрыцы.
Ой, рана-раненька к сястрыцы.
Мне ў гэтай святліцы не быці,
3 табою, сястрыца, не жыці.
Ой, рана-раненька не жыці.
Калісьці, дзесяткі гадоў назад, гэтыя жалобныя спевы былі звыклымі для полацкіх сялян. Сёння яны зусім бы забыліся, калі б не ўдзельнікі фальклорных калектываў Вароніцкага, Багатырскага сельскіх клубаў, якія аднавілі паэтыку напаўзабытага абраду.
Захавальнікамі неацэннага фальклорнага скарбу з'яўляюцца В.I. Марыненка, М.У. Трошына, М.В. Пыхтова – з в. Зялёнкі, Ю.С. Гурэцкая – з в. Сухі Бор, Л.Г. Быкоўская, Л.Ф. Перапечкіна, Е.П. Пашкевіч – з в. Лукаўцы, А.А. Стрыкелева – з в. Копавішча, А.Б. Булаўская – з в. Заенкі, М.С. Жолудзева, А.А. Кулага – з в. Азіна, В.У. Пісюкова – з в. Багатырская, Г.I. Мартынава – з в. Юравічы, Н.I. Кармалыс – з в. Мураўшчына, Г.М. Крупская – з в. Блізніца.
3 сямейнага абрадавага цыкла на Полаччыне захаваліся хрэсьбіны (або радзіны). На хрэсьбіны амаль што не запрашалі загадзя. Прыходзілі ў асноўным людзі старэйшага ўзросту ці жанчыны, у якіх ужо ёсць дзеці. Жонцы можна было ісці без мужа. Абавязкова павінна была прысутнічаць бабка. Яна прыходзіла са сваёй «бабінай кашай». Гаршчочак з кашай трэба было разбіць, і зрабіць гэта павінен быў кум. На які бок стала каша больш нахіналася (вывальвалася з разбітых чарапоў), з таго боку бабка пачынала частаваць гасцей кашай і браць за гэта грошы. Бацькі дзіцяці павінны былі адарыць бабку «за кашу». Існаваў абрад збору «на мыла». Для кожнага з гасцей спявалася песня. У в. Ухвішча запісана такая:
Цераз сеначкі, цераз сеначкі ды ў істопачку,
Ай, ходзіць, стогніць млода Галечка. (два разы)
Ой, просіць мілога яна свайго. (два разы)
Ой, бяжы скарэй, ой бяжы скарэй за бабулечкай
I не кажы ты ёй нічагусенькі.
Толькі пацісні яе за праву ручаньку.
Наша бабулька, наша бабулька дагадалася,
Ой дагадалася.
Ай, бяжыць, ай бяжыць яна босая, проставалосая. 
Ай, просіць яна, спасі, Госпадзі, да дзве душанькі. (два разы)
Адну душаньку, адну душаньку да радзіначку,
Другую душаньку, другую душаньку — дзетку малую. (два разы)
Абрад хрэсьбін папулярны ў вёсках Экімань, Беразянец, Ухвішча, Багатырская, г. п. Ветрына і інш.
Пахавальна – памінальны абрад, што звязаны з даўнім культам памерлых і больш познімі царкоўна-хрысціянскімі напластаваннямі, найбольш кансерватыўны, ён змяшчае шмат элементаў традыцыйнай абраднасці: кветкі, вянкі, жалобную працэсію, развітальнае слова, кіданне жменькі зямлі ў магілу, галашэнні, памінкі.
У апошнія гады, атрымаў распаўсюджанне новы грамадзянскі абрад – дзень памяці, які склаўся на аснове старадаўняга славянскага звычаю ўшаноўвання памяці памерлых. Звычайна на Полаччыне дні памяці адбываюцца вясной і ўвосень.
У некаторых вёсках існуюць каляндарна – аграрныя святы: «Свята першай баразны» — праслаўленне працы аратага і карміцелькі – зямлі, праверка гатоўнасці хлебаробаў і тэхнікі да выхаду ў поле, «Свята першага снапа», «Свята ўраджаю», кірмашы.



Помнікі археалогіі

Час з'яўлення першага чалавека на землях сучаснай Полаччыны выявіць дакладна немагчыма, але можна меркаваць, што ён мог трапіць сюды ў межледавіковым перыядзе. Пра гэта сведчаць знаходкі ў Полацкім раёне костак антрапагенавых млекакормячых, на якіх паляваў у той час чалавек. Калі апошні ледавік стаў адыходзіць, уся тэрыторыя пакрылася хваёвымі лясамі, у якіх з'явілася шмат жывёл, Падзвінне пачало засяляцца людзьмі. Гэта адбылося прыкладна ў 9—5 тысячагоддзях да н. э.
З прыходам мезаліту насельнікі сталі сяліцца на берагах азёр, або на краі першай падпоплаўнай тэрасы, вышыня якой над узроўнем Дзвіны складала 10 – 11 м. Прыкладам падобнага паселішча з'яўляецца помнік нёманскай археалагічнай культуры – Сямёнаў Хутар, размешчаны на левым беразе Дзвіны каля в. Пятроўцы. Тут былі выяўлены ножападобныя пласціны невялікіх памераў, дробныя скрабочкі на адшчэпах і больш буйныя на пласцінах, тонкія крамянёвыя пілкі, наканечнікі стрэлаў часткова рэтушаваныя з брушка, груба апрацаваныя сякеркі, разцы.
У час неаліту (5–2 тысячагоддзе да н. э.) упершыню з'явіўся керамічны посуд – вастрадонныя гаршкі з арнаментацыяй. Шырокае распаўсюджанне атрымалі новыя формы апрацоўкі каменю: пілаванне, свідраванне, шліхтаванне. Сталі распаўсюджвацца земляробства, жывёлагадоўля і ткацтва. Азёрна – рачная сетка давала перспектыву занятку рыбалоўствам. У культурных адносінах у час неаліту Полацкі раён засялялі прадстаўнікі нарвенскай неалітычнай культуры. Паселішчы іх месціліся на берагах рэк і азёр. Жыхары выраблялі разнастайны інвентар: матыкі з рога, цёслы, наканечнікі крамянёвых стрэл і дзідаў лістападобнай і рамбічнай формы, кароткія на адшчэпках скрабкі, кутнія разцы. Гаршкі былі прысадзістыя і вастрадонныя, з ракушачнымі дамешкамі ў гліне. Паверхня сценак упрыгожвалася адбіткамі грэбеня, насечкамі, накольчатымі і ямкавымі паглыбленнямі. Каля в. Далецкія Гомельскага сельсавета была выяўлена стаянка на паўднёвым беразе воз. Суя. Культурны пласт таўшчынёй 0,2 м утрымліваў крамянёвыя скрабкі, нуклеусы, пласціны, скоблі і рэшткі архаічнай ляпной керамікі.
У канцы неаліту пачалі з'яўляцца прыкметы бронзавага веку: уключэнне ў этнічныя працэсы ў Падзвінні носьбітаў культуры шнуравой керамікі і баявых сякер. Яны абыходзілі густазаселеныя раёны і там, дзе прыпыняліся, пакідалі кераміку, упрыгожаную адбіткам шнура, развітую жывёлагадоўлю, баявыя сякеры. Менавіта яны спрыялі шырокаму ўжытку сякер, якіх у Падзвінні некалькі тыпаў: малаткападобныя, усечана-канічныя, рамбічныя, клінападобныя, утульчатыя, лодкападобныя. Сустракаюцца яны і ў Полацкім раёне.
Паступова нарвенская неалітычная культура змянілася паўночна беларускай, прадстаўнікі якой засялялі і Полацкі раён. Яны займаліся паляваннем, рыбалоўствам, збіральніцтвам, прымітыўным замляробствам і жывёлагадоўлей. Посуд у іх быў як вастрадонны, так і пласкадонны з дамешкам тоўчаных ракавін у цесце. Паверхня сценак пакрывалася традыцыйным для неаліту арнаментам. Прылады працы вырабляліся звычайна з камянёў, рога і косткі. Толькі на апошнім этапе культуры сустракаюцца бронзавыя рэчы, бо бронза была прывазной і шмат каштавала, таму з яе выраблялі зброю (сякеры) і ўпрыгожанні.
На змену бронзаваму паступова прыйшоў жалезны век (пачатак 1-га тысячагоддзя да н. э.). Пачынаючы з VIII ст. н. э. у Падзвінне траплялі вырабы з жалеза, а потым жыхары авалодалі тэхналогіяй атрымання жалеза. Прылады з жалеза былі лепшыя за каменныя і бронзавыя, павялічвалі магчымасці чалавека. Пра часы, калі вытворчая гаспадарка прывяла да значнай варожасці паміж плямёнамі, нагадваюць умацаваныя гарадзішчы, якія будаваліся на ўзгорках і мысах высокіх берагоў рэк. Пляцоўкі гарадзішчаў звычайна абносіліся валамі вышынёй да 2 – 3 м, на краі пляцоўкі рабіўся тын. Звычайна гарадзішчы ўзнікалі ў цяжкадаступных мясцовасцях. Гарадзішча Гаравая (Баравухскі с/с), да прыкладу, было абкружана балотам. Мясцовыя жыхары называюць гэтыя месцы Царкавішча, Гарадзец, Гара – Шведаўка або Французская батарэя. Сярод вырабаў з жалеза пераважаюць сякеры, сярпы, жатныя нажы, наканечнікі дзідаў, дроцікаў, стрэл, шпількі, бранзалеты. Працягвалася ўжыванне прыладаў, зробленых з каменю і косткі: сякеры, зерняцёркі, песты, праколкі і наканечнікі дзідаў.
Значнае перамяшчэнне плямён з паўднёвых тэрыторый, буйныя сацыяльна-эканамічныя змены ў жыцці жыхароў Полаччыны прывялі да знікнення днепра-дзвінскай культуры і фарміравання на абшарах банцараўска – тушамлянскага варыянта старажытнасцей трэцяй чвэрці 1-га тысячагоддзя. Культурныя ўплывы, развіццё гаспадаркі і сацыяльных адносін прывялі да таго, што жыхары тутэйшых мясцін пакінулі гарадзішчы і перайшлі жыць на адкрытыя паселішчы.
На тэрыторыі Полацкага раёна выяўлена каля 10 селішчаў банцараўскай культуры. У асноўным гэтыя паселішчы размяшчаліся на берагах рэк і азёр. Селішчы банцараўскай культуры былі выяўлены па фрагментах керамікі, знойдзеных археолагамі на палях.
Да V ст. н. э. На тэрыторыі Полацкага раёна славян не было, уся гэтая прастора была заселена балтамі, на што ўказвае монаэтнічны характар днепра-дзвінскай культуры і багатая балцкая гідранімія. Славяне сталі пранікаць у Падзвінне ў V–VII ст., аб чым сведчыць з'яўленне доўгіх курганоў. Таму банцараўскую культуру лічаць рознаэтнічнай.
Археалагічныя помнікі Полацкага раёна:
АБАЛОННЕ
Курганны могільнік. Мае 2 насыпы. Знаходзіцца за 1,5 км на паўднёвы ўсход ад вёскі.
АЗІНА
Курганны могільнік. Складаецца з 6 падоўжаных насыпаў. Знаходзіцца на паўночным беразе воз. Белае. Не даследаваны.
АНТОНІШКІ
Курганны могільнік-1. Мае 10 насыпаў. Знаходзіцца за 1 км на поўнач ад вёскі. Не даследаваны.
Курганны могільнік-2. Мае 1 насып. Знаходзіцца за 0,4 км на захад ад вёскі. Не даследаваны.
АРЛЕЯ
Гарадзішча «Царкавішча». Знаходзіцца за 1 км на паўночны ўсход ад вёскі, у лесе. Мае пляцоўку 50x30 м і ўмацаванні: валы, равы.
АСТРОЎШЧЫНА
Селішча. Датуецца XI—XIII ст. Памеры 35x170 м. Знаходзіцца за 1 км на поўнач ад вёскі, на правым беразе р. Нача.
БАГУШОВА
Селішча. Датуецца XIV—XVI ст. Памеры 65x380 м. Знаходзіцца за 0,9 км на захад ад вёскі.
БАРКІ
Курганы. 18 насыпаў. Адзін доўгі, 3 падоўжаныя, астатнія круглыя. У 1971 г. Г. В. Штыхавым раскапана 9 насыпаў. Матэрыялы VIII – IX ст.
Гарадзішча. Знаходзіцца за 5 км на ўсход ад вёскі, каля былой в. Гліснаўка, на пагорку вышынёй 4 – 5 м. Пляцоўка круглая, дыяметрам 40 м. Каля асновы гарадзішча ёсць рэшткі невысокага вала і рова. Выявіў у 1967 г. і даследаваў у 1973 г. Г. В. Штыхаў. Культурны пласт 0,3 м. Належыць да днепра – дзвінскай археалагічнай культуры.
Селішча. Размешчана за 1 км ад курганнага могільніка, на беразе р. Дрыса. Плошча 2 га. На раллі сустракаецца ганчарная кераміка XI – XVI ст.
БІКУЛЬНІЧЫ
Селішча. Датуецца X – XVII ст. Памеры 200x300 м. Знаходзіцца на беразе воз. Янова.
БЯЗДЗЕДАВІЧЫ
Курганы. Размешчаны на ўскраіне хвойнага лесу, за 0,6 км на поўнач ад вёскі, за 1 км на паўночны ўсход ад воз. Ліцвінава. Налічваецца 13 насыпаў круглай формы, 4 з якіх пашкоджаныя. Могільнік выяўлены ў 1981 г. I. I. Бекцінеевым.
ВАРОНІЧЫ
Гарадзішча. Знаходзіцца на левым беразе р. Ушача. Пляцоўка круглая. Кераміка III – IV ст. н. э. Належыць да днепра – дзвінскай археалагічнай культуры.
Селішча. Знаходзіцца на мысе, утвораным р. Ушача, за 50 м на захад ад гарадзішча. Плошча каля 2 га. Змяшчае матэрыялы ранняга этапа банцараўскай культуры і ганчарную кераміку.
ВОРАЦАВА
Курганны могільнік-1. Знаходзіцца на заходнім беразе возера, ва ўрочышчы Чырвоная Лука. Налічвае каля 64 насыпаў.
Курганны могільнік-2. Размешчаны за 0,5 км на поўдзень ад першага могільніка. Налічвае 45 насыпаў.
ВУГЛЫ
Курганы. Знаходзяцца за 1,5 км на захад ад вёскі. Налічваецца каля 200 насыпаў – валатовак. Выявіў у 1967 г. Г. В. Штыхаў. Раскопкі не праводзіліся.
ВУСЦЕ
Курганы. Знаходзяцца каля вёскі. Налічваецца 29 насыпаў. У 1974 г. даследаваны падоўжаны курган. Датуецца IX – пачаткам X ст.
ГАРАВЫЯ
Курганы. Знаходзяцца за 0,5 км на паўночны ўсход ад вёскі. Захавалася 15 насыпаў (раней было 38). У 1928 г. А. М. Ляўданскі раскапаў 8 курганоў. Датуюцца другой паловай I тысячагоддзя н. э.
Гарадзішча. Знаходзіцца за 1 км на паўднёвы ўсход ад вёскі, сярод балот. Памеры 28x21 м. Належыць да днепра – дзвінскай археалагічнай культуры.
ГАРАДОК, урочышча (каля вёсак Лесава, Загацце).
Гарадзішча. Знаходзіцца за 20 км на паўднёвы захад ад Полацка, каля воз. Нявіда. Памеры 55x30 м. Выяўлены матэрыялы банцараўскай культуры і старажытнарускага часу.
ГАРАНЫ
Гарадзішча. Знаходзіцца на паўднёва-ўсходняй ускраіне вескі, на правым беразе Заходняй Дзвіны. Памеры 60x25 м. Матэрыялы належаць да днепра – дзвінскай культуры. Датуецца VII – II ст. да н. э.
ГЭНДЗІКІ
Селішча. Датуецца XVII – XVIII ст. Памеры 60x100 м. Знаходзіцца паміж азёрамі Белае і Чорнае.
ГІРСІНА
Селішча. Датуецца XVI – XVII ст. Памеры 30x70 м. Знаходзіцца за 0,8 км на поўдзень ад вёскі, на правым беразе р. Палата.
ГЛІНІШЧА
Курганы. Знаходзяцца каля вёскі. У 1965 г. Г.В. Штыхавым раскапана 11 насыпаў, у 1967 г. 9 насыпаў. Датуюцца канцом IX – пачаткам XI ст.
ГОМЕЛЬ
Курганны могільнік-1. Знаходзіцца за 2 км на паўднёвы захад ад вёскі. Захаваліся 24 курганы. Абследавалі ў 1955 г. Л. В. Аляксееў і ў 1972 г. Г. В. Штыхаў. Датуецца XII – XIII ст.
Курганны могільнік-2. За 2 км на ўсход ад першага могільніка, пры дарозе на в. Зашчаты. Захаваліся 2 курганы.
Селішча 1. Датуецца XVI – XVII ст. Памеры 100x141 м. Знаходзіцца за 200 м на захад ад ГРЭС.
Селішча 2. Датуецца XII – XIV ст. Памеры 84x130 м. Знаходзіцца на паўночнай ускраіне вёскі.
ГРЫЦКАЎШЧЫНА
Гарадзішча. Датуецца раннім жалезным векам. Памеры 33x53 м. Знаходзіцца за 2 км на паўднёвы ўсход ад вёскі.
Селішча. Датуецца X – XVII ст. Памеры 280x50 м. Знаходзіцца ў вёсцы.
ДАЛЕЦКІЯ
Стаянка. Размешчана за 0,4 км на паўднёвы захад ад вёскі, на паўднёвым беразе воз. Суя. Выявілі і абследавалі ў 1981 г. У. П. Ксяндзоў і Э.М. Зайкоўскі. Сабраны крамянёвыя скрабкі, нуклеусы, пласціны, рэшткі ляпной керамікі.
ДВОР ГОМЕЛЬ
Селішча. Датуецца V – XVI ст. Памеры 75x400 м. Знаходзіцца за 0,6 км на паўднёвы захад ад вёскі.
ДВОР САЛАНЕВІЧЫ
Курганны могільнік. Знаходзіцца на беразе воз. Нявіда.
Курганны могільнік 2. За 1,5 км ад вёскі на паўднёвым беразе воз. Вялікі Белянок. 17 курганоў. Раскопкі не праводзіліся.
ДВОР ХОЦЦЕВІЧЫ
Селішча. Датуецца XIII – XV ст. Памеры 110x200 м. Знаходзіцца за 1 км на поўнач ад вёскі, на ўсходнім беразе воз. Наўліцы.
ДЗМІТРОЎШЧЫНА
Курганы. Знаходзяцца за 1 км на паўднёвы захад ад вёскі, у лесе. Зафіксавана 64 насыпы. Даследаваліся ў 1993 і 1995 гг. Датуюцца Х – ХІІ ст.
ДЗЯВІЧКІ
Гарадзішча. За 1 км на ўсход ад вёскі, на левым беразе р. Палата, на ўзгорку. Памеры 40x28 м. Належыць да днепра – дзвінскай культуры.
ДРАЗДЫ
Селішча. Датуецца XIII – XVI ст. Памеры 77x84 м. Знаходзіцца на левым беразе р. Палата.
ЖУКАВІЧЫ (былая веска)
Курганы. Знаходзяцца ўздоўж дарог з Жукавіч у Домнікі. Зафіксавана 5 насыпаў.
ЗАМОШША
Гарадзішча. Знаходзіцца каля вёскі. Знойдзена ляпная і ганчарная кераміка.
ЗАСКАРКІ
Курганны могільнік-1. Знаходзіцца каля вёскі, на беразе ляснога возера.
Курганны могільнік-2. Два курганы. Знаходзіцца за 2,5 км на паўднёвы захад ад вёскі. Даследаваны 1 насып.
Курганны могільнік-3. Тры курганы. Знаходзіцца за 3 км на паўднёвы захад ад вёскі. Даследаваны 1 насып.
ЗАХАРНІЧЫ
Курганы. Размешчаны ў ніжнім цячэнні р. Палата, за 2 км ад вёскі, у лесе. 3 14 насыпаў у 1969 г раскапана 5. Матэрыялы XI ст.
Селішча. Датуецца XIV – XVI ст. Памеры 90x110 м. Знаходзіцца на правым беразе р. Палата.
ЗВАНАЕ
Гарадзішча. Знаходзіцца за 1 км на захад ад вёскі, паміж вёскамі Званае і Янчыкава. Памеры 60x60 м. Выяўлена ляпная і ганчарная кераміка.
КАЗІНЫЯ ГОРКІ
Селішча. Каля былой вёскі. Выяўлены матэрыялы XI – XIII ст.
КАЗЬЯНКІ
Селішча. Знаходзіцца каля вёскі, за 0,6 км ад левага берага Заходняй Дзвіны.
КАРМАЛЫСЫ
Курганы. Знаходзяцца ва ўрочышчы Зарэчышча. Зафіксавана 100 насыпаў.
КАРПІНІЧЫ
Селішча. Знаходзіцца на левым беразе Заходняй Дзвіны, насупраць вусця Обалі. Належыць да банцараўскай культуры.
КОПЦЕВА
Селішча. Размешчана за 13 км на паўночны захад ад Полацка, на правым беразе Заходняй Дзвіны. Належыць да банцараўскай культуры.
КРУМПЛЕВА
Курганны могільнік. Датуецца IX – X ст. Складаецца з 8 насыпаў. Знаходзіцца за 1 км на поўдзень ад вёскі.
ЛАГАЎЦЫ
Курганы. Адзін насып. Знаходзіцца за 0,5 км на паўднёвы захад ад вёскі. Не даследаваны.
МАЛОЕ СІТНА
Селішча-1. Датуецца XI – XVI ст. Памеры 32x90 м. Знаходзіцца за 0,4 км на паўднёвы ўсход ад вёскі, на правым беразе р. Палата.
Селішча-2. Датуецца XII – XVI ст. Памеры 50x73 м. Знаходзіцца за 50 м на ўсход ад моста праз р. Палата.
Курганныя могільнікі. Два насыпы. Знаходзяцца каля вёскі, на беразе воз. Палучча. Датуюцца XI ст.
Крэпасць XVI ст. Памеры 26x45 м. Знаходзіцца за 0,4 км на паўднёвы ўсход ад вёскі, на правым беразе р. Палата.
Гарадзішча. Знаходзіцца на правым беразе р. Палата. Разбурана. Пляцоўка памерам 100x30 м. Сустракаецца ляпная і кружальная кераміка   XII – ХІV ст.
МАЦЮШЫ
Курганны могільнік. Складаецца з 9 насыпаў. Знаходзіцца за 0,5 км на поўдзень ад вёскі. Пашкоджаны пры распрацоўцы кар'ера.
МІНТУРОВА
Гарадзішча. Знаходзіцца каля вёскі. Належыць да днепра – дзвінскай культуры.
МЯНІЦА
Селішча. Размешчана за 4 км на ўсход ад в. Варонічы. Выяўлена кераміка банцараўскай культуры.
НАЎЛІЦА
Селішча. Датуецца X – XVI ст. Памеры 40x200 м. Знаходзіцца на беразе воз. Наўліцы.
ПАЛАТА
Селішча. Датуецца XVII – XVIII ст. Памеры 63x115 м. Знаходзіцца за 2,5 км на захад ад вёскі, на левым беразе р. Палата.
ПЛУСЫ
Курганны могільнік. Знаходзіцца каля вёскі, ва ўрочышчы Барок, на беразе воз. Суя. Было 38 насыпаў. У 1965 – 1967 гг. даследавана 14 курганоў. Датуецца X – XII ст.
Селішча. Выяўлена паміж курганнай групай і сучаснай вёскай. Плошча каля 3 га. Матэрыялы датуюцца XI – XIII ст.
ПУКАНАЎКА
Курганны могільнік. Знаходзіцца ў лесе пры дарозе Завозер'е – Пуканаўка, ва ўрочышчы Валатоўка. Налічваецца каля 100 насыпаў. Датуюцца другой паловай X – пачаткам XI ст.
ПЯТРОЎЦЫ
Стаянка. Знаходзіцца на левым беразе Заходняй Дзвіны на першай надпоплаўнай тэрасе, дзе размяшчаўся Сямёнаў Хутар. Даследавана Н. Н. Гурынай у 1957 г. і I. М. Ціханенкавым у 1967 г. Знойдзены 2 сякеры. Адносіцца да каменнага веку.
РОПНА
Селішча. Датуецца XIII – XV ст. Памеры 40x130 м. Знаходзіцца на беразе воз. Дубок.
РУДНЯ
Селішча. Датуецца XVI – XVIII ст. Памеры 140x260 м. Знаходзіцца за 0,15 км на ўсход ад вёскі. Часткова даследаваны.
Курганы. Знаходзяцца на правым беразе р. Ушача. 96 курганоў. Датуюцца IX – X ст. Насыпаны на месцы селішча V – VI ст.
СКАВАРОДЗІНА
Селішча. Датуецца XII – XIV ст. Памеры 55x65 м. Знаходзіцца на левым беразе р. Палата.
СМАРЫГІ (Збродавічы)
Курганы. Знаходзяцца на правым беразе р. Сосніца.
СОСНІЦА
Селішча. Датуецца XII – XIV ст. Памеры 56x120 м. Знаходзіцца за 1 км на захад ад вёскі.
СТРУНЬ
Селішча. Знаходзіцца на паўночны ўсход ад вёскі, на правым беразе Заходняй Дзвіны. Знойдзены ляпны і ганчарны посуд.
СУБАЎШЧЫНА
Селішча. Знаходзіцца за 0,7 км на ўсход ад вусця р. Нача, за 250 м ад русла Дзвіны ва ўрочышчы Будзькаўшчына. Адкрыта Э. М. Зайкоўскім. Матэрыялы XIII ст.
Курганы. Знаходзяцца прыблізна за 0,5 км на ўсход ад вёскі, на левым беразе р. Нача. Тры курганы з бакоў абкладзены дробнымі каменьчыкамі.
ТРУДЫ
Гарадзішча. Знаходзіцца за 1,5 км на паўднёвы ўсход ад вёскі, на ўзгорку. Памеры 45x30 м.
ТУРЭЦ 2
Гарадзішча. Знаходзіцца за 0,5 – 0,7 км на паўднёвы захад ад вёскі, каля паўночнага берага воз. Янова. Даследаваў у 1990, 1993 і 1994 гг. Э. М. Зайкоўскі.
ФАЛЬВАРАК
Селішча. Знаходзіцца за 600 м на поўдзень ад вёскі, на левым беразе Заходняй Дзвіны. Датуецца XVI – XVII ст.
ЧАРНАПОЛІЦА (Шалкова)
Выяўлены 2 селішчы памерамі 100x90 і 100x50 м. Знойдзена кераміка XII – XIII ст.
ЧАРНЕШЧЫНА
Селішча. Знаходзіцца за вёскай на правым беразе Заходняй Дзвіны. Датуецца XI ст.
ШПАКОЎШЧЫНА
Гарадзішча. Датуецца раннім жалезным векам. Памерам 24x28 м, культурны слой 0,8 м. Знаходзіцца на левым беразе р. Нача. Пашкоджана.
ШЭНДЗЯЛЫ
Селішча. Датуецца XVI – XVIII ст. Памеры 110x150 м. Знаходзіцца за 0,4 км на поўнач ад вёскі.
ЭКІМАНЬ (Банонь)
Курганны могільнік. Датуецца X – XI ст. Складаецца з 17 насыпаў. Знаходзіцца за 3 км на паўднёвы захад ад вёскі. Пашкоджаны. Часткова даследаваны Г. В. Штыхавым.
ЮРАВІЧЫ
Селішча-1. Датуецца X – XVII ст. Памеры 30x80 м. Знаходзіцца на левым беразе р. Палата.
Селішча-2. Датуецца XII – XVII ст. Памеры 56x115 м. Знаходзіцца на правым беразе р. Палата.
ЯНОВА
Каля вёскі на мысе, утвораным воз. Янова, знаходзіцца комплекс камянёў сакральнага прызначэння. Ён складаецца з выкладак камянёў, па якіх вызначалася астранамічнае месцазнаходжанне сонца.

Помнікі прыроды

Неад'емнай часткай беларускіх краявідаў з'яўляюцца валуны, што засталіся ад ледавіка, які некалі прайшоў праз нашу тэрыторыю. Іх можна сустрэць і ў полі, і ў лесе, каля дарог, на прыгорках і ў нізінах. Валуны ўвайшлі не толькі ў матэрыяльную, але і духоўную культуру беларусаў. Да прыняцця хрысціянства нашы продкі прытрымліваліся паганскіх вераванняў, пакланяліся многім багам, лічылі свяшчэннымі крыніцы, дрэвы, камяні. У Полацкім раёне знойдзены:
Вялікі Камень бікульніцкі – в. Бікульнічы
Група валуноў бікульніцкая – паганскае капішча Янава – в. Бікульнічы
Вялікі Камень глінскі – в. Глінскія
Пярун-Камень полацкі – в. Грыцкаўшчына
Вялікі Камень косараўскі – в. Косарава
Валун свяціцкі – в. Свяціца
Вялікі Камень туржэцкі в. Туржэц-2
Як помнікі прыроды рэспубліканскага значэння ў раёне ахоўваюцца валун каля вёскі Свяціца, скопішча валуноў «Янава» ў вёсцы Бікульнічы, камавы пагорак «Валатоўка».
Пад аховай таксама масівы тарфянікаў Нядружынскае і Кляшторна.

Помнікі гісторыі

[image: monuments]"Поле ратнай славы" – гісторыка – культурны комплекс ля в. Гомель
Помнік на брацкай магіле партызан у в. Дзмітроўшчына, в. Кунцэвічы
Помнік на брацкай магіле савецкіх воінаў у в. Дрэтунь, Лагані
Помнік на брацкай магіле савецкіх воінаў і партызан у в. Азіна, Астроўшчына, Бабынічы, Багародзіцкае, Баравуха-1, Булаўкі, Варонічы, г. п. Ветрына, в. Гараны, Гомель, Грамошча, Двор Саланевічы, Домнікі, Заскаркі, Кушлікі, Малае Сітна
Помнік на магіле ахвяр фашызму ў в. Арцейкавічы, Баярова, Белае, Гарнаполле, Дохнары, Латышкі
Помнік на магіле савецкага воіна ў в. Алёшча
Помнік землякам у в. Гомель, Дрэтунь
Помнік настаўнікам і вучням у в. Гараны, Казімірова
Помнік Сільніцкаму Міхаілу Фёдаравічу ў в. Блізніца
Стэла памяці ў гонар загінуўшых землякоў у в. Фарынава

“Поле ратнай славы” – гісторыка – культурны комплекс ля в. Гомель, Полацкі р-н
Каля вёскі Гомель Полацкага раёна створаны гісторыка – культурны комплекс "Поле ратнай славы". У гады Вялікай Айчыннай вайны на гэтым месцы на працягу 21 сутак гераічна абараняліся воіны 508-га стралковага палка 174-й стралковай дывізіі Полацкага ўмацаванага раёна. Галоўная абарончая паласа гэтага раёна працягвалася на 56 км і складалася з 263 кулямётных агнявых кропак на 452 станковыя кулямёты і 10 доўгатэрміновых кропак супрацьтанкавай абароны. Акрамя дотаў, тут былі збудаванні для пунктаў кіравання, сістэмы сувязі, склады боепрыпасаў, сховішчы, траншэі. Гэты раён павінен быў прыкрываць важнейшы чыгуначны вузел на сутыку Польшчы і Латвіі і пераправы праз Заходнюю Дзвіну.
Вынікам гераічнай абароны раёна было тое, што злучэнні трэцяй танкавай групы нямецкіх войск не выйшлі ў тыл адыходзячым савецкім войскам. Пад Смаленскам немцы не здолелі акружыць асноўныя сілы Заходняга фронту яшчэ і таму, што іх танкавы корпус надоўга завяз пад Полацкам.
І вось цяпер частка абарончай паласы Полацкага ўмацаванага раёна адноўлена.

Культавая архітэктура

ПРАВАСЛАЎНЫЯ ХРАМЫ
Капліца ў в. Бяздзедавічы
Спаса-Праабражэнская царква ў в. Шпакоўшчына
Царква ў гонар Праабражэння Гасподняга ў в. Шпакоўшчына
Царква ў імя велікамучаніка Георгія Перамоганосца ў г. п. Баравуха-1
Царква ў імя святога велікамучаніка Панцеляймона ў г. п. Баравуха-1
Царква ў імя свяціцеля Мікалая Цудатворца ў в. Бабынічы
Царква ў імя свяціцеля Мікалая Цудатворца ў пас. Калектыўнае
Царква ў імя Свяціцеля Ціхана, Патрыярха Маскоўскага і ўсея Русі ў г. п. Фарынава
 
КАТАЛІЦКІЯ ХРАМЫ
Касцёл Божай Волі ў в. Блізніца

Капліца ў в. Бяздзедавічы, Полацкі р-н
Знаходзіцца на могілках. Пабудавана ў 1910 г. з бутавага каменю і цэглы як родавая пахавальня ўладальнікаў маёнтка Корсакаў. Знаходзілася ў паўзруйнаваным стане, у 1990-я гг. адрамантавана, прыпісана да Спаса-Праабражэнскай царквы в. Шпакоўшчына.
Помнік архітэктуры неарускага стылю. Прамавугольны ў плане аб'ём завершаны 8 – гранным барабанам, шацёр якога завершаны макаўкай і дэкарыраваны ў аснаванні какошнікамі. Уваход вырашаны масіўным шатровым рундуком з магутнымі арачнымі праёмамі на слупах-дыньках. Фасады апяразаны какошнікавым і зубчастым парапетамі, прафіляваным карнізам з гарадковымі фрызамі і разнымі металічнымі падзорамі. Насычанае каларыстычнае вырашэнне дасягнута спалучэннем паліхромнай бутавай муроўкі сцен і чырвонацаглянай муроўкі архітэктурнага дэкору: пластычныя ліштвы лучковых аконных праёмаў, вуглавыя лапаткі з «патопленымі» калонкамі, рамбічныя плакеткі, накладныя крыжы.
У інтэр'еры апсіду вылучаў высокамастацкі бела-керамічны іканастас у стылі неаракако (разбіты). Падалтарнай часткай была крыпта-пахавальня ўладальнікаў маёнтка (не захавалася).

Царква ў гонар Праабражэння Гасподняга ў в. Шпакоўшчына, Полацкі р-н
[image: monuments2]Знаходзіцца ў цэнтры вёскі. Пабудавана ў 2-й палавіне 19 ст. з цэглы. У 1956 г. закрыта. 3 1990 г. дзейнічае.
Помнік архітэктуры рэтраспектыўна-рускага стылю. Вырашана паводле канона 4-часткавага праваслаўнага храма: званіца, трапезная, малітоўная зала з бакавымі прыдзеламі, апсіда з рызніцай. Дзве вертыкальныя дамінанты з цыбулепадобнымі купаламі на гранёных барабанах – шатровая 2-ярусная званіца (васьмярык на чацверыку) над прытворам і кубападобны аб'ём малітоўнай залы пад пакатым 4-схільным дахам. Дынаміка кампазіцыі нарастае ад нізкіх рызніцы і прыдзелаў да цэнтральнага аб'ёму і завяршаецца высотнай дамінантай шатровай званіцы. Уваход вырашаны манументальным 2-слуповым арачным ганкам – рундуком. Мае насычаную дэкаратыўную апрацоўку – вуглавыя лапаткі з шырынкамі і ўразныя калонкі, круглыя разеткі, прафіляваныя карнізы з філёнгавымі і какошнікавымі фрызамі, рустоўку, падваконныя філёнгі. Адзінарныя і патройныя арачныя аконныя праёмы апрацаваны прафіляванымі паўкруглымі і кілепадобнымі ліштвамі. Унутры памяшканні аб'яднаны шырокімі арачнымі прасветамі, апсіда вылучана 3-ярусным драўляным іканастасам.
Царква ў імя свяціцеля Мікалая Цудатворца ў пас. Калектыўнае, Полацкі р-н
Пабудавана 18 ст. з цэглы. Рэканструявана ў 2-й палавіне XIX ст.
[image: monuments1]Помнік архітэктуры барока. Вырашана крыжова – купальным аб'ёмам. На перакрыжаванні 2-схільных дахаў узведзены 8-гранны светлавы драўляны барабан, накрыты самкнутым шлемападобным купалам з макаўкай, над прытворам — 2-ярусная 4-гранная шатровая званіца з макаўкай. Плоскасныя фасады парэзаны лучковымі аконнымі і ўваходнымі праёмамі ў ліштвах з замковым каменем, апяразаны прафіляваным карнізам, крапаваны вуглавымі слаёнымі лапаткамі. Унутры сцены ў ніжнім ярусе крапаваны лучковымі нішамі.
Касцёл Божай Волі ў в. Блізніца, Полацкі р-н
[image: monuments3]Пабудаваны ў канцы 2001—04 гг. з цэглы.
Вырашаны прамавугольным у плане аб'ёмам пад 2-схільным дахам з вальмай над алтарнай часткай, да якой далучаны бакавыя сакрысціі. Над фасадам узведзена 4-гранная шатровая вежа – званіца. Уваход вырашаны высокім арачным праёмам, над якім 3 пірамідальна размешчаныя арачныя аконныя праёмы. Такімі ж вокнамі рытмічна расчлянёны бакавыя фасады.
Палацы, сядзібы, паркі
Сядзіба ў вёсцы Бяздзедавічы.
Сядзіба Козел-Паклеўскіх у в. Быкаўшчына
Сядзіба ў вёсцы Бяздзедавічы, Полацкі р-н
Бяздзедавіцкая сядзіба, помнік сядзібна – паркавай архітэктуры класіцызму ў в. Бяздзедавічы Полацкага раёна. Закладзена ў пач. XX ст. А. А. Рымскім-Корсакавым на левым беразе р. Ушача. Уключала сядзібны дом, гаспадарчыя пабудовы, парк. Мураваны 2-х павярховы сядзібны дом размешчаны на невысокім узгорку. Да асн. кубападобнага аб'ёму прымыкаюць розныя па форме рызаліты. У дэкоры фасадаў выкарыстаны вільчыкі, філёнгі, ліштвы. Аконныя праёмы розныя па форме. Планіроўка калідорна-анфіладная. З паўднёвага боку ад дома размяшчаўся пейзажны парк з сістэмай сажалак і каналаў (захаваўся фрагмент). У дрэвастоі пераважалі таполі і ліпы. Аднапавярховыя гаспадарчыя пабудовы выкананы ў форме «цаглянай архітэктуры» з выкарыстаннем элементаў неаготыкі. Недалёка ад сядзібы ў 1910 пабудавана капліца – пахавальня ўладальнікаў. Сядзіба ўключана ў Дзяржаўны спіс гісторыка – культурных каштоўнасцей Рэспублікі Беларусь.

Сядзіба Козел-Паклеўскіх у в. Быкаўшчына, Полацкі р-н
Быкаўшчынская сядзіба, помнік сядзібна – паркавай архітэктуры ў     в. Быкаўшчына Полацкага раёна. Вядома з канца ХVІІІ ст. належала Паклеўскім-Козелам. Уключала сядзібны дом, флігель, жылыя дамы, гаспадарчыя пабудовы, стайні, пякарню, амбар, кузню, карэтную, ляднік, жывёльны двор, капліцу-пахавальню. Драўляны 2-павярховы сядзібны дом з цаглянай прыбудовай. Галоўны ўваход вылучаны 4-калонным порцікам з шырокім балконам, які ў 2-й пал. ХХ ст. заменены верандай. Вакол дома размяшчаўся парк. У аснове яго планіроўкі была складаная водная сістэма – некалькі сажалак, злучаных каналамі і арачнымі масткамі (захаваліся фрагменты). У адной з іх жылі лебедзі. Перад домам была разбіта клумба, на якой раслі акацыя жоўтая, шыпшына. Да дому вяла ліпавая алея. Асобная дарога ішла да гаспадарчых пабудоў, якія знаходзіліся з усх. боку. У садах, якіх на тэрыторыі сядзібы было 3, раслі 1400 яблыні, 97 груш, 443 вішні і інш. дрэвы. У 1900 быў пабудаваны фамільны касцёл – пахавальня (захаваўся склеп). Зберагліся сядзібны дом, флігель, гаспадарчыя пабудовы, фрагменты парку (ліпавыя алеі, адзінкавыя пасадкі ясеня, вяза, дуба). Сядзіба ўключана ў Дзяржаўны спіс гісторыка-культурных каштоўнасцей Рэспублікі Беларусь.
Легенды і паданні Полацкага раёна
Полаччына здаўна мае сваю глыбокую і самабытную культуру. Многія лепшыя ўзоры народнай творчасці па-ранейшаму хвалююць людзей глыбокім зместам, праўдзівасцю, шчырасцю, дасканаласцю мастацкай формы. Нездарма Полаччына прыцягвае ўвагу збіральнікаў і даследчыкаў фальклору. На полацкай зямлі нарадзіўся ў XIX ст. збіральнік беларускага музычнага фальклору А. А. Грыневіч, які з 1906 г. пачаў запісваць і сабраў каля тысячы твораў беларускага песеннага фальклору, а таксама апісанняў народных танцаў, гульняў і інш.
Неаднаразова праводзіліся фальклорныя экспедыцыі Інстытута мастацтвазнаўства, этнаграфіі і фальклору Акадэміі навук Беларусі, а таксама з Масквы ў 1952, 1953, 1976 гг. і пазней.
Толькі пры чарговай экспедыцыі ў 1976 г. было наведана 15 населеных пунктаў і запісана звыш 500 народных песень, частушак, замоў, прыказак, прымавак, загадак, паданняў, твораў іншых жанраў.

Героі Савецкага Саюза
Барэйка Аркадзь Аляксандравіч
Валенцік Дзмітрый Данілавіч
Канашэнка Сцяпан Мікалаевіч
Купрыянаў Павел Емяльянавіч
Марыненка Таццяна Савельеўна
Марозаў Аляксандр Кліменцьевіч
Мінін Аляксандр Аляксандравіч
Падсаднік Мікалай Георгіевіч
БарэйкаАркадзьАляксандравіч
Дата нараджэння: 26.01.1898.
Месца нараджэння: в. Дубраўка, Полацкі раен.
Дата смерці: 1955 г.
Род дзейнасці: ваеннаслужачы.
Узнагароды: Герой Савецкага Cаюза 15.01.1944 г.

[image: http://vlib.by/pridvinie/index.php?option=com_mtree&task=att_download&link_id=840&cf_id=36]У 1918 г. старшыня камітэта сялянскай беднаты. Удзельнік грамадзянскай вайны, пахода ў Заходнюю Беларусь, савецка – фінляндскай вайны 1939—1940 гг. У 1922 г. скончыў курсы «Выстрал», у 1949 г. — Вышэйшыя акадэмічныя курсы пры Ваеннай акадэміі Генштаба. 3  1936 г. камандзір стралковага палка. 3 пачатку Вялікай Айчыннай вайны на фронце. Камандзір 9-га гвардзейскага стралковага корпуса генерал-маёр А. А. Барэйка вызначыўся ў бітве за Днепр. 27 – 28 верасня 1943 г. умела арганізаваў дзеянні корпуса пры фарсіраванні ракі ў раёне пасёлка гарадскога тыпу Любеч, вёсак Мысы, Неданчычы Чэпкінскага раёна Чарнігаўскай вобласці, захопе і ўтрыманні плацдарма на правым беразе. Нягледзячы на неаднаразовыя атакі перавышаючых сіл праціўніка, утрымліваў захоплены рубеж, асабіста праявіў мужнасць і стойкасць. Званне Героя Савецкага Саюза прысвоена 15.01.1944 г. Быў ваенным камендантам Вены (Аўстрыя). Узнагароджаны 3 ордэнамі Леніна, 2 ордэнамі Чырвонага Сцяга, ордэнамі Суворава 2-й ступені, медалямі. Жыў у Маскве. Памёр у 1955 г. Яго памяць ушаноўвае мемарыяльная дошка, якая ўстаноўлена на будынку Ветрынскай сярэдняй школы, назва вуліцы ў г. Калінкавічы.
Валенцік Дзмітрый Данілавіч
Дата нараджэння: 23.02.1907 г.
Месца нараджэння: в. Райкава, полацкі раен.
Дата смерці: 30.03.1969 г.
Род дзейнасці: лётчык, ваеннаслужачы
Узнагароды: Ордэн Леніна, Ордэн Чырвонага сцяга, Ордэн Суворава 3-й ступені, Ордэн Аляксандра Неўскага, Ордэн Айчыннай вайны 1-й ступені, Ордэн Чырвонай Зоркі

[image: http://vlib.by/pridvinie/index.php?option=com_mtree&task=att_download&link_id=841&cf_id=36]Працаваў у роднай вёсцы. У Чырвонай Арміі з 1929 г. У 1931 г. скончыў Арэнбургскую авіяцыйную школу, у 1936 годзе — курсы камандзіраў пры Барысаглебскай авіяцыйнай школе лётчыкаў. Удзельнік савецка-фінляндскай вайны 1939 – 1940 гг. 3-я скарасная бамбардзіровачная эскадрылля 5-га асобнага скараснога бамбардзіровачнага палка, якой камандаваў капітан Д. Д. Валенцік, за перыяд баявых дзеянняў зрабіла 26 баявых вылетаў, у трох паветраных баях збіла 5 знішчальнікаў праціўніка. Званне Героя Савецкага Саюза прысвоена 07.05.1940 г. У гады Вялікай Айчыннай вайны камандаваў авіяцыйным палком. На яго рахунку 115 баявых вылетаў. Ваяваў на Паўднёва-Заходнім, Сталінградскім, Паўднёвым, 4-м Украінскім і 3-м Беларускім франтах. 3 1944 г. у інспекцыі ВПС Чырвонай Арміі. У 1955 г. выйшаў у адстаўку. Узнагароджаны трыма ордэнамі Леніна, трыма ордэнамі Чырвонага Сцяга, ордэнамі Суворава 3-й ступені, Аляксандра Неўскага, Айчыннай вайны 1-й ступені, Чырвонай Зоркі. Жыў і працаваў у г. Рэчыца Гомельскай вобласці. Памёр 30.03.1969 г.
Канашэнка Сцяпан Мікалаевіч
Дата нараджэння: 1909 г.
Месца нараджэння: в. Узніцы, Полацкі раен.
Род дзейнасці: чырвонаармеец
Ганаровае званне: Герой Савецкага Саюза

[image: http://vlib.by/pridvinie/index.php?option=com_mtree&task=att_download&link_id=842&cf_id=36]Працаваў рахункаводам. У Чырвонай Арміі з 1942 г. Старшына роты 737-га стралковага палка 206-й стралковай дывізіі С. М. Канашэнка вызначыўся ў баях за Днепр. 24.09.1943 г. у складзе групы разведчыкаў пераправіўся на правы бераг каля в. Пекары Канеўскага раёна Чаркаскай вобласці і больш за суткі вёў баі з праціўнікам на захопленым плацдарме. Загінуў пры спробе перабрацца на левы бераг Дняпра з данясеннем. Званне Героя Савецкага Саюза прысвоена 03.06.1944 г. пасмяротна. Узнагароджаны ордэнам Леніна. Пахаваны ля в. Пекары Канеўскага раёна Чаркаскай вобласці.
Купрыянаў Павел Емяльянавіч
Дата нараджэння: 1908 г.
Месца нараджэння: в. Старынцы, Полацкі раен.
Дата смерці: 08.11.1936 г.
Род дзейнасці: ваеннаслужачы.
Ганаровае званне: Герой Савецкага Саюза
У Чырвонай Арміі з 1929 г. Скончыў школу малодшых камандзіраў. Служыў камандзірам танка ў 4-й асобнай механізаванай брыгадзе Беларускай ваеннай акругі. Герой Савецкага Саюза (1936). З кастрычніка 1936 г. удзельнік грамадзянскай вайны ў Іспаніі на баку рэспубліканцаў: камандзір танка. 29 кастрычніка прымаў удзел у першым у свеце танкавым баі ў 30 км ад Мадрыда. Вызначыўся пад Мадрыдам: танк Купрыянава знішчыў 2 варожыя танкі, 8 гармат і некалькі ўзводаў пяхоты. Загінуў у баі на ўскрайку Мадрыда 08.11.1936 г.
Марыненка Таццяна Савельеўна
Дата нараджэння: 25.01.1920 г.
Месца нараджэння: в. Сухі Бор, Полацкі раен.
Дата смерці: 02.08.1942 г.
Род дзейнасці: настаўніца, партызанка.
Ганаровае званне: Герой Савецкага Саюза.
[image: http://vlib.by/pridvinie/index.php?option=com_mtree&task=att_download&link_id=844&cf_id=36]
У 1939 г. скончыла Полацкае педвучылішча. Працавала настаўніцай у сярэдняй школе. Удзельніца партызанскага руху на тэрыторыі Полацкага раёна ў Вялікую Айчынную вайну. Разведчыца і сувязная партызанскай брыгады «Няўлоўныя», прымала і распаўсюджвала зводкі Саўінфармбюро, агітацыйную літаратуру, здабывала звесткі аб месцы знаходжання варожых гарнізонаў, перамяшчэнні воінскіх часцей праціўніка. 3 улікам яе звестак партызаны планавалі баявыя аперацыі, а таксама перадавалі інфармацыю камандаванню Чырвонай Арміі. Арыштавана і пасля катаванняў расстраляна разам з 14-гадовым братам Лаўрэнам 02.08.1942 г. Званне Героя Савецкага Саюза прысвоена 08.05.1965 г. пасмяротна. Узнагароджана ордэнам Леніна. Пахавана ў в. Жарцы Полацкага раёна. На магіле ўстаноўлены бюст. Яе імем названа Зялёнкаўская сярэдняя школа, вуліца ў Полацку. Каля Полацкага педагагічнага каледжа,   8-й сярэдняй школы ўстаноўлены бюсты, а на будынку каледжа — мемарыяльная дошка.

Марозаў Аляксандр Кліменцьевіч
Дата нараджэння: 23.01.1905 г.
Месца нараджэння: в. Якубова, Полацкі раен.
Дата смерці: 09.09.1984 г.
Узнагароды: Ордэн Айчыннай вайны 1-й ступені.
Ганаровае званне: Поўны кавалер Ордэна Славы.

[image: http://vlib.by/pridvinie/index.php?option=com_mtree&task=att_download&link_id=847&cf_id=36]У Чырвонай Арміі з 1939 г. Удзельнік паходу ў Заходнюю Беларусь у 1939 г., савецка – фінляндскай вайны 1939 – 1940 гг. У Вялікую Айчынную вайну на фронце з чэрвеня 1941 г., потым у партызанах, з мая 1944 г. на 1-м Прыбалтыйскім фронце: разведчык, агнямётчык. Вызначыўся ў баях на тэрыторыі Прыбалтыкі і Усходняй Прусіі. 
Поўны кавалер Ордэна Славы. Ордэнам Славы 3-й ступені ўзнагароджаны за падрыў 3 варожых эшалонаў, ордэн Славы 2-й ступені атрымаў за аперацыю па захопе 10.10.1944 г. аўтакалоны праціўніка на шашы Мемель – Цільзіт. 08.04.1945 г., будучы цяжка параненым, А. К. Марозаў не пакінуў поля бою, а знішчыў двух варожых кулямётчыкаў, якія перашкаджалі наступленню нашых войск. За гэты ўчынак атрымаў ордэн Славы 1-й ступені. Узнагароджаны ордэнам Айчыннай вайны 1-й ступені. Пасля вайны працаваў на Віцебскім камбінаце будаўнічых матэрыялаў.
Мінін Аляксандр Аляксандравіч
Дата нараджэння: 28.08.1924 г.
Месца нараджэння: в. Арлея, Полацкі раен.
Дата смерці: 2002 г.
Род дзейнасці: разведчык, ваеннаслужачы.
Ганаровае званне: Герой Савецкага Саюза

[image: http://vlib.by/pridvinie/index.php?option=com_mtree&task=att_download&link_id=845&cf_id=36]Працаваў у калгасе. 3 15.05.1942 г. разведчык партызанскага атрада 3-й Беларускай партызанскай брыгады. Са снежня 1943 г. на фронце, разведчык, камандзір аддзялення 77-га стралковага палка 26-й стралковай дывізіі. У ноч на 15.07.1944 г. на поўнач ад      в. Мяркіне Варэнскага раёна Літвы А. А. Мінін разам з таварышам першым у палку фарсіраваў р. Нёман, узарваў 6 кулямётных гнёздаў ворага, стварыў умовы для пераправы палка. У час Беларускай аперацыі захапіў 29 «языкоў». Званне Героя Савецкага Саюза прысвоена 24.03.1945 г. Узнагароджаны ордэнамі Леніна, Айчыннай вайны 1-й ступені, “За службу Радзіме” 3-й ступені. Пасля вайны дэмабілізаваўся. Жыў і працаваў у Магілёве. У 1948 г. скончыў Вышэйшую партыйную школу пры ЦК КП Беларусі.
Падсаднік Мікалай Георгіевіч
Дата нараджэння: 01.01.1922 г.
Месца нараджэння: в. Вуглы, Полацкі раен.
Дата смерці: 24.11.1975 г.
Узнагароды: Ордэн Леніна, Ордэн Чырвонага сцяга, Ордэн Айчыннай вайны 2-й ступені.
Ганаровае званне: Герой Савецкага Саюза.

У Чырвонай Арміі з 1940 г. У 1943 г. скончыў Чкалаўскую ваенную авіяцыйную школу пілотаў. У дзеючай арміі з верасня 1943 г. Камандзір звяна 165-га штурмавога авіяцыйнага палка лейтэнант М. Г. Падсаднік да красавіка 1945 г. здзейсніў 106 баявых вылетаў. Удзельнік вызвалення Украіны, Малдавіі, Румыніі, Югаславіі, Венгрыі. Званне Героя Савецкага Саюза прысвоена 18.08.1945 г. Пасля вайны на партыйнай, прафсаюзнай і адміністрацыйнай рабоце. У 1959 г. скончыў Маскоўскую вышэйшую школу прафсаюзнага руху. Узнагароджаны ордэнам Леніна, двума ордэнамі Чырвонага Сцяга, ордэнам Айчыннай вайны 2-й ступені, медалямі. Памёр 24.11.1975 г. Пахаваны ў Маскве.

Героі Сацыялістычнай Працы
Арцёменка Ганна Фёдараўна
Кімстач Яўген Іванавіч
Крупская Ганна Міхайлаўна
Пятроўская Раіса Нічыпараўна
Арцёменка Ганна Фёдараўна
Дата нараджэння: 1924 г.
Месца нараджэння: в. Беляі, Полацкі раен.
Дата смерці: 31.07.2010 г.
Род дзейнасці: эканаміст, вязальшчыца.
Узнагароды: Ордэн Леніна, Ордэн Працоўнага Чырвонага сцяга.
Ганаровае званне: Герой Сацыялістычнай Працы.

[image: http://vlib.by/pridvinie/index.php?option=com_mtree&task=att_download&link_id=848&cf_id=36]Працоўную дзейнасць пачала ў 1944 г. эканамістам абласнога ўпраўлення сельскай гаспадаркі ў г. Полацк. 3 1950 г. вязальшчыца Віцебскай панчошна – трыкатажнай фабрыкі «КІМ». Званне Героя Сацыялістычнай Працы прысвоена за паспяховае выкананне заданняў 8-га пяцігадовага плана ў 1971 г. Узнагароджана ордэнамі Леніна, Працоўнага Чырвонага Сцяга, медалямі. Дэлегат XV з'езда прафсаюзаў СССР.
Кімстач Яўген Іванавіч
Дата нараджэння: 1931 г.
Месца нараджэння: в. Паганькі, Полацкі раен (Ветрынскі).
Дата смерці: 27.01.2013 г.
Род дзейнасці: брыгадзір.
Ганаровае званне: Герой Сацыялістычнай Працы.

[image: http://vlib.by/pridvinie/index.php?option=com_mtree&task=att_download&link_id=849&cf_id=36]Працоўную дзейнасць пачаў у 1949 г. брыгадзірам паляводчай брыгады калгаса «Новы шлях». У 1955 – 1958 гг. — старшыня выканкамаў Завозерскага, затым Вароніцкага сельсаветаў. У 1958 г. у складзе 30-тысячнікаў быў накіраваны старшынёй калгаса імя Сільніцкага. Званне Героя Сацыялістычнай Працы прысвоена ў 1981 г. Узнагароджаны двума ордэнамі Леніна (1971, 1981), Працоўнага Чырвонага Сцяга. У 1977 г. прысвоена званне заслужанага работніка сельскай гаспадаркі БССР. Дэпутат Вярхоўнага Савета БССР 9-га склікання.
Крупская Ганна Міхайлаўна
Дата нараджэння: 24.03.1924 г.
Месца нараджэння: в. Мураўшчына, Полацкі раен (Ветрынскі).
Дата смерці: 1994 г.
Узнагароды: Ордэн Леніна.
Ганаровае званне: Герой Сацыялістычнай Працы.

[image: http://vlib.by/pridvinie/index.php?option=com_mtree&task=att_download&link_id=850&cf_id=36]Пасля Вялікай Айчыннай вайны дапамагала ўзнаўляць калгас імя Сільніцкага. 3 1958 г. звеннявая па вырошчванні льну ў калгасе імя Сільніцкага Полацкага раёна. Тры гады запар з’яўлялася ўдзельніцай ВДНГ СССР і ўзнагароджана бронзавым медалём выставы. Званне Героя Сацыялістычнай Працы прысвоена ў 1966 г. за атрыманне высокіх ураджаяў ільну. Узнагароджана ордэнам Леніна. 
Пятроўская Раіса Нічыпараўна
Дата нараджэння: 1913 г.
Месца нараджэння: в. Пятроўцы, Полацкі раен.
Дата смерці: 1990 г.
Род дзейнасці: палявод.
Узнагароды: Ордэн Леніна.
Ганаровае званне: Герой Сацыялістычнай Працы.

[image: http://vlib.by/pridvinie/index.php?option=com_mtree&task=att_download&link_id=851&cf_id=36]3 1931 г. палявод, звеннявая па вырошчванні льну ў калгасе «Чэкіст». 3 1944 г. працавала ў калгасах «Чырвоны трохвугольнік», імя Кірава, у 1953 – 1964 гг. — звеннявой па вырошчванні льну ў калгасе «Герой працы» Полацкага раёна. Званне Героя Сацыялістычнай Працы прысвоена ў 1949 г. за атрыманне высокіх ураджаяў ільну. Дэпутат Вярхоўнага Савета БССР 3-5-га скліканняў у 1951 – 1959 гг. Узнагароджана ордэнам Леніна.
Пісьменнікі, паэты, літаратары
Гарбук Вісарыён Сцяпанавіч
Сямашка Мікола (Мікалай Пятровіч)
Сямашка Сцяпан Пятровіч
Эпімах-Шыпіла Браніслаў Ігнатавіч
Гарбук Вісарыён Сцяпанавіч
Дата нараджэння: 11(24).11.1913 г.
Месца нараджэння: в. Шкіляні, Полацкі раен.
Род дзейнасці: пісьменнік.
Ганаровае званне: заслужаны работнік культуры Беларусі.

[image: http://vlib.by/pridvinie/index.php?option=com_mtree&task=att_download&link_id=852&cf_id=36]Нарадзіўся 11(24).11.1913 г., в. Шкіляні Полацкага пав. Віцебскай губ., цяпер Полацкага раена Віцебкай вобласці – 08.08.1986 г., Пяцігорск), празаік. Член СП Беларусі з 1963 г. Заслужаны работнік культуры Беларусі (1979). Пісаў на беларускай і рускай мовах. Нарадзіўся ў сям'і селяніна – бедняка. Бацька памёр у 1917. Сямігадовага хлапчука ўзяў да сябе дзядзька Язэп Васілевіч Ключонак, настаўнік пачатковай школы. 3 яго дапамогай В. Гарбук закончыў школу сялянскай моладзі ў Чашніках, педтэхнікум у Лепелі. Быў сакратаром камсамольскай ячэйкі пры Дварэцкім сельсавеце Чашніцкага раёна; з 1933 пачаў працаваць настаўнікам і вучыцца завочна, з 1935 стацыянарна на літфаку Мінскага педінстытута. Пісаў вершы, займаўся ў секцыі пачынаючых паэтаў пры СП БССР. У красавіку 1936 беспадстаўна рэпрэсіраваны. Зняволенне адбываў на Калыме. Вярнуўся ў 1940. Больш года працаваў настаўнікам у Мехаўскай школе (Гарадоцкі раён). Поўнасцю рэабілітаваны ў 1961 г. У 1941 – 46 гг. у Чырвонай Арміі. Салдатам у складзе інжынерных войск прымаў удзел у абароне Масквы, вызваленні Беларусі, Варшавы, у баях на Вісленскім плацдарме, Одэры, паставіў свой аўтограф на сценах рэйхстага. Франтавая хвароба амаль на 14 гадоў прыкавала В. Гарбука да шпітальнага ложка. Толькі ў 1960 вярнуўся дадому інвалідам Айчыннай вайны першай групы. Жыў у Пяцігорску. Літаратурнай працай пачаў займацца ўжо будучы цяжка хворым. Гэта стала для яго адзінай магчымасцю актыўна ўдзельнічаць у грамадскім жыцці, быць карысным народу. Працаваў літкансультантам (на грамадскіх пачатках) краявой газеты «Кавказская здравница» (Пяцігорск), прымаў удзел у рабоце літаб'яднання пры гэтай газеце, пасяджэнні якога адбываліся ў яго на кватэры, вёў шырокую перапіску і інш. Узнагароджаны медалямі. У 1957 часопіс «Семья і школа» змясціў першае апавяданне В. Гарбука «Прагулка ў будучыню». Пазней яго творы друкаваліся на старонках беларускіх перыядычных выданняў, у альманаху «Ставрополье» і інш. Першы зборнік апавяданняў «Не шукаю спакою» выйшаў у 1963 г. у Мінску. Пісаў пра гераізм народа ў гады Вялікай Айчыннай вайны, расказваў пра надзённыя праблемы і з'явы. Асабліва ўдаваліся апавяданні для дзяцей, дзе ёсць цікавыя назіранні, добрае веданне дзіцячай псіхалогіі («Таніны апавяданні», «Алачка – забывалачка», «Хлопчык і герой», «Са мной здарылася неверагоднае» і інш.). Перакладаў на беларускую мову і апрацоўваў для дзяцей казкі народаў Паўночнага Каўказа (зборнік «Напітак волатаў»). Па яго апавяданні «Твар у палоску» пастаўлены тэлефільм (1971).
Сямашка Мікола (Мікалай Пятровіч)
Дата нараджэння: 1914 г.
Месца нараджэння: в. Барылы, Полацкі раен.
Дата смерці: 1941 г.
Род дзейнасці: паэт.

[image: http://vlib.by/pridvinie/index.php?option=com_mtree&task=att_download&link_id=854&cf_id=36]Мікалай Пятровіч нарадзіўся ў 1914 г., в. Барылы, якая злілася з в. Катушанкі, Полацкага пав. Віцебскай губ. – 1941 г., ваколіцы Оршы, паэт, брат празаіка С. Сямашкі. 3 сялянскай сям'і. Пасля заканчэння сямігодкі працаваў у ветрынскай раённай газеце, куды перад гэтым дасылаў свае селькораўскія допісы. У 1939 мабілізаваны ў Чырвоную Армію, удзельнічаў у далучэнні Заходняй Беларусі. Працаваў загадчыкам літаратурнага аддзела рэдакцыі беластоцкай газеты «Вольная праца» (1940—41). 3 першых дзён Вялікай Айчыннай вайны М. Сямашка знаходзіўся на фронце. Загінуў пры абароне Оршы. Першы верш М. Сямашкі «Люблю свой край» з'явіўся ў друку ў 1926 у газеце «Чырвоная Полаччына». Асобная кніга яго паэзіі «Шчырасць» выйшла ў Мінску ў 1939. У сваіх лепшых вершах ён натхнёна апяваў хараство роднага краю («Пачатак лета», «Дождж прайшоў», «Вечар на возеры», «Добры дзень, мой верасень багаты»), па-юнакоўску, не бачачы супярэчнасцяў і змрочных бакоў жыцця, выказваў захапленне велічнай, магутнай Айчынай і гатоўнасць ісці за яе «ў смяротны бой» («3 вершаў аб Радзіме», «Чырвоная зорка», «У дазоры», «Граніца»). Калі ў грамадзянскіх вершах М. Сямашкі, дзе ў духу часу ўслаўляўся правадыр і сацыялістычнае будаўніцтва, дамінуе пафаснасць, дэкларацыйнасць, то ў вершах асабістых, інтымных адчуваецца глыбокае лірычнае пачуццё, роздум, падмацаваныя канкрэтным жыццёвым вопытам («Жыццё нам б'е сваім чалом», «Ты выйдзі ў сад», «Непарушнае слова», «Студэнтцы»). У многіх вершах М. Сямашкі назіраецца ўплыў фальклорнай паэтыкі, што робіць іх фактуру празрыстай, лёгкай, стварае сюжэтную канву («Дзявочая», «Чаканне», «Чакаючы пісьма», «Дарэмныя трывогі»). Знаёмства М. Сямашкі з рэчаіснасцю Заходняй Беларусі адбілася ў яго нарысах, а таксама вершах («Беспрацоўны», «Як сцюдзёны насунецца змрок», «Я чую твой голас здалёку»), напісаных з афіцыйных ідэалагічных пазіцый. Некаторыя з яго вершаў перакладзены на рускую мову.
Сямашка Сцяпан Пятровіч
Дата нараджэння: 15(27).07.1898 г.
Месца нараджэння: в. Барылы, Полацкі раен.
Дата смерці: 23.09.1965 г.
Род дзейнасці: пісьменнік.
Узнагароды: Ордэн Айчыннай вайны 2-й ступені.

[image: http://vlib.by/pridvinie/index.php?option=com_mtree&task=att_download&link_id=855&cf_id=36]Псеўданім Селькор С. Чуткі, Сцяпан Чуткі, С. Чууткі; нарадзіўся 15(27).07.1898 г., у в. Барылы, якая пазней злілася з в. Катушанкі, Полацкага пав. Віцебскай губ.— 23.09.1965 г., Мінск, празаік. Брат паэта М. Сямашкі. Нарадзіўся ў сялянскай сям'і. У 1920 г. уступіў у Чырвоную Армію, удзельнічаў у грамадзянскай вайне. У 1921 – 1926 гг. займаў пасады ў партыйных і савецкіх установах у Полацку. У 1926 г. стаў рэдактарам акруговай газеты «Чырвоная Полаччына» і ўзначаліў пры ёй літаратурнае аб'яднанне пачаткоўцаў. У 1930 г. супрацоўнік часопіса «Шляхі калектывізацыі», пазней — газет «Калгаснік Беларусі», «Звязда». Вучыўся ў Камуністычным інстытуце журналістыкі ў Мінску (1932). У гады Вялікай Айчыннай вайны быў палітработнікам у часцях Чырвонай Арміі. Атрымаў раненне. У 1945 – 1946 гг. — адказны сакратар камісіі па гісторыі Вялікай Айчыннай вайны, з 1947 г. — навуковы супрацоўнік Інстытута гісторыі партыі пры ЦК КПБ. Узнагароджаны ордэнамі Айчыннай вайны II ступені, «Знак Пашаны», медалямі. Першыя публікацыі С. Сямашкі (апавяданне «Янка-мужык», прыпеўкі) з'явіліся ў друку на рускай мове пад псеўданімам С. Чуткі ў 1925 г. 3 1926 г. пісаў на беларускай мове, рэгулярна змяшчаў свае творы (пераважна празаічныя) у беларускіх перыядычных выданнях «Чырвоная Полаччына», «Калгаснік Беларусі», «Шлях калектывізацыі», «Маладняк», альманаху «Росквіт». У 1932 г. асобным выданнем выйшла кніга яго апавяданняў «Пералом». Пераважная большасць твораў прысвечана калектывізацыі, складаным працэсам, што адбываліся ў гэты час у душах людзей, вымушаных рабіць выбар паміж прыватнай гаспадаркай і калгасам. Аўтар імкнуўся псіхалагічна матываваць учынкі сваіх герояў, паказаць іх у роздуме, у спрадвечнай сялянскай разважлівасці, якая абумоўлівала іх свядомы выбар («Пералом»). Ён намагаўся данесці да чытачоў драматызм падзей таго часу, калі родныя і блізкія людзі аказваліся заклятымі ворагамі («Браты»), аднак не пазбег тут спрошчанасці і схематызму. 3 1936 г. у друку не выступаў. У пасляваенныя гады перакладаў на беларускую мову творы класікаў марксізму – ленінізму.
Эпімах-Шыпіла Браніслаў Ігнатавіч
Дата нараджэння: 04.09.1859 г.
Месца нараджэння: фальварак Будзькаўшчына, Полацкі раен (Лепельскі).
Дата смерці: 1934 г.
Род дзейнасці: мовазнаўца.
Ганаровае званне: кандыдат гісторыка – філалагічных навук.

Браніслаў Ігнатавіч нарадзіўся 4 верасня 1859 г. у фальварку Будзькаўшчына на Лепельшчыне, а дзяцінства яго прайшло ў Залессі (цяпер гэта Полацкі раён Віцебскай вобласці), куды неўзабаве пераехалі бацькі. У дзесяцігадовым узросце Браніслава выправілі ў Рыгу, там ён у 1880 г. з залатым медалём закончыў Аляксандраўскую гімназію. Потым была вучоба на аддзяленні класічных моў гісторыка – філалагічнага факультэта Пецярбургскага ўніверсітэта, дзе Б. Эпімах-Шыпіла дасканала авалодаў больш чым дваццаццю старажытнымі і новымі еўрапейскімі мовамі. Вельмі здольнага да навукі выпускніка пакінулі пры ўніверсітэце, дзе ў 1887 г. вучоны абараніў дысертацыю і атрымаў ступень кандыдата гісторыка – філалагічных навук. 3 гэтага часу пачалася яго выкладчыцкая дзейнасць у розных навучальных установах паўночнай сталіцы: у Рымска – каталіцкай духоўнай акадэміі, на агульнаадукацыйных курсах Чарняева, у мужчынскай і жаночай гімназіях. Каля трыццаці пяці гадоў займаў пасаду памочніка дырэктара бібліятэкі Пецярбургскага ўніверсітэта. У 1925 г. па запрашэнні Інбелкульта пераехаў у Мінск, працаваў спачатку рэдактарам, а ў 1927 – 1929 гг. старшынёй камісіі Інбелкульта па складанні слоўніка жывой беларускай мовы. У ліпені 1930 г. быў беспадстаўна арыштаваны і зняволены, у верасні гэтага ж года выпушчаны на волю без права жыць у Мінску. Памёр Б. I. Эпімах-Шыпіла 6 чэрвеня 1934 г. у пецярбургскай бальніцы імя С. Пяроўскай. Парадаксальна, але доўгі час Б. Эпімах-Шыпіла лічыўся толькі стваральнікам і кіраўніком беларускай выдавецкай суполкі "Загляне сонца і ў наша аконца", беларускага навукова – літаратурнага гуртка студэнтаў Пецярбургскага ўніверсітэта, у цэлым беларускага культурна – грамадскага руху ў Пецярбургу. Толькі ў канцы 1960-х гг. дзякуючы нястомным пошукам літаратуразнаўцы Рыгора Семашкевіча перад намі пачалі паступова раскрывацца старонкі жыцця ўнікальнага чалавека – выдаўца, фалькларыста, літаратуразнаўцы, моваведа, збіральніка фальклору і помнікаў літаратуры, мудрага настаўніка і арганізатара, які паўстагоддзя аддаў служэнню беларускаму народу. Дзякуючы яго рукапіснай "Беларускай хрэстаматыі", што складалася з 1889 да 1931 г., у гісторыі беларускай літаратуры захаваліся многія арыгінальныя творы таго часу, акуратна перапісаныя і пашпартызаваныя. Як піша Р. Семашкевіч, у хрэстаматыі Эпімаха-Шыпілы адбіліся найбольш складаныя, вузлавыя пытанні літаратурнага, больш таго, грамадскага жыцця Беларусі. I яна больш поўна, чым любы гістарычны даведнік ці асобныя публікацыі, расказвае пра гэта. Старэйшы шэдэўр пра прыгоды Тараса на Парнасе і зусім рэальныя зямныя перыпетыі шукання рэвалюцыйнага ідэалу ў вершах Ул. Сыракомлі, ілжэнародныя падробкі палітыкаў ("Гутарка старога дзеда") і першыя пераклады на беларускую мову ("Ямшчык" Ул. Сыракомлі ў перакладзе Я. Лучыны), і факт прыходу ў беларускую літаратуру новага паэта (верш "Вясновай парой" Я. Лучыны) – усё гэта з незвычайнай яркасцю паказвае складаны кірунак думак і ўказвае на шляхі дзейнасці беларускага грамадства XIX стагоддзя. Рукапісная "Беларуская хрэстаматыя", па ўсім відаць, стала штуршком для стварэння выдавецкай суполкі "Загляне сонца і ў наша аконца" ў якой былі надрукаваны творы Э. Ажэшкі, Ф. Багушэвіча, 3. Бядулі, Ц. Гартнага, В. Дуніна-Марцінкевіча, К. Каганца, Я. Коласа, Я. Купалы, Цёткі, А. Чэхава і інш. За гады існавання (1906 – 1914) суполка выдала 39 кніг літаратурнага, бытавога, грамадска – палітычнага зместу агульным накладам больш за сто тысяч асобнікаў. Вельмі важную ролю адыграў Браніслаў Эпімах-Шыпіла ў жыцці і творчасці Янкі Купалы. Можна сказаць, ён падрыхтаваў яго як паэта, выхаваў у яго любоў да кнігі, паспрыяў паступленню на курсы А. Чарняева, выкладанне на якіх набліжалася да ўніверсітэцкага і давала глыбокія веды ў розных галінах навукі. Б. Эпімах-Шыпіла дапамагаў паэту матэрыяльна – "аддаў у яго распараджэнне пакой, забяспечыў на правах члена сям'і поўным харчаваннем і ўносіў плату за абучэнне на Чарняеўскіх курсах, нават ахвяроўваў належную суму грошай на так званыя кішанковыя выдаткі: кіно, тэатр, фурманкі, конкі, параходы". Новым этапам у жыцці прафесара Б. Эпімаха-Шыпілы сталі 20-я гг. XX ст., калі былі створаны Беларускі дзяржаўны ўніверсітэт, Інстытут беларускай культуры, у якім пастановай Народнага камісарыята асветы вучонага зацвердзілі пажыццёвым сапраўдным членам інстытута. Зусім невыпадкова яго прызначылі ў камісію па складанні слоўніка жывой беларускай мовы. Каму як не Браніславу Ігнатавічу, знаўцу многіх еўрапейскіх моў, можна было даручыць такую працу. Адразу ж вызначыліся шляхі збору і сістэматызацыі моўнага матэрыялу – з дапамогай спецыяльных праграм – інструкцый і праз укладанне краёвых (рэгіянальных) слоўнікаў і слоўнікаў мовы асобных аўтараў (Я. Купалы, Я. Коласа, Ц. Гартнага). Падключаліся да гэтай работы і краязнаўчыя арганізацыі, асобныя краязнаўцы, пісьменнікі. Ужо да канца 1927 г. камісія назапасіла больш за 240 тысяч картак, фактычна на кожным з пасяджэнняў заслухоўваліся водгукі Б. Эпімаха-Шыпілы пра матэрыялы, якія прысылалі з розных рэгіёнаў Беларусі. Браніслаў Эпімах-Шыпіла не толькі рэцэнзаваў дасланыя матэрыялы, але на іх аснове і сам пачаў складанне слоўніка. У Санкт-Пецярбургскім архіве Расійскай акадэміі навук, у паперах славіста Канстанціна Пушкарэвіча літаратуразнаўца Рыгор Семашкевіч адшукаў 82 ацалелыя старонкі рукапіснага слоўніка, спісаныя акуратным почыркам сінім і чырвоным чарнілам. Рыхтуючы публікацыю, Р. Семашкевіч сістэматызаваў і выбраў "тое, што здавалася самым цікавым, падзяліўшы запісы на некалькі груп (руска-беларускі слоўнік, выклічнікі дзеяслоўныя і інш.)". Матэрыялы слоўніка сведчаць пра шырокую геаграфію зробленых запісаў, хоць прыводзяцца і непашпартызаваныя словы, магчыма, добра вядомыя самому складальніку або распаўсюджаныя ў тагачаснай Беларусі. 
3 мовазнаўчых прац Б. Эпімаха-Шыпілы вядома таксама грунтоўная рэцэнзія на фальклорны зборнік А. Сержпутоўскага "Казкі і апавяданні беларусаў з Слуцкага павета" (1926), апублікаваная ў "Запісках аддзела гуманітарных навук. Працы класа філалогіі" (1928, т. 1, кн. 2, с. 377 – 380). Як адзначае рэцэнзент, беларускія казкі і апавяданні, запісаныя А. Сержпутоўскім на яго радзіме (памежжа Случчыны і Мазыршчыны) паміж 1890 і 1923 гг., чытаюцца з вялікай цікавасцю, прыемнасцю і захапленнем. "Пекнатой мовы, яе гладкасцю, плыннасцю, нярэдка паэтычнасцю і мастацкай літаратурнай формай казкі Сержпутоўскага стаяць куды вышэй за казкі, запісаныя іншымі вядомымі збіральнікамі, як Шэйнам, Раманавым, М. Федароўскім і г. д." . 3 замілаванасцю гаворачы аб таленавітых баечніках – мастаках, гэтых непісьменных народных беларускіх "пісьменніках", што заслугоўваюць быць занесенымі на старонкі нашай народнай літаратуры, Б. Эпімах-Шыпіла ўсё ж крытычна паставіўся да матэрыялаў кнігі, не абмінаючы ніводнай дробязі, уважліва аналізуючы ўсе няяснасці, незразумеласці і хібы, друкарскія памылкі і іншае, выявіўшы выдатнае веданне дыялекталогіі, гістарычнай граматыкі. 
Плённасць мовазнаўчай (найперш лексікаграфічнай) працы Б. Эпімаха-Шыпілы пацвярджаюць і "Віцебскі краёвы слоўнік" (1927) М. Каспяровіча, і "Краёвы слоўнік Чэрвеньшчыны" (1929) М. Шатэрніка, што былі адрэдагаваны ім сумесна з М. Байковым. Ёсць звесткі, што вучоны напісаў яшчэ дзве мовазнаўчыя работы – "Аб пратэтычнасці і аферэзэсе ў беларускай мове" і "Прыназоўнік за з родным склонам", аднак яны дагэтуль не адшуканы. 
Навуковая і грамадска – культурніцкая дзейнасць прафесара Б. Эпімаха-Шыпілы ў апошнія дзесяцігоддзі ўсё часцей прыцягвае ўвагу даследчыкаў. Акрамя згаданых прац Р. Семашкевіча, можна прыгадаць з добры дзесятак публікацый у 15-й кнізе "Беларусіка" (матэрыялы навуковых чытанняў, прысвечаных 140–годдзю з дня нараджэння прафесара Б. Эпімаха-Шыпілы; Ветрына, верасень 1999 г.), вялікі артыкул А. Каўкі ў зборніку "Скарыніч" (1991) і інш. Да 150–годдзя з дня нараджэння вучонага дырэктар Беларускага дзяржаўнага архіва – музея літаратуры і мастацтва Ганна Запартыка падрыхтавала ладны томік малавядомых архіўных матэрыялаў і навуковай спадчыны Б. Эпімаха-Шыпілы. Намаганнямі літаратуразнаўцаў, архівістаў, гісторыкаў і мовазнаўцаў імя Браніслава Ігнатавіча Эпімаха-Шыпілы заняло годнае месца ў шэрагу імёнаў слаўных прадстаўнікоў беларускага народа. Паводле артыкула Мікалая Прыгодзіча, доктара філалагічных навук, прафесара.
Выдатныя людзі
Адзінцова Святлана Уладзіміраўна — кандыдат медыцынскіх навук.
Азін Уладзімір Марцінавіч — ваенны дзеяч, герой грамадзянскай вайны.
Акімава Вольга Дзмітрыеўна — беларускі альголаг.
Балінскі Міхаіл Ігнатавіч — гісторык, публіцыст.
Барсукоў Міхаіл Захаравіч — архітэктар.
Баханькоў Арцём Яфімавіч — беларускі мовазнаўца.
Бубноўскі Вацлаў Аляксандравіч — скульптар, кераміст.
Буракоў Якаў Мікалаевіч — кандыдат сельскагаспадарчых навук.
Быстрова Людміла Карнаэліеўна — архітэктар.
Вярбіцкі Аляксандр Дзмітрыевіч — скульптар.
Галавань Генадзь Еўстаф'евіч — кандыдат тэхнічных навук.
Гаціх Міхаіл Аляксандравіч — вучоны ў галіне тарфяной механікі.
Гласко Восіп Восіпавіч — дзеяч народніцкага і польскага грамадска-палітычнага руху, журналіст.
Грыневіч Антон Антонавіч — беларускі этнамузыколаг, выдавец, педагог, кампазітар.
Дамагацкі Уладзімір Мікалаевіч — скульптар.
Дзегцяроў Аляксандр Міхайлавіч — кандыдат тэхнічных навук, дацэнт
Зубко Антоній — рэлігійны дзеяч.
Кавалёў Іван Аляксандравіч — доктар гістарычных навук.
Карасёў Віктар Раманавіч — краязнавец.
Калтуноў Аляксандр Іванавіч — кандыдат тэхнічных навук.
Корсак Тадэвуш — дзяржаўны і ваенны дзеяч ВКЛ.
Лісоўскі Аляксандр Леанідавіч — кандыдат тэхнічных навук.
Лысенка Анатаніна Фёдараўна — беларускі літаратуразнавец і крытык.
Лысенка Пётр Фёдаравіч — беларускі археолаг, доктар гістарычных навук, прафесар.
Любачка Іван Стафанавіч — беларускі гісторык.
Любіч-Маеўскі Станіслаў Адамавіч — беларускі грамадскі і культурны дзеяч, педагог.
Лянкевіч Габрыэль — каталіцкі рэлігійны дзеяч, архітэктар, педагог.
Маеўскі Сяргей Іванавіч — расійскі ваеначальнік, мемуарыст.
Мальцаў Сяргей Васільевіч — кандыдат тэхнічных навук.
Маслюк Валерый Васільевіч — беларускі рэжысёр.
Рудакоў Алег Васільевіч — гісторык, педагог, грамадска-культурны дзеяч беларускай дыяспары ў Расіі.
Суднік Міхаіл Раманавіч — беларускі мовазнавец, член-карэспандэнт АН БССР.
Талочка Мікалай Канстанцінавіч — вучоны ў галіне тэхнічнай фізікі.
Трафімовіч Тамара Рыгораўна — беларускі мовазнаўца.
Церын Вячаслаў Дзмітрыевіч — кандыдат тэхнічных навук, дацэнт.
Азін Уладзімір Марцінавіч
Дата нараджэння: 08.10.1895 г.
Месца нараджэння: в. Мар'янава, Полацкі раен.
Дата смерці: 18.02.1920 г.
Род дзейнасці: ваенны дзеяч.

[image: http://vlib.by/pridvinie/index.php?option=com_mtree&task=att_download&link_id=856&cf_id=36]Скончыў Полацкае рэальнае вучылішча. Працаваў у Рызе, Полацку. З 1916 г. у арміі. На чале батальёна, Арскай групы, зводнай і стралковай дывізій змагаўся супраць белагвардзейцаў і белачэхаў, войскаў Калчака на Урале, Дзянікіна пад Царыцынам, у Сальскіх стэпах, на Доне і інш. 17.02.1920 г. узяты ў палон і пасля катаванняў павешаны ў станіцы Ціхарэцкай. У Полацку У. М. Азіну пастаўлены помнік.
Акімава Вольга Дзмітрыеўна
Дата нараджэння: 11.07.1883 г., Полацкі раён.
Дата смерці: 04.07.1969 г.
Род дзейнасці: альголаг.
Скончыла вышэйшую школу, Вышэйшыя прыродазнаўчыя курсы ў Пецярбургу (1906 – 1912). Працавала асістэнтам Віцебскага настаўніцкага інстытута, у 1938 – 1941 гг. дацэнт Віцебскага педагагічнага інстытута. Доўгі час працавала ў БДУ, у 1943 – 1948 гг. была дэканам біялагічнага факультэта. З 1920 г. у віцебскіх настаўніцкім і педагагічным інстытутах, БДУ. Адзін з першых даследчыкаў альгафлоры на Беларусі, вывучала яе відавы і колькасны склад, біямасу фітапланктону вадаёмаў Беларусі. Аўтар навуковых прац. Памерла 04.07.1969 г.
Баханькоў Арцём Яфімавіч
Дата нараджэння: 29.01.1924 г.
Месца нараджэння: в. Саламір’е, Полацкі раен.
Дата смерці: 12.08.2001 г.
Род дзейнасці: мовазнаўца.
Ганаровае званне: доктар філалагічных навук, прафесар.

[image: http://vlib.by/pridvinie/index.php?option=com_mtree&task=att_download&link_id=858&cf_id=36]Доктар філалагічных навук (1986), прафесар (1995). Скончыў Мінскі педінстытут (1955). З 1960 г. у Інстытуце мовазнаўства АН Беларусі, у 1992 – загадчык кафедры беларускай мовы пры Прэзідыуме АН Беларусі. Даследаваў лексіку, дыялекталогію, гісторыю беларускай мовы. Аўтар манаграфіі «Развіццё лексікі беларускай літаратурнай мовы ў савецкі перыяд: Сацыялінгвістычны нарыс» (1982), сааўтар даследаванняў «Гістарычная лексікалогія беларускай мовы» (1970), «Лексікалогія сучаснай беларускай літаратурнай мовы» (1994), «Тлумачальны слоўнік беларускай мовы» (т. 1 – 5, 1977 – 84), «Беларуска – рускі слоўнік» (т. 1 – 2, 1988 – 89), тлумачальных слоўнікаў беларускай і рускай моў для сярэдняй школы.
Бубноўскі Вацлаў Аляксандравіч
Дата нараджэння: 15.08.1865 г.
Месца нараджэння: в. Дубянец, Полацкі раен.
Дата смерці: 1945 г.
Род дзейнасці: скульптар, кераміст.
Скончыў Маскоўскае вучылішча жывапісу, скульптуры і дойлідства. У 1888 – 1897 гг. Вучыўся ў Кракаўскай акадэміі мастацтваў у Парыжы. Працаваў у жанры партрэта. Яго скульптура “Хлопчык, які іграе на пішчалі” (1890 – 1891) адзначана залатым медалём. Ствараў пластыку дробных формаў: статуэткі, дэкаратыўныя кампазіцыі і вазы ў стылі мадэрн (“Купальшчыца”, “Прыгажуня і купідон”), дзе выкарыстоўваў уласны спосаб пацініравання керамічных вырабаў. Многія яго творы навеяны сімвалічнымі, фантастычнымі і казачнымі матывамі, вызначаюцца манернымі, вычварнымі формамі, асіметрыяй, экспрэсіўнасцю рытмаў, мудрагелістасцю арнаменту.
Вярбіцкі Аляксандр Дзмітрыевіч
Дата нараджэння: 24.04.1937 г.
Месца нараджэння: в. Субаўшчына, Полацкі раен.
Род дзейнасці: скульптар.

[image: http://vlib.by/pridvinie/index.php?option=com_mtree&task=att_download&link_id=860&cf_id=36]Скончыў Мінскае мастацкае вучылішча (1965), Беларускі тэатральна – мастацкі інстытут (1972). Вучыўся ў Л. Гумілеўскага і А. Бембеля. Удзельнік мастацкіх выставак з 1975 г. Працуе ў галіне манументальнай і станковай скульптуры. Асноўныя творы: помнік Герою Савецкага Саюза В. Каржу ў г. Салігорску; «Партрэт сына», «Сталявары», «Партрэт беларускага паэта В. Лукшы», «Апошнія секунды. Хакеісты», «На вызваленай зямлі», «Генерал-маёр М. Зырын», «Герой Савецкага Саюза Л. Шаўцова». Творы знаходзяцца ў Бягомльскім краязнаўчым музеі Віцебскай вобласці. Член Беларускага саюза мастакоў, з 1995 г. Жыве ў г. Мінску.
Галавань Генадзь Еўстаф'евіч
Дата нараджэння: 20.09.1947 г.
Месца нараджэння: в. Еўніна, Полацкі раен.
Кандыдат тэхнічных навук (1982). Скончыў Полацкі лясны тэхнікум (1966). Ленінградскі ўніверсітэт (1977), аспірантуру Ленінградскага горнага інстытута (1980). З 1974 г. асістэнт, старшы выкладчык Наваполацкага політэхнічнага інстытута. У 1989 – 1994 гг. старшыня прафкама Наваполацкага політэхнічнага інстытута. З 1994 г. старшы выкладчык, дацэнт кафедры геадэзіі і кадастраў Полацкага ўніверсітэта, дацэнт.
Гаціх Міхаіл Аляксандравіч
Дата нараджэння: 10.06.1931 г.
Месца нараджэння: в. Радкоўшчына, Полацкі раен.
Род дзейнасці: вучоны.
Беларускі вучоны ў галіне інфармацыйных тэхналогій, аналізу, кантролю і кіравання прыродаахоўнай дзейнасці. Доктар тэхнічных навук (1982), прафесар (1987). Нарадзіўся 10.06.1931 г. у в. Радкоўшчына. У 1958 г. скончыў Беларускі політэхнічны інстытут. З 1962 г. у Інстытуце праблем выкарыстання прыродных рэсурсаў і экалогіі Нацыянальнай акадэміі навук Беларусі. З 1999 у Беларускім навукова-даследчым цэнтры «Экалогія» (у 1999–2004 загадчык аддзела). Вядучы навуковы супрацоўнік Беларускага інстытута сістэмнага аналізу «БелІСА». Навуковыя працы па стварэнні аўтаматызаваных сістэм кантролю і кіравання станам прыродна – рэсурснага патэнцыялу рэгіёнаў.
Грыневіч Антон Антонавіч
Дата нараджэння: 03.05.1877 г.
Месца нараджэння: фальварак Іваноўшчына, Полацкі раен (Лепельскі).
Дата смерці: 08.12.1937 г.
Род дзейнасці: выдавец, педагог, кампазітар.

[image: http://vlib.by/pridvinie/index.php?option=com_mtree&task=att_download&link_id=863&cf_id=36]Нарадзіўся ў фальварку Іваноўшчына Лепельскага пав. Віцебскай губ. Цяпер Полацкі р-н – 08.12.1937), збіральнік беларускага музычнага фальклору, выдавец, педагог, кампазітар. З 1896 г. жыў у Пецярбургу, служыў у дэпартаменце гандлю і промыслу. З 1906 г. член выдавецкай суполкі «Загляне сонца і ў наша аконца». У 1910 заснаваў прыватнае выдавецтва А. Грыневіча. Сабраў і выдаў «Беларускія песні з нотамі» (т. 1, 1910; т. 2, 1912, разам з А. Зазюлем), куды ўвайшлі класічныя творы беларускага меласу. Яго выдавецтва ў 1910 – 1913 г. выпусціла ў свет 11 кніг, у т. л. творы Я. Купалы, Я. Коласа, У. Галубка. Пасля Кастрычніцкай рэвалюцыі 1917 г. супрацоўнік культурнай асветы аддзела Белнацкама ў Маскве. У 1919 г. у Мінску, загадчык Беларускага народнага дома, выкладчык у школе, у беларускай гімназіі (да чэрв. 1920). З 1920 г. у Вільні, працаваў у кааператыве друкароў. Выдаў «Народны спеўнік» і «Школьны спеўнік» (абодва 1920). У апошнім, акрамя сабраных ім народных песень, змясціў і свае творы на словы Я. Купалы, Я. Коласа, Г. Леўчыка. Некаторыя з іх («Гэй, наперад», «Касцу») шырока бытавалі ў Заходняй Беларусі. У 1921 г. зняволены ў Лукішскую турму (Вільня), у кастрычніку вызвалены пад нагляд паліцыі. У 1922 – 1923 гг.сакратар Таварыства беларускай школы, выкладчык музыкі ў Віленскай беларускай гімназіі. У 1923 г. выдаў першы беларускі падручнік па музыцы «Навука спеву», у 1925 г. «Беларускі дзіцячы спеўнік». З 1925 г. жыў у Мінску, працаваў сакратаром музычнай падсекцыі Інбелкульта, старшынёй песеннай камісіі. Зрабіў каля 300 запісаў узораў меласу, дзіцячых гульняў на Тураўшчыне і Полаччыне. Выступіў з «Праграмай – інструкцыяй для збіральніка беларускай музычна – этнаграфічнай творчасці» (Наш край. 1925. № 1). У 1928 – 1933 жыў у Гарадку, Віцебску. 06.09.1933 г. арыштаваны і паводле пастановы пазасудовага органа ад 09.03.1934 г. на 10 гадоў зняволены ў папраўча – працоўны лагер. Рэабілітаваны 16.08.1956 г.
Дамагацкі Уладзімір Мікалаевіч
Дата нараджэння: 1876 г.
Месца нараджэння: маёнтак Адамполь (цяпер у Полацкім раёне).
Дата смерці: 1939 г.
Род дзейнасці: скульптар.
Сістэматычнай адукацыі не атрымаў. У 20-я гады майстэрня яго знаходзілася на радзіме. Барэльефы Мікеланджэла, Адама Міцкевіча выканаў у 1918 годзе, статую Байрана – у 1919 г., скульптурныя партрэты В. А. Ватагіна – у 1924 г., В. В. Верасаева – у 1929 г., бюсты А. С. Пушкіна – у 1926 – 1927 гг., Л. М. Талстога – у 1928 г. Працаваў над мемарыяльнай скульптурай: у 1928 г. зрабіў надмагільнікі А. І. Сумбатаву – Южыну, у 1934 г. авіятару А. В. Пятрову – Сяргееву на Новадзявочых могілках у Маскве. Яго творы экспануюцца ў Траццякоўскай галерэі ў Маскве, Рускім музеі ў Санкт-Пецярбургу. Бронзавы бюст А. С. Пушкіна ўстаноўлены на адной з плошчаў г. Шанхай у Кітаі. Яго творчасць мела вялікі ўплыў на мастакоў – сучаснікаў.
Зубко Антоній
Дата нараджэння: 1797 г.
Месца нараджэння: в. Белае, Полацкі раен.
Дата смерці: 1884 г.
Род дзейнасці: рэлігійны дзеяч.
Магістр багаслоўя (1822). З сям’і ўніяцкага святара. Скончыў Полацкую езуіцкую акадэмію са ступенню кандыдата філасофіі. Семінарыю пры Віленскім універсітэце (1822). Выкладаў у Полацкай семінарыі логіку, рыторыку, царкоўную і ўсеагульную гісторыю, маральнае багаслоўе. У 1824 г. святар Полацкага ўніяцкага кафедральнага сабора. У 1828 г. першы рэктар заснаванай ім Жыровіцкай семінарыі. У 1833 г. епіскап брэсцкі, вікарый Літоўскай уніяцкай епархіі. Блізка пазнаёміўшыся з І. Сямашкам, стаў яго прыхільнікам і дзейсным памочнікам па далучэнні ўніятаў да праваслаўя. На Полацкім царкоўным саборы 1839 г. падпісаў акт аб аб’яднанні ўніяцкай царквы з праваслаўнай. У 1840 г. — архіепіскап. У канцы жыцця пасяліўся ў Жыровіцкім Свята – Успенскім мужчынскім манастыры, дзе і памёр. Аўтар гістарычнай працы “Аб грэка – ўніяцкай царкве ў Заходнім краі” (1864).

Карасёў Віктар Раманавіч
Дата нараджэння: 12.02.1937 г.
Месца нараджэння: в. Рыбакі, Ветрынскі раен (Полацкая акруга).
Род дзейнасці: краязнаўца.

[image: http://vlib.by/pridvinie/index.php?option=com_mtree&task=att_download&link_id=866&cf_id=36]У 1955 г. скончыў Ветрынскую школу і паступіў у Даўгаўпілскае радыётэхнічнае авіяцыйнае ваеннае вучылішча. 27 год аддаў службе ў Савецкай Арміі. Падчас службы паступіў на гісторыка-філалагічны факультэт Латвійскага дзяржуніверсітэта, які скончыў у 1968 г. Пасля звальнення з вайсковай службы ў 1982 г. уладкаваўся на працу настаўнікам гісторыі ў г. Полацку, 8 гадоў выкладаў у СШ №№ 9 і 12, а потым пераехаў у Ветрына і 15 гадоў адпрацаваў настаўнікам гісторыі ў Ветрынскай школе. У 2003 годзе быў адкрыты музей школы і роднага мястэчка. Яго стваральнік – Віктар Раманавіч Карасёў Вывучае гісторыю роднага пасёлка, вынікам чаго сталі кнігі «Ветрына і наваколле: храналогія гісторыі» (1999), Мая любоў — Ветрына» і «Майго сэрца часцінка: нарысы з гісторыі Ветрынскай школы» (2004). Аўтар кніг «У памяці людской назаўжды» (2010), «Па гістарычных мясцінах полацкай зямлі» (2011), «Наддзвінне: ад пачатку да сёння – гістарычны нарыс» (2012). Дзякуючы Віктару Раманавічу на Ветрыншчыне з’явіліся помнікі, мемарыяльныя дошкі ў гонар знакамітых землякоў: Г. Місуны, П. Клыпы, А. М. Семянтоўскага, Б. І. Эпімах-Шыпілы, В. Гарбука, С. і М. Сямашкаў, А. А. Грыневіча, Я. Кульнева і інш. У 2009 – 2010 гг. ён арганізаваў устаноўку помнікаў матэрыяльнай культуры – каменных крыжоў у вёсках Двор Хоццевічы і Наўліцы. У 2004 г. стаў аўтарам эскіза герба г. п. Ветрына і арганізатарам устаноўкі мемарыяльнага знака з нагоды 500-годдзя пасёлка. Публікацыі па ваеннай, гісторыка – краязнаўчай і літаратурна – мастацкай тэматыцы змяшчае на старонках рэспубліканскага і мясцовага друку. Супрацоўнічае з літаратурным аб’яднаннем «Наддзвінне». У 2012 годзе прыняты ў Саюз пісьменнікаў Беларусі.
Корсак Тадэвуш
Дата нараджэння: 1741 г.
Месца нараджэння: в. Заскаркі (Данева), Полацкі раен.
Дата смерці: 04.11.1794 г.
Род дзейнасці: дзяржаўны і вайсковы дзеяч.
З роду Корсакаў. Па пратэкцыі караля Станіслава Аўгуста Панятоўскага ў 1787 стаў віленскім земскім суддзёй. Быў адным з самых актыўных паслоў ад ВКЛ на Чатырохгадовым сейме 1788 – 1792 гг., дамагаўся стварэння асобнай для ВКЛ скарбовай і паліцэйскай адміністрацыі. У пачатку паўстання 1794 г. у ВКЛ прыбыў у Вільню, на чале некалькіх дзесяткаў узброеных навакольных і ўласных сялян. У маі 1794 г. увайшоў у склад паўстанцкай парадкавай камісіі Віленскага ваяводства. 19 – 20 ліпеня ўдзельнічаў у абароне Вільні разам з атрадам генерала Меена. 31.08.1794 г. атрымаў ад Т. Касцюшкі званне генерал-маёра. Загінуў пры абароне Прагі. Пахаваны разам з Я. Ясінскім пры варшаўскім касцёле “На Камёнку”. 
Лысенка Анатаніна Фёдараўна
Дата нараджэння: 14.09.1930 г.
Месца нараджэння: в. Зарачаны, полацкі раен.
Род дзейнасці: беларускі літаратуразнавец і крытык.
Беларускі літаратуразнавец і крытык, кандыдат філалагічных навук (1965). Скончыла Гомельскі педагагічны інстытут (1955). Настаўнічала. З 1964 г. у Інстытуце літаратуры Нацыянальнай АН Беларусі. Друкуецца з 1962 года. Даследуе пераважна публіцыстыку, творчую індывідуальнасць пісьменнікаў (З. Бядуля, Я. Сіпакоў, І. Шамякін, Х. Шынклер і інш.). Сааўтар кніг “Беларуская савецкая проза: апавяданне, нарыс” (1971), “Стыль пісьменніка” (1974), “Беларуская літаратура: Дзень сённяшні“ (1980), “Гісторыя беларускай савецкай літаратуры” (ч. 1 – 2, 1981 – 82) і інш. 
Лысенка Пётр Фёдаравіч
Дата нараджэння: 16.09.1931 г.
Месца нараджэння: в. Зарачаны, Полацкі раен.
Род дзейнасці: археолаг.

Беларускі археолаг, доктар гістарычных навук (1988), прафесар (1993). Скончыў Мінскі педагагічны інстытут (1953). З 1964 г. у Інстытуце гісторыі АН БССР: старшы навуковы супрацоўнік, загадчык сектара сярэдневяковай археалогіі, з 1988 г. загадчык аддзела археалогіі сярэдневякоўя. Вывучаў курганы ХІ – ХІІ ст., старажытныя гарады Тураў, Брэст, Пінск, Слуцк, Давыд-Гарадок, Клецк, Рагачоў, Мазыр, іх абарончыя ўмацаванні. Планіроўку, забудову, рамёствы, гандаль, структуру гарадской гаспадаркі, культурныя сувязі, рэканструяванняў даследаваныя часткі старажытнага Турава, Брэста ХІІІ ст., Пінска ХV ст. Зрабіў вывад, што Бярэсце заснавана дрыгавічамі. Выявіў у Бярэсці жыллёвыя пабудовы на 12 – 13 вянкоў з аконнымі праёмамі. Вынікам даследавання стала стварэнне археалагічнага музея “Бярэсце”.
Любачка Іван Стафанавіч
Дата нараджэння: 01.05.1915 г., Полацкі раён.
Дата смерці: 20.07.1977 г.
Род дзейнасці: гісторык.
Скончыў Віцебскі педагагічны інстытут (1939), Калумбійскі ўніверсітэт. Доктар гісторыі (1964). З 1939 г. працаваў настаўнікам у в. Галоўчын Бялыніцкага раёна. З 1940 г. у Чырвонай Арміі. У Вялікую Айчынную вайну трапіў у нямецкі палон, вызвалены селянінам, які назваў яго сваім сынам. Вярнуўся ў Галоўчын, жыў у бацькоў на Полаччыне. Вывезены на працу ў Германію. Пасля 2-й сусветнай вайны знаходзіўся ў лагерах для перамешчаных асоб амерыканскай акупацыйнай зоны Германіі. Узначальваў пачатковую школу ў Гарэнбергу (1946), выкладаў матэматыку і нямецкую мову ў школе ў Майнлёйзе (1947), у гімназіях у Гібельштаце (1948) і Бакнангу (1949). У пачатку 1950-х выехаў у ЗША. Выкладаў гісторыю ў Блюмінгтонскім універсітэце, узначальваў кафедру гісторыі ў Мурайскім універсітэце. Даследаваў гісторыю Беларусі, стан адукацыі ў СССР. У кнізе “Беларусь пад Савецкай уладай, 1917 – 1957” (1972, на англійскай мове) зрабіў спробу даць сістэматызаваны агляд гісторыі Беларусі савецкага часу. Яго бібліятэка і няскончаны рукапіс кнігі па гісторыі Беларусі зберагаюцца ў Беларускай бібліятэцы і музеі імя Ф. Скарыны ў Лондане. Пахаваны ў г. Мурай. Паводле яго завяшчання ў 1977 г. у ЗША заснаваны фонд яго імя для дапамогі студэнтам і навукоўцам – беларусазнаўцам.
Любіч – Маеўскі Станіслаў Адамавіч
Дата нараджэння: 27.04 1878 г., Полацкі раен.
Дата смерці: снежань 1941 г.
Род дзейнасці: беларускі грамадскі і культурны дзеяч, педагог.
Скончыў Віцебскую гімназію (1895), Кракаўскі ўніверсітэт (1903). У 1900 г ініцыіраваў стварэнне і ўзначаліў “Кола беларускіх студэнтаў” у Кракаве. У 1903-1941 гг. выкладаў гісторыю і геаграфію ў навучальных установах Польшчы, дырэктар гімназій у Замбраве, Калішы, Вілейцы. Выдаў больш за 13 падручнікаў па гісторыі і геаграфіі, беларускі “Лемантар” (Львоў, 1929), які крытыкаваўся беларускімі мовазнаўцамі (Я. Станкевічам, С. Паўловічам, У. Самойлам і інш.) за шматлікія паланізмы і русізмы. У чэрвені 1940 г., пасля стварэння Літоўскай ССР, увайшоў у склад віленскай гарадской адміністрацыі, курыраваў школьны сектар, працаваў у Беларускім нацыянальным цэнтры. У ліпені – жніўні 1940 г. ініцыіраваў гарадскі школьны плебісцыт, на якім 12 % жыхароў выказаліся за беларускую нацыянальную школу. У верасні 1941 г. пераехаў у Мінск, працаваў у Інспектарыяце беларускіх школ, супрацоўнічаў з беларускай незалежніцкай групай Я. Станкевіча і польскім антыфашысцкім падполлем. У снежні 1941 года, па даносе правакатара, схоплены і расстраляны фашыстамі.

Лянкевіч Габрыэль
Дата нараджэння: 15.03.1722 г., Полацкі раен.
Дата смерці: 10.11.1798 г.
Род дзейнасці: каталіцкі рэлігійны дзеяч, архітэктар, педагог.
З 1745 г. член ордэна езуітаў. Вучыўся ў Рымскім езуіцкім калегіуме (1762 – 1765). 1765 – 1773 гг. выкладаў філасофію, архітэктуру і матэматыку ў калегіумах Нясвіжа і Полацка. Пасля выдання ў 1773 г. папскай булы аб скасаванні ордэна разам з С. Чарневічам дамогся захавання дзейнасці езуітаў у межах Расійскай імперыі і адкрыцця ў 1780 г. у Полацку навіцыята (установа для падрыхтоўкі да ўступлення ў члены ордэна). З 1782 г. рэктар Полацкага езуіцкага калегіума. У 1782 г. рэктар Полацкага езуіцкага калегіума. У 1785 – 1798 – генеральны вікарый (выконваючы абавязкі генерала) ордэна езуітаў. Аўтар шэрагу архітэктурных праектаў.
Маеўскі Сяргей Іванавіч
Дата нараджэння: 1779 г., Полацкі раен.
Дата смерці: 1849 г.
Род дзейнасці: расійскі ваеначальнік, мемуарыст.
Ганаровае званне: генерал-маёр.
На ваеннай службе з 1793 г. да пачатку 1840-х г. Удзельнік вайны 1812 г. і замежных паходаў 1813 – 1814 гг. У 1824 – 1826 гг. служыў у ваенных пасяленнях у Старой Русе (цяпер Наўгародская вобл.). Аўтар біяграфічных запісак “Мой век, або Гісторыя генерала Маеўскага”, дзе падрабязна апісаў свой удзел у войнах і даў каштоўныя звесткі пра ваенныя пасяленні і іх стваральніка А. А. Аракчэева.
Маслюк Валерый Васільевіч
Дата нараджэння: 30.03.1953 г.
Месца нараджэння: в. Ропна, Полацкі раен.
Дата смерці: 26.08.2001 г.
Род дзейнасці: беларускі рэжысёр і тэатральны дзеяч.

[image: http://vlib.by/pridvinie/index.php?option=com_mtree&task=att_download&link_id=874&cf_id=36]Закончыў ушацкую сярэднюю школу, Беларускі тэатральна-мастацкі інстытут (1979). Працаваў у тэатры імя Якуба Коласа рэжысёрам – пастаноўшчыкам (1979 – 1981; 1997 – 2001), мастацкім кіраўніком (1993 – 1997). Узначальваў Магілёўскі абласны драматычны тэатр (1981 – 1983), Рускі тэатр імя М. Горкага (1983 – 1992). Асноўныя спектаклі на коласаўскай сцэне: “Брыльянт” Е. Пшаздзецкага (1979), “Клеменс” К. Саі (1980), “Стары дом” А. Казанцава (1980), “Закон вечнасці” Н. Думбадзе (1981), “Кароль Лір” У. Шэкспіра (1994), “Жаніцьба” М. Гогаля (1996), “Сола для гадзінніка з боем” О. Заградніка (1998), “Пакахай мяне, салдацік” па В. Быкаву (1997)… У Магілёўскім тэатры: “Візіт дамы” (“Візіт старой дамы”) Ф. Дзюрэнмата (1981), “Каханне, джаз і чорт” Ю. Грушаса, “Тутэйшыя” паводле твораў Я. Купалы, “А хтосьці выпаў з гнязда” паводле Д. Васермана (1982), “Судны дзень” паводле аповесці “Суд у Слабадзе” В. Казько (1982). ”Гамлет” У. Шэкспіра, “Усё ў садзе” Э. Олбі, “Бабскае царства” Ю. Нагібіна (1984), “Знак бяды” паводле В. Быкава (1985; Дзяржаўная прэмія Беларусі, 1986) і інш. у Дзяржаўным рускім тэатры. Аўтар п’ес “Вялікая сумная рыбіна, якая чакае”, “Пад сонцам”, “Пакацігарошак”. 
Аўтар зборнікаў вершаў “Сцяжына” (1983), кнігі “Я успею, я всё успею…” (2002).
Суднік Міхаіл Раманавіч
Дата нараджэння: 21.11.1910 г.
Месца нараджэння: в. Пяцюлёва, Полацкі раен.
Дата смерці: 19.12.1995 г.
Род дзейнасці: беларускі мовазнавец, член-карэспандэнт АН БССР.
[image: http://vlib.by/pridvinie/index.php?option=com_mtree&task=att_download&link_id=875&cf_id=36]
[bookmark: _GoBack]Беларускі мовазнавец, член – карэспандэнт АН БССР (1970), кандыдат філалагічных навук (1954). Заслужаны дзеяч навукі БССР (1980). У 1938 г. скончыў Мінскі педагагічны інстытут імя М. Горкага. Працаваў настаўнікам, начальнікам упраўлення кадраў Наркамасветы БССР. З 1944 г. навуковы супрацоўнік Інстытута мовы, літаратуры і мастацтва АН БССР, у 1957 – 1983 гг. дырэктар, адначасова з 1975 г. загадчык сектара лексікалогіі і лексікаграфіі, старшы навуковы супрацоўнік, 1992 – 1994 гг. саветнік пры дырэкцыі Інстытута мовазнаўства Акадэмі навук Беларусі. Адзін з аўтараў “Руска – беларускага слоўніка” (1953), “Беларуска – рускага слоўніка” (1962), “Руска – беларускага слоўніка грамадзянска – палітычнай тэрміналогіі” (1970), “Арфаграфічнага слоўніка” (3-е выд., 1971, з М. Лобанам), "Тлумачальнага слоўнiка беларускай мовы" (т. 1 – 5, 1977 – 1983). З 1959 г. старшыня Беларускага, а з 1973 г. член Міжнароднага камітэта славістаў. Аўтар больш за 100 навуковых прац, манаграфій. Узнагароджаны ордэнам “Знак Пашаны” (1979), медалямі.

